
DOA

[Timbalan Yang di-Pertua mempengerusikan Mesyuarat]
PERUTUSAN DARIPADA DEWAN RAKYAT

Timbalan Yang di-Pertua: Ahli-Ahli Yang Berhormat, saya telah menerima satu perutusan daripada Dewan Rakyat yang meminta Dewan Negara mempersetujukan dewan Rang Undang-undang yang telah diluluskan oleh Dewan Rakyat.

Saya menjemput Setiausaha membacakan perutusan itu sekarang.

[Setiausaha membacakan Perutusan]

“7 Disember 2006
Perutusan Daripada Dewan Rakyat Kepada Dewan Negara

Tuan Yang di-Pertua Dewan Negara,


Dewan Rakyat telah meluluskan Rang Undang-undang yang berikut dan meminta Dewan Negara mempersetujukannya:
1. Rang Undang-undang Perbekalan 2007;

Yang ikhlas,

t.t.

YANG DI-PERTUA DEWAN RAKYAT”
JAWAPAN-JAWAPAN LISAN BAGI PERTANYAAN-PERTANYAAN
Timbalan Yang di-Pertua:  Sebelum daripada itu, Dewan Negara ingin merakamkan penghargaan di atas kehadiran Yang Berhormat Menteri-Menteri di Jabatan Perdana Menteri, Yang Berhormat Timbalan Menteri Kewangan II, Yang Berhormat Menteri Perusahaan Perladangan dan Komoditi dan Dewan juga ingin merakamkan penghargaan ke atas Yang Berhormat Tuan Yang di-Pertua, yang turut hadir pada pagi ini untuk sama-sama menyaksikan agar perjalanan Dewan Negara dapat diteruskan dan memainkan peranan sebagaimana yang telah pun diberi kepada Dewan....  [Tepuk] 

Saya juga tidak lupa merakamkan penghargaan kepada Yang Berhormat Menteri Pengangkutan yang turut hadir pada pagi ini....  [Tepuk]

Dr. Haji Mohd. Puad bin Zarkashi:  Tuan Yang di-Pertua, sebelum itu Tuan Yang di-Pertua, izinkan saya membetulkan ejaan Mahkamah ‘Sesyen’ bukan ‘Seksyen’ sebenarnya.
1.
Dr. Haji Mohd. Puad bin Zarkashi minta Perdana Menteri menyatakan kenapakah kerajaan tidak menubuhkan Suruhanjaya Kehakiman untuk menjadikan Badan Kehakiman bebas sepenuhnya terutama dalam menyeragamkan hakim Mahkamah Sesyen dan majistret.  Apakah ini juga memberi kesan sehingga kes-kes perbicaraan yang tertangguh semakin meningkat.
Menteri di Jabatan Perdana Menteri [Dato’ Seri Mohamed Nazri bin Abdul Aziz]:  Tuan Yang di-Pertua, untuk makluman Ahli Yang Berhormat, kerajaan tidak bercadang untuk menubuhkan Suruhanjaya Kehakiman, memandangkan sistem pelantikan hakim-hakim yang sedia ada sudah terbukti keberkesanannya sejak daripada merdeka lagi. Usaha bagi menyeragamkan perkhidmatan Hakim Mahkamah Sesyen dan majistret dengan meletakkan perkhidmatan ini secara terus di bawah badan kehakiman, kerajaan masih lagi menunggu kertas cadangan daripada pihak mahkamah.  

Berkenaan dengan penangguhan kes-kes, ianya adalah berkaitan dengan khususnya permohonan-permohonan daripada pihak dalam kes-kes itu. Ia tidak ada kaitan dengan sama ada Suruhanjaya Kehakiman itu ditubuhkan ataupun tidak. Mahkamah terpaksa membenarkan permohonan-permohonan itu demi kepentingan-kepentingan keadilan.  

Untuk makluman Yang Berhormat Senator, kes-kes tertunggak yang berlaku di maklumat adalah disebabkan oleh beberapa faktor dan berpunca daripada pelbagai pihak.  Seperti yang Yang Berhormat sedia maklum, terdapat tiga pihak utama di dalam perbicaraan mana-mana kes:

(i) pihak mahkamah;

(ii) peguam; dan 

(iii) pendakwa raya.

Dalam keadaan ini, mana-mana pihak boleh memohon penangguhan yang seterusnya menyebabkan kes tertunggak. Pihak mahkamah telah menyenaraikan sebanyak 57 alasan-alasan lazim penangguhan. Berdasarkan statistik tersebut, 53% daripada penangguhan-penangguhan itu adalah atas permohonan para peguam, bukan mahkamah. Sebanyak 26% adalah atas permohonan pihak pendakwa raya, dan hanya 21% sahaja oleh mahkamah. 

Jelas, berdasarkan peratusan ini bahawa mahkamah bukanlah penyebab utama seperti yang menjadi persepsi, mahkamah bukanlah penyebab utama berlakunya penangguhan kes di mahkamah, malah terpaksa dibenarkan oleh mahkamah demi kepentingan-kepentingan keadilan.

Dr. Haji Mohd. Puad bin Zarkashi: Terima kasih Tuan Yang di-Pertua. Soalan tambahan saya adalah apakah kerajaan akan meminda semula rang undang-undang yang telah digubal setelah berlaku krisis kehakiman pada tahun 1988, yang dianggap sebagai hari gelap badan kehakiman. Dan, saya juga ingin tahu iaitu kalau sekiranya dalam kes mantan Timbalan Perdana Menteri, yang boleh di bicara semula di Mahkamah Majistret, kenapakah dalam kes Tun Salleh Abas tidak mahu dirujuk semula.  Ini kerana ada tuduhan mengatakan bahawa hukuman yang dijatuhkan itu adalah dibuat dengan secara tergesa-gesa.  Terima kasih.
Dato’ Seri Mohamed Nazri bin Abdul Aziz: Tuan Yang di-Pertua, pertamanya saya ingin menyatakan di sini iaitu bahawa saya menolak untuk diadakan review kes judiciary 1988.  Ini kerana di antara alasan yang diminta oleh pihak yang mendesak ialah kerana suasana sekarang sudah liberal, tidak seperti dahulu. Itu bukan alasan yang kukuh untuk kita mengadakan judicial review.  

Judicial review, perkataan review ini memerlukan kepada bukti-bukti yang lebih kukuh lagi untuk membolehkan kita mengadakan review ini.  Seperti contoh, saya selalu mengatakan bahawa kalau sekiranya iaitu satu daripada lima hakim dalam panel yang membicarakan Tun Salleh Abas itu tampil ke hadapan menyatakan iaitu bahawa dia telah dipaksa untuk membuat keputusan yang tidak memihak kepada Tun Salleh Abas, itu saya anggap sebagai satu perkara yang kukuh, yang memerlukan saya untuk mengadakan judicial review.

Tetapi untuk mengatakan bahawa alasannya ialah kerana sekarang ini adalah lebih liberal daripada dahulu dan Tun Mahathir sudah pun tidak menjadi Perdana Menteri, itu adalah satu alasan yang cukup rapuh untuk kita mengadakan judicial review. 
Keduanya untuk kepentingan undang-undang, kita tidak boleh memberikan keistimewaan kepada kes ini.  Sebab kalau kita buka kes ini, bermakna kita terpaksa, kita mewujudkan satu precedent, kita terpaksa membuka buka kes-kes yang lain apabila ada desakan daripada pihak tertentu. Maka kita perlukan kepada penentuan, saya telah mengambil keputusan untuk tidak mengadakan judicial review.  

Puan Siw Chun a/p Eam:  Terima kasih, Tuan Yang di-Pertua.  Soalan tambahan saya, adakah kewibawaan dan kecekapan hakim atau majistret dan kekurangan jurubahasa juga menjadi punca yang menyebabkan kes-kes yang tertunggak atau tertangguh terlalu lama dan kaedah-kaedah penyelesaiannya. Terima kasih.

Dato’ Seri Mohamed Nazri bin Abdul Aziz:  Tuan Yang di-Pertua, ia adalah merupakan di antara 53 perkara yang telah disebut sebentar tadi, iaitu alasan-alasan yang membolehkan kita menangguhkan perbicaraan.  Namun ia bukanlah masalah yang besar sehingga menjadikan satu masalah dalam kita hendak mengadakan perbicaraan. Saya telah sebut sebentar tadi, hanya 21% sahaja daripada penangguhan itu disabitkan oleh kerana mahkamah. Oleh kerana itu, ia bukanlah menjadi satu masalah besar kepada kita.  

Dato’ Yip Kum Fook:  Tuan Yang di-Pertua, tahniah di atas tindakan yang telah diambil untuk mengurangkan kes-kes daripada tertunggak. Soalan saya, adakah sama ada kementerian ada langkah-langkah yang boleh diambil untuk mengatasi masalah seperti kenaikan gaji hakim-hakim dan majistret setaraf dengan pekerjaan mereka. Ini adalah untuk mengeratkan mereka daripada meninggalkan badan judiciary supaya mendapat kerja di luar. Dan, sama ada kementerian hendak mengadakan lebih banyak lagi mahkamah-mahkamah untuk mengurangkan lagi kes-kes daripada tertunggak. Saya hendak bangkitkan sedikit di sini, iaitu sudah ada 4 kekosongan lebih daripada enam bulan belum di isi.  Di Melaka satu, di Shah Alam satu, di Kuala Lumpur dua.  Sekian, terima kasih.

Timbalan Yang di-Pertua:  Ini pertama kali Yang Berhormat bertanyakan soalan, ya?...  [Ketawa]
Dato’ Seri Mohamed Nazri bin Abdul Aziz: Pertama, Tuan Yang di-Pertua, saya hendak sebutlah gaji hakim memang besar, lebih besar daripada Menteri lagi. Ini ialah kerana kita hendak memastikan, sebagaimana Yang Berhormat sebut tadi, supaya mereka tidak akan berada dalam keadaan yang mendesak sehinggakan mereka terpaksa membuat perkara-perkara yang tidak diinginkan. Sebenarnya kita memang adakan semakan berkala untuk memastikan supaya gaji-gaji, saraan mereka ini adalah di tahap yang membolehkan mereka menjalankan tugas dengan baik.

Keduanya, berkenaan dengan pertambahan hakim-hakim. Tidak silap saya, baru sahaja bulan lepas saya telah membawa memorandum di mana kita telah pun menambahkan jumlah hakim-hakim Mahkamah Tinggi dan juga Mahkamah Rayuan.  Ia telah pun di tambah, kalau tidak silap saya Mahkamah Rayuan ditambah sehingga 17, Mahkamah Tinggi ditambah sehingga 80 lebih, kalau tidak silap saya.  Saya pun tidak berapa ingat tetapi pertambahan telah pun dibuat pada bulan lepas, diluluskan oleh Jemaah Menteri.




Nombor tiga, ia ‘biarlah lambat asalkan selamat’.  Walau pun saya tahu enam bulan telah berlalu untuk empat jawatan yang kosong, namun kita perlu berhati-hati dalam pelantikan. Kita tidak boleh hari ini kosong, besok kita ganti kerana ini akan wujud satu persepsi mengatakan bahawa kita tidak bersungguh-sungguh dalam menentukan siapa yang dinaikkan pangkat.  Biarlah calonnya ramai, kita perlu memakan masa sedikit untuk memastikan supaya semua akan mendapat penilaian yang adil untuk kenaikan pangkat dalam kekosongan ini.


Timbalan Yang di-Pertua:  Terima kasih Yang Berhormat.  Dewan sekali merakamkan terima kasih kepada Yang Berhormat Menteri di Jabatan Perdana Menteri yang bertanggungjawab ke atas hal ehwal Parlimen dan undang-undang.  Terima kasih... [Tepuk].

2. Datuk Haji Roslan bin Awang Chik minta Menteri Sumber Manusia menyatakan sama ada pihak kementerian telah mengambil langkah ataupun tindakan yang mengikut prosedur yang betul mengenai tahap keselamatan semasa projek dalam pembinaan seperti projek pembinaan jalan, tanah runtuh, bangunan dan sebagainya memandangkan terdapat kontraktor-kontraktor yang tidak mematuhi langkah-langkah keselamatan.  

Timbalan Menteri Sumber Manusia [Datuk Abdul Rahman bin Bakar]:  Tuan Yang di-Pertua, bagi makluman Dewan yang mulia ini, kementerian ini melalui Jabatan Keselamatan dan Kesihatan Pekerjaan atau JKKP, dipertanggungjawabkan untuk memastikan keselamatan, kesihatan dan kebajikan orang yang sedang bekerja serta orang lain di lindungi semasa di semua tempat kerja termasuk kerja-kerja pembinaan bangunan dan kerja-kerja kejuruteraan.  

Dalam menjalankan tugas-tugas penguatkuasaan, Jabatan Keselamatan dan Kesihatan Pekerjaan adalah komited untuk memastikan prosedur-prosedur kerja yang digariskan di dalam sistem pengurusan kualiti MS ISO 9001 2000 dipatuhi oleh semua warga kerja.  

Di antara langkah-langkah yang diambil oleh JKKP dalam memastikan kontraktor-kontraktor yang tidak mematuhi langkah-langkah keselamatan serta mematuhi prosedur yang betul adalah seperti berikut:

(i) menjalankan operasi berulang-ulang secara besar-besaran ke atas tapak-tapak kerja pembinaan di semua negeri.  Sehingga bulan Oktober 2006 sejumlah 2,675 pemeriksaan telah dijalankan;

(ii) menghadapkan ke mahkamah dan mendakwa mana-mana kontraktor yang masih ingkar atau tidak mematuhi undang-undang yang dikuatkuasakan.  Sehingga Oktober 2006 ini juga terdapat 33 cadangan pendakwaan ke atas kontraktor dalam beberapa peringkat tindakan jabatan;

(iii) rondaan berulang melalui Unit Peronda Bergerak atau Mobile Unit ke atas tapak-tapak projek binaan yang terdapat dalam bandar besar seperti di Wilayah Persekutuan Kuala Lumpur, Putrajaya, Selangor, Pulau Pinang dan Johor serta akan diperluaskan lagi ke negeri-negeri lain di seluruh negara; dan
(iv) memberi kurang kuasa kepada Ketua Pemeriksa untuk mengeluarkan arahan bahawa aktiviti kerja projek binaan diberhentikan jikalau terdapat tapak projek di mana tahap keselamatan tidak memuaskan.

Perkara-perkara berikut juga sedang dirancang untuk dilaksanakan:

(i) kontraktor dikehendaki mengadakan sistem pengurusan keselamatan dan kesihatan pekerjaan untuk membolehkan projek binaan diuruskan dengan sistematik dan selamat. Draf peraturan ini dalam peringkat tindakan terakhir; 

(ii) menubuhkan Unit Forensik untuk memantapkan aktiviti siasatan ke atas kes-kes kemalangan. Pegawai telah dihantar untuk berkursus dan permohonan perjawatan berkenaan sedang dalam pertimbangan Jabatan Perkhidmatan Awam;

(iii) Jabatan Keselamatan dan Kesihatan Pekerjaan juga bekerjasama dengan Construction Industry Development Board atau CIDB, dalam Jawatankuasa Kerja dalam menyediakan kertas kerja supaya kos keselamatan dan kesihatan pekerjaan dimasukkan sebagai keperluan wajib dalam Bills of Quantities atau BQs untuk tender projek; dan
(iv) bagi tahun 2007 juga, aktiviti penguatkuasaan rondaan dan pemeriksaan ke atas tapak kerja binaan akan diberi tumpuan khusus seperti di dalam pelan tindakan. Pada masa yang sama, promosi dan latihan akan dilipatgandakan untuk memupuk kesedaran keselamatan di kalangan pekerja binaan dan majikan. Di samping itu seminar perdana, kursus khusus kepada kontraktor pembinaan akan dijalankan pada tahun hadapan sempena Kempen Kebangsaan Keselamatan dan Kesihatan Pekerjaan 2007.

Terima kasih.

Datuk Haji Roslan bin Awang Chik:  Terima kasih Tuan Yang di-Pertua.  Saya ingin meminta penjelasan daripada pihak Yang Berhormat mengenai urusan dan pemeriksaan ke tapak-tapak pembinaan oleh pihak Jabatan Keselamatan dan Kesihatan Pekerjaan bagi memastikan pekerja-pekerja selamat kerana saban hari kemalangan berlaku. Ada kemalangan yang membawa maut dan ada juga kemalangan yang membawa kecacatan...
Datuk Abdul Rahman bin Bakar:  Di antara urusan-urusan yang dilakukan di tapak binaan ialah:

(i) mengenai dengan operasi;

(ii) mengenai penguatkuasaan; dan

(iii) mengenai tindakan.

Yang pertama iaitu operasi, kita menyediakan perkara-perkara yang ditentukan dalam garis panduan kita iaitu lebih daripada 50 perkara dan di antara yang terpenting seperti:

(i) polisi-polisi keselamatan;

(ii) peraturan-peraturan keselamatan;

(iii) menubuhkan Jawatankuasa Keselamatan dan Kesihatan;

(iv) mewujudkan serta mengadakan orang yang bertanggungjawab atau supervisor;
(v) orang-orang yang berpotensi;

(vi) housekeeping; dan
(vii) peralatan-peralatan keselamatan dan juga kita mengadakan check list yang lain.

Semuanya ini kita lakukan sekurang-kurangnya tiga kali setahun bagi satu-satu tapak binaan. Sekarang ini operasi mahkamah juga berjalan di mana sebagaimana yang telah saya sebutkan tadi, 39 kes sedang dalam pendakwaan.  Terima kasih.

Tuan Ir. Hiang A Li:  Terima kasih saya ucapkan kepada Tuan Yang di-Pertua dan juga saya hendak bertanya kepada kementerian kerana dapat mengambil tindakan atau langkah-langkah yang baik. Soalan saya ialah berapa bilangan kemalangan telah berlaku kerana atas kontraktor-kontraktor yang tidak mengikuti langkah-langkah keselamatan.  

Yang kedua, selepas mengadakan langkah-langkah itu adakah ia berkesan iaitu bilangan kemalangan ada turun tak?  Ada kurang?  Terima kasih.

Datuk Abdul Rahman bin Bakar:  Mengikut perangkaan yang kita terima, pada tahun 2005, 2006 ini masih belum tamat lagi, jumlah kemalangan biasa yang berlaku ialah sebanyak 2,625 kes dan yang melibatkan kemalangan maut ialah 130. Ini termasuk dalam tiga kategori yang utama iaitu tapak bina, pertanian dan juga IKS.

Apabila kita mengadakan penguatkuasaan, peraturan, garis panduan dan sebagainya, kes-kes kemalangan jelas menurun. Sebagai contohnya, 19 tahun dahulu bagi seribu orang pekerja, kes kemalangan ialah 19. Tetapi sekarang ini bagi tahun 2005, bagi seribu pekerja kes kemalangan ialah 5.6 orang sahaja. Kita berazam untuk 2007 supaya kes kemalangan bagi seribu ini kurang daripada  5.  Terima kasih.

Datuk Haji Rizuan bin Abd. Hamid: Terima kasih Tuan Yang di-Pertua. Untuk makluman Yang Berhormat, kita sudah ada Akta Keselamatan dan Kesihatan Pekerjaan (JKKP) adakah akta ini telah dapat memainkan peranan di dalam mengurangkan kemalangan pekerja  Apakah akta berkenaan telah menepati piawaian antarabangsa dan boleh diguna pakai di negara-negara lain.  Terima kasih.

Datuk Abdul Rahman bin Bakar: Memang pihak keselamatan dan Kesihatan pekerjaan mempunyai aktanya yang tersendiri yang dikenali sebagai OSHA 1994 dan daripada kes-kes yang berlaku sebagaimana yang saya jelaskan tadi memang berkurangan yang agak ketara.  Tetapi kita masih lagi belum mencapai satu tahap sebagaimana negara-negara membangun seperti Sweden, Norway, Jepun, Korea di mana kemalangan mereka berlaku ialah antara tiga hingga empat bagi seribu orang.

Soalan kedua, memang kita diakui, diiktiraf oleh pihak antarabangsa dalam soal peraturan-peraturan keselamatan dan kesihatan. Sebagai contohnya akta kita dan juga peraturan-peraturan keselamatan dijadikan pemakaian dan juga garis panduan khususnya di Timur Tengah.

Baru-baru ini saya telah pun sempat melawat di Dubai, banyak bangunan yang kita pergi dan salah satu bangunan yang tertinggi di dalam dunia yang dikenali sebagai Burj Dubai, 150 tingkat lebih didapati ramai pekerja-pekerja Malaysia yang mempunyai kompetensi diguna pakai oleh pihak kontraktor berkenaan dan dimaklumkan di situ terdapat lebih daripada 4,000 pekerja yang sedang membina Burj Dubai sebagai bangunan tertinggi dalam dunia.

Bukan sahaja di situ tetapi juga dalam pembinaan-pembinaan di tempat-tempat yang lain ramai pekerja kita diguna pakai dan juga akta kita diguna pakai.  Secara kesimpulannya akta kita memang diperakui dan juga garis panduan kita dipakai dan digunakan oleh sebahagian besar negara-negara yang sedang membangun.  Terima kasih.

3. Tuan Gooi Hoe Hin minta Menteri Perusahaan Perladangan dan Komoditi menyatakan langkah-langkah yang diambil untuk membanteras kempen memburuk-burukkan imej minyak sawit kononnya industri minyak sawit merosakkan alam sekitar dan membunuh hidupan liar.

Menteri Perusahaan Perladangan dan Komoditi [Datuk Peter Chin Fah Kui]:  Tuan Yang di-Pertua, saya mohon untuk menjawab soalan ini sekali gus dengan satu soalan lagi iaitu soalan nombor 38 diharapkan Yang Berhormat Senator Datuk Haji Idris bin Haji Buang kerana kedua-dua soalan ini melibatkan isu yang sama.

Timbalan Yang di-Pertua:  Dipersetujukan.

Datuk Peter Chin Fah Kui:  Terima kasih.  Tuan Yang di-Pertua, langkah-langkah yang diambil oleh kementerian melalui Lembaga Minyak Sawit Malaysia (MPOB) dan juga Malaysia Palm Oil Council atau MPOC, dalam menangani usaha luar negara untuk menggagalkan pengeksportan kelapa sawit dan membanteras kempen memburukkan imej minyak sawit yang kononnya industri minyak sawit merosakkan alam sekitar serta membunuh hidupan liar adalah seperti berikut:

(i) mengadakan kempen pengiklanan secara lebih agresif di pasaran-pasaran utama minyak sawit seperti di Eropah, Amerika Syarikat, China dan India;

(ii) melobi pihak-pihak berkuasa - stakeholders dengan izin, serta orang-orang yang berkepentingan yang dapat mempengaruhi keputusan dan situasi yang berkaitan. Ini dilakukan di pusat-pusat pasaran utama seperti di London dan Brussels;
(iii) menganjurkan siri seminar dan dialog yang melibatkan pakar-pakar pediatrik pemakanan, ahli-ahli environmentalist dan sebagainya untuk membuka ruang perdebatan dan perbincangan agar maklumat yang tepat dan benar disampaikan secara terus;

(iv) menggunakan khidmat perundangan jika perlu sekiranya dakwaan-dakwaan yang tidak berasas masih diteruskan oleh kumpulan-kumpulan anti minyak sawit ini;

(v) menubuhkan Wild Life Conservation Fund dengan izin yang mana dana ini diwujudkan khas untuk menyokong projek-projek pemeliharaan alam sekitar dan kepupusan hidupan liar. Dana ini akan membiayai penyelidikan dan menyebarkan maklumat mengenai spesies-spesies haiwan yang semakin pupus seperti orang utan;

(vi) berusaha mewujudkan skim pensijilan minyak sawit Malaysia atau Malaysian Palm Oil Certification Scheme, dengan izin. Pensijilan ini adalah perlu untuk memberi keyakinan kepada pengguna terutama di pasaran Eropah yang menjamin kualiti serta standard-standard pengurusan perladangan yang wajib dipatuhi; dan



(vii) mengadakan persepakatan dengan Kerajaan Indonesia untuk membanteras Kempen Anti Minyak Sawit dan meningkatkan imej minyak sawit dengan usaha sama melalui kempen publisiti, seminar, pembuatan video, penerbitan risalah termasuk ada laman web khas atau khusus untuk menjelaskan tohmahan dari mana-mana pihak.


Sekian.


Tuan Gooi Hoe Hin: Terima kasih Tuan Yang di-Pertua dan terima kasih Yang Berhormat Menteri kerana datang untuk memberi jawapan yang begitu bernas dan berguna.  Nampaknya ini dapat satu konspirasi yang baru iaitu dengan mencerminkan bahawa minyak sawit itu kononnya merosakkan alam sekitar dan membunuh hidupan liar seperti dahulu di mana minyak sawit dilabelkan sebagai tidak sihat. 


Daripada langkah-langkah yang disebutkan oleh Yang Berhormat Menteri, soalan tambahan saya, sama ada kementerian sedar bahawa Parlimen Eropah sedang memperkenalkan satu rang undang-undang menyekat pengimportan biodiesel ke Eropah.  Apakah tindakan kementerian supaya rang undang-undang ini perlu dan harus digagalkan kerana ini satu tohmahan yang tidak betul. Nampaknya orang putih itu hidungnya lebih tinggi, suka mengacau orang di sini. Saya harap kementerian mengambil satu langkah yang tegas supaya rang undang-undang ini perlu digagalkan.  Terima kasih.


Datuk Peter Chin Fah Kui:  Terima kasih Yang Berhormat.  Terima kasih banyak kerana prihatin terhadap subjek ini. Sebenarnya saya bersetuju bahawa konspirasi terutamanya di kalangan NGO di negara barat ini memang ada ciri-ciri yang ingin hendak mengikat pengeksportan minyak sawit dari Malaysia ke negara-negara Eropah. Oleh sebab itulah mereka menggunakan kaedah-kaedah yang berlainan. Kalau dahulu mereka katakan bahawa minyak sawit tidak sihat untuk jantung, tetapi melalui R&D kita sudah membuktikan bahawa minyak sawit ini memang sihat.  Malah ia lebih sihat daripada minyak kacang yang dibuat di negara barat.  Oleh sebab itulah hari ini cara mereka sudah diubah kepada alam sekitar.


Oleh kerana itu kita telah mengambil pelbagai langkah seperti yang saya sebutkan dalam jawapan saya itu dan semua ini adalah dengan tujuan supaya pihak pengguna di negara Eropah ini mempunyai satu pilihan iaitu sama ada ia hendak memilih minyak sawit untuk makan ataupun digunakan sebagai biodiesel.


Ini adalah sebagai satu demokrasi bagi pengguna, the consumer’s democracy, dengan izin.  Dengan sebab itu, usaha ini sedang dijalankan dan kita memang tahu serta mengambil perhatian yang berat terhadap undang-undang yang masih di bincang di Parlimen Eropah.  Ini masih dalam peringkat awal lagi. Mereka belum ada rang undang-undang yang dibentangkan lagi.  Masih ada sekumpulan berbincang sama ada  hendak mengikat pengeksportan bahan api biodiesel ke Eropah.


Sebab itu kita sudah memulakan dengan cara melobi melalui duta-duta kita di Eropah untuk membanteras atau mengelakkan perbuatan ini atau pembentangan rang undang-undang ini yang dicadangkan.  Kita berharaplah dengan sokongan seperti apabila Yang Berhormat pergi ke luar negara nanti barangkali boleh berucap atau berdialog dengan pihak-pihak yang berkenaan supaya kita boleh mengambil tindakan yang sama untuk mengelakkan konspirasi yang Yang Berhormat sebutkan tadi.  Sekian.


Tuan Tay Puay Chuan: Tuan Yang di-Pertua, soalan tambahan saya, berapakah jumlah perbelanjaan yang diperlukan untuk melaksanakan langkah-langkah anti kempen tersebut?  Terima kasih.


Datuk Peter Chin Fah Kui: Terima kasih. Untuk makluman Ahli Yang Berhormat, Tabung Konservasi Biodiversiti ini kita sudah menyediakan sebanyak RM10 juta daripada tabung Malaysia Palm Oil Council atau MPOC dan RM10 juta lagi daripada pihak kerajaan iaitu kita menyediakan satu tabung sebanyak RM20 juta untuk menjalankan tugas-tugas publisiti dan sebagainya dan juga projek-projek yang melibatkan konservasi biodiversiti di dalam negara kita.  Satu projek di Sabah akan bermula tidak berapa lama lagi untuk menunjukkan macam mana atau cara yang kita gunakan untuk mengadakan konservasi biodiversiti di ladang-ladang sawit ini kerana pihak NGO di negara barat ini, dia sebut kalau kita menanam kelapa sawit, ini bermakna tidak ada tumbuh-tumbuhan lain boleh ditanam di dalam ladang tersebut iaitu sebagai satu monocrop dengan izin, sebab monocrop akan meningkatkan pertumbuhan daripada lain-lain tanaman atau flora dan fauna.


Dengan sebab itu, kita mengadakan satu cara penanaman di mana kita akan integrasikan sawit dengan lain-lain tanaman supaya kita boleh menunjukkan bahawa sawit ini bukan sahaja satu monocrop yang akan meningkatkan lain-lain tumbuhan di dalam ladang tersebut.  Itulah satu cara yang kita akan laksanakan tidak berapa lama lagi.  Sekian.


Tuan Lee Sing Chooi: Tuan Yang di-Pertua, terima kasih di atas jawapan Yang Berhormat Menteri yang memberikan langkah-langkah dan juga perbelanjaan untuk membanteras Kempen Anti Minyak Sawit. Saya hendak tahu daripada segi isi kandungan, bagaimana kita hendak counter kempen ini dan hendak membuktikan bahawa penanaman kelapa sawit itu tidak menjejaskan serta tidak merosakkan alam sekitar dan juga hidup-hidupan liar?  Apa bukti-buktinya?  Terima kasih.


Datuk Peter Chin Fah Kui: Terima kasih Yang Berhormat. Sebenarnya kita memang mempunyai banyak cara atau surat pekeliling yang kita edarkan kepada semua estet supaya mereka akan menggunakan cara yang betul, cara yang tidak merosakkan alam sekitar seperti menggunakan racun yang baik, yang biodegradable.  Umpamanya tidak membuka ladang yang berdekatan dengan sungai atau lain-lain kawasan yang sensitif seperti cerun yang agak tinggi dan tidak digunakan tanahnya untuk menanam sawit kerana ia akan mengelakkan daripada berlakunya erosion dan sebagainya. Kita memang mempunyai cara-cara yang kita tunjukkan kepada pihak pengusaha. 


Tuan Yang di-Pertua, izinkan saya memberikan sedikit maklumat mengenai ciri-ciri Kempen Anti Minyak Sawit yang digunakan oleh pihak NGO ini. Umpamanya, mereka mendakwa bahawa kita ada kelemahan dalam pengurusan hutan simpan kekal menjadikan punca utama memupuskan Orang Utan seperti Sumatran Rhinos dan juga Pygmy Elephants yang ada di Sabah.


Kesemua ini adalah cara-cara mereka hendak mendapatkan simpati daripada pengguna.  Keduanya, mereka menggunakan taktik fear-based rhetoric. Mereka mengatakan inilah punca kerosakan kepada hutan-hutan yang ada di Malaysia dan Indonesia sebab kita menanam kelapa sawit. Fear-based rhetoric ini dengan izin, memang mereka menggunakan risalah, video clip di kaca TV dan lain-lain.  Inilah yang akan sekali gus mewujudkan satu suasana di mana pengguna tidak ingin hendak menggunakan minyak sawit. Oleh sebab itulah kita cuba dengan seberapa yang kita dapat, dengan ada penasihat pakar dan sebagainya untuk membanteras kempen ini.


Salah satu kempen lagi yang saya hendak sebutkan, yang masih lagi hingga ke hari ini dijalankan ialah mengenai kesihatan.  Dengan izin Tuan Yang di-Pertua, ia menggunakan klip yang seperti ini, “Eyeing for a cookie”, seumpamanya.  Maknanya kalau kita makan cookie itu kita akan menyebabkan Orang Utan ini mati kerana dalam gambarnya ialah Orang Utan yang memegang cookie itu. Mereka memang menggunakan cara-cara yang bagi kita tidak munasabah.  Tetapi bagi NGO ini, dia hendak mengadakan satu mesej yang cukup hebat, yang menakutkan pengguna.  Itu satu cara yang tidak sihat.  Oleh sebab itulah kita menggunakan satu tabung yang agak besar untuk cuba melawan mereka.

4.
Dato’ Hajah Saripah Aminah binti Haji Syed Mohamed minta Menteri Pembangunan Usahawan dan Koperasi menyatakan, sejauh manakah tahap pencapaian program siswazah francais; jumlah graduan siswazah yang telah mengambil bahagian, jumlah francais yang telah didaftarkan dan juga jumlah perniagaan francais-francais yang telah ditutup.

Timbalan Menteri Pembangunan Usahawan dan Koperasi [Dato' Khamsiyah binti Yeop]:  Tuan Yang di-Pertua, untuk makluman Dewan yang mulia ini, kementerian dengan kerjasama agensi di bawahnya PNS iaitu Perbadanan Nasional Berhad dan Majlis Amanah Rakyat atau MARA, telah pun melaksanakan Program Francais Siswazah.  Program ini telah kita mulakan sejak tahun 2004 bertujuan untuk membantu golongan siswazah mencebur bidang perniagaan khususnya bidang perniagaan francais dan mengatasi masalah pengangguran di kalangan siswazah.

Program tersebut adalah merupakan program berpakej yang meliputi sistem latihan,kemudahan pembiayaan dan pemantauan. Sehingga kini seramai 45 siswazah telah memulakan perniagaan francais dalam pelbagai bidang. Antaranya ialah makanan, pakaian, perkhidmatan dobi, rawatan kecantikan, telekomunikasi dan lain-lain.  

Sementara itu sebanyak 278 sistem perniagaan francais telah didaftarkan di bawah Akta Francais 1998.  Pihak kementerian sedang melaksanakan kajian kumpulan dan penganalisis maklumat francais untuk mengetahui kedudukan perniagaan francais yang ada setakat ini.

Dato' Hajah Saripah Aminah binti Haji Syed Mohamed: Terima kasih Tuan Yang di-Pertua.  Tiga sektor perniagaan francais paling banyak diusahakan oleh usahawan tempatan di negara ini ialah penyajian makanan dan minuman sebanyak 29.1%, pakaian dan aksesori 16.04% dan perkhidmatan dan penyelenggaraan 12.69%.

Soalan saya adakah Program Francais Siswazah ini menawarkan perniagaan sistem francais dalam bidang berkaitan perkhidmatan dan industri berasaskan teknologi maklumat dan berapakah jumlah siswazah yang terlibat setakat ini dalam bidang berkaitan perkhidmatan tersebut.  Sekian.

Dato' Khamsiyah binti Yeop:  Terima kasih Yang Berhormat.  Sememangnya Program Francais Siswazah ini baru kita mulakan pada tahun 2004.  Walaupun pendaftaran atau iklan kita lakukan melalui media dan internet, pendaftarannya begitu banyak tetapi bila sampai masa untuk mengadakan kursus dan sebagainya agak berkurangan. Jadi berkait dengan soalan Yang Berhormat berkenaan dengan IT dan telekomunikasi dan elektrik setakat ini pemohon yang kita terima baru 21 orang iaitu 5% dan yang lulus baru 14 orang iaitu lebih kurang 5%.  Terima kasih.

Datuk Armani binti Haji Mahiruddin:  Terima kasih Tuan Yang di-Pertua.  Mengenai Program Francais Siswazah ini apakah ciri-cirinya yang menarik dan bakal memikat hati para siswazah.  Terima kasih.

Dato' Khamsiyah binti Yeop:  Sebenarnya francais merupakan satu perniagaan yang menarik kerana ia berpakej seperti yang saya maklumkan sebentar tadi. Ia berpakej yang meliputi elemen-elemen latihan dan kemudahan pembiayaan dan penilaian. Misalnya apabila kita daftar dengan francais, kita berikan dia kursus menjalani latihan dan kita berikan pula latihan intensif selama empat minggu kepada franchisor yang terlibat dan seminggu latihan rancangan berniaga dan pinjaman.  

Setelah kita membuat penilaian memenuhi kriteria yang dikehendaki oleh PNS barulah kita menawarkan pinjaman kepada francaisi yang ingin memulakan perniagaan dengan membayar royalti yang rendah berasaskan produknya.  Kalau RM100,000 umpamanya dia bayar francais fees lima tahun sekali tapi membayar royalti tiap-tiap bulan hanya dalam kadar 2% hingga 3% berasaskan keuntungan.  Terima kasih.

5.
Tuan Tan Bon You minta Menteri Pengangkutan menyatakan, sama ada MAS membuat kajian jangka panjang untuk memilih sesuatu destinasi antarabangsa, kerana kini beberapa destinasi antarabangsa telah digugurkan atas alasan ia tidak menguntungkan.  Adakah destinasi yang dipilih berdasarkan perjanjian udara dengan negara-negara tersebut atau destinasi tersebut dipilih kerana boleh memberi keuntungan kepada MAS.

Menteri Pengangkutan [Dato' Sri Chan Kong Choy]: Terima kasih Tuan Yang di-Pertua. Untuk makluman Dewan yang mulia ini MAS memang ada mengadakan kajian jangka panjang sebelum memilih sesuatu destinasi antarabangsa. Pemilihan sesuatu destinasi oleh MAS bukan hanya berdasarkan kepada adanya perjanjian udara dengan sesebuah negara meskipun ini adalah syarat wajib untuk beroperasi ke sesuatu negara. 

Destinasi-destinasi yang dipilih adalah berdasarkan keperluan komersial serta mengambil kira kepentingan negara. Namun adalah dimaklumkan bahawa bagi tahun ini dan tahun 2007, tumpuan MAS adalah ke arah memperkukuhkan keadaan kewangannya.  Apabila MAS mencapai objektif ini ia akan meletakan syarikat penerbangan dalam keadaan untuk memperluaskan operasi antarabangsa.  Sekian, terima kasih.

Tuan Tan Bon You: Terima kasih kepada Yang Berhormat Menteri yang sudi datang untuk menjawab soalan saya. Soalan tambahan saya, MAS tidak menandatangani banyak perjanjian code–sharing, dengan izin, dengan syarikat-syarikat penerbangan yang lain.  Bagaimana perjanjian-perjanjian sedemikian tidak dapat menguntungkan ataupun meredakan kerugian MAS baru-baru ini.  Terima kasih.

Dato' Sri Chan Kong Choy: Terima kasih Yang Berhormat. Seperti mana yang dikatakan oleh Yang Berhormat, MAS memang sudah menandatangani beberapa perjanjian code-share dengan syarikat-syarikat penerbangan antarabangsa dan sedang juga berunding dengan beberapa syarikat penerbangan di Eropah, di Afrika dan sebagainya supaya usaha code share ini dapat diperluaskan untuk meliputi beberapa benua yang lain.

Memang code-share ini boleh mendatangkan banyak faedah kepada MAS oleh kerana dengan code-share arrangement dengan izin, ini bahawa rancangan MAS untuk hub-and-spoke di mana melalui code-share ini kita boleh memperluaskan rangkaian kita tanpa mengadakan operasi MAS sendiri tetapi kita boleh memperluaskan rangkaian ke beberapa destinasi antarabangsa melalui rakan code-share ini. Memang dengan adanya code-share ini rangkaian MAS boleh diperluaskan.  Sekian, terima kasih.

Dr. Haji Mohd. Puad bin Zarkashi: Terima kasih Tuan Yang di-Pertua. Soalan tambahan saya ialah MAS baru-baru ini mengumumkan keuntungannya yang saya yakin banyak berpunca kerana MAS menggugurkan banyak laluan antarabangsanya. Saya ingin tahu apakah jaminan iaitu MAS akan dapat balik laluan ini di masa akan datang setelah digugurkan sebab ini adalah laluan-laluan yang penting sebenarnya untuk kepentingan untuk digunakan oleh rakyat Malaysia sendiri.  Terima kasih.

Dato' Sri Chan Kong Choy: Terima kasih Yang Berhormat. Keuntungan yang dicapai oleh MAS baru-baru ini bukan sahaja dengan memberhentikan beberapa laluan antarabangsa, tetapi adalah berhasil daripada beberapa strategi yang telah dilaksanakan oleh MAS seperti mempertingkatkan hasil seperti untuk menjimatkan kos dan juga meningkatkan produktiviti.  

Mengikut rancangan pemulihan MAS bahawa MAS akan mencatat satu keuntungan pada tahun depan lebih kurang RM50 juta dan keuntungan ini akan meningkat kepada RM500 juta pada tahun 2008. Bila rancangan pemulihan ini disempurnakan pada tahun 2008 maka kedudukan kewangan MAS sudah pulih dan kukuh maka MAS akan memperluaskan rangkaiannya ke seluruh dunia.

Untuk makluman Dewan yang mulia ini setakat ini MAS telah memberhentikan lebih kurang 12 destinasi antarabangsa dan saya boleh memberi jaminan kepada Dewan yang mulia ini bila tiba masa MAS dapat memperkukuhkan kedudukan kewangannya memang rangkaian ini akan diperluaskan lagi.  Sekian, terima kasih.

Tuan Chua Kim Chuan:  Terima kasih Tuan Yang di-Pertua.  Soalan tambahan saya, adakah kerajaan sedar bahawa apabila MAS menggugurkan beberapa destinasi antarabangsa yang tidak menguntungkan telah menjejaskan promosi industri pelancongan seperti Tahun Melawat Malaysia 2007. Adakah Kementerian Pengangkutan bercadang menubuhkan satu jawatankuasa bersama Kementerian Pelancongan untuk menyelaraskan destinasi antarabangsa yang boleh menguntungkan MAS dan promosi industri pelancongan Malaysia.  Terima kasih.

Dato' Sri Chan Kong Choy:  Terima kasih Yang Berhormat. Memang dari semasa ke semasa Kementerian Pelancongan dan juga MAS memang mengadakan perundingan dan perbincangan mencari jalan untuk mempromosikan industri pelancongan selaras dengan kepentingan negara.  Tapi apa yang dikatakan oleh Yang Berhormat bahawa dengan berhentinya beberapa laluan antarabangsa, ini telah menjejaskan industri pelancongan negara ini tidak benar juga.  Oleh kerana sungguhpun kita telah memberhentikan beberapa laluan antarabangsa tetapi oleh usaha yang dijalankan oleh MAS untuk mengadakan rancangan code-share dengan baru-baru ini syarikat penerbangan yang lain sungguhpun destinasi yang tertentu di mana MAS memang tidak beroperasi tetapi rangkaian ini masih ada melalui code–share, melalui hub-and-spoke. Maka usaha kita untuk mempromosikan industri pelancongan negara memang tidak terjejas.  Sekian, terima kasih.

Timbalan Yang di-Pertua:  Terima kasih Yang Berhormat.  Sekali lagi Dewan Negara merakamkan setinggi-tinggi terima kasih kepada Yang Berhormat Menteri yang hadir sendiri untuk menjawab soalan pada pagi ini...
[Tepuk]


6.
Puan Wan Ubaidah binti Omar minta Perdana Menteri menyatakan, individu atau institusi yang berhak menyatakan halal atau haram sesuatu barangan serta mengeluarkan logo halal.

Menteri di Jabatan Perdana Menteri [Prof. Dato' Dr. Abdullah bin Md. Zin]:  Terima kasih Tuan Yang di-Pertua dan terima kasih kepada Yang Berhormat Senator yang telah mengemukakan soalan.  Mengikut peruntukan yang sedia ada pihak yang boleh menyatakan sesuatu barangan itu halal atau haram adalah terletak di bawah bidang kuasa Jabatan Kemajuan Islam Malaysia atau JAKIM, dan Jabatan Agama Islam Negeri iaitu JAIN.  Walau bagaimanapun, sudah ada persetujuan bahawa JAKIM sahaja akan diberi kuasa untuk menentukan halal sesuatu produk dan seterusnya mengeluarkan sijil dan juga Logo Halal.  Terima kasih.

Puan Wan Ubaidah binti Omar:  Terima kasih. Soalan tambahan saya ialah bilakah penguatkuasaan akan dilaksanakan kerana sekarang ini masih terdapat banyak logo halal yang dikeluarkan oleh Jabatan Agama Negeri masing-masing dan saya juga ingin tahu bagaimana sesetengah restoran di dalam negara kita terutamanya di Kuala Lumpur ini yang menjual arak tetapi masih menggunakan logo halal daripada JAKIM.  Terima kasih.

Prof. Dato' Dr. Abdullah bin Md. Zin:  Terhadap pelaksanaan daripada pihak JAKIM terhadap logo-logo halal, sekarang ini masih belum diberi kuasa kepada JAKIM sepenuhnya.  Tapi menurut apa yang telah pun diputuskan dalam mesyuarat menteri-menteri besar pada 7 Mac 2006 yang lepas iaitu dipengerusikan sendiri oleh Yang Amat Berhormat Perdana Menteri, jabatan-jabatan agama Islam negeri-negeri telah bersetuju menyerahkan kepada JAKIM sahaja untuk mengeluarkan sijil halal yang standard iaitu certificate, sijil dan juga logo halal.  

Kalau sekarang ini JAKIM juga ada kuasa untuk mengeluarkan apabila memohon kepada JAKIM.  Begitu juga JAIN ada kuasa sekiranya syarikat-syarikat tadi memohon kepada JAIN.  Menurut negeri-negeri yang ada di seluruh Malaysia berdasarkan kod dalamannya.  Kalau katakan Terengganu digunakan dalam itu ‘T’, kalau Kelantan ‘D’ misalnya. Itu untuk memudahkan, sama dengan pendaftaran kereta. Jadi sekarang akan disiapkan satu memorandum kepada Jemaah Menteri iaitu penyerahan kuasa JAIN itu kod JAKIM. Sedang dalam proses.

Tentang soalan yang kedua bagaimana penguatkuasaan dijalankan oleh pihak JAKIM dan juga JAIN.  Jadi penguatkuasaan itu berdasarkan pertamanya kepada adanya aduan-aduan akan dibuat pemeriksaan.


Yang kedua, berdasarkan kepada pemeriksaan berkala daripada pihak JAKIM dan juga JAIN. Jadi apabila syarikat hendak memohon logo halal kemudian dipastikan kesahihan untuk menggunakan Logo Halal JAKIM itu.  Kalau kita benar-benar puas hati dengan operasi syarikat itu dari segi pengeluarannya halal maka kita keluarkan tetapi berkala pun kita memantau dari masa ke semasa. Kalau ada pengaduan, kita akan buat pengaduan.Ini berdasarkan kepada kuasa yang diberi oleh Akta Perihal Dagangan 1972 iaitu milik kepada KPDN, Kementerian Perdagangan Dalam Negeri dan Hal Ehwal Pengguna.  

Jadi kerjasama cukup baik sebagaimana yang pernah saya nyatakan dahulu terhadap soalan yang telah ditimbulkan oleh seorang Senator bagaimana kuasa itu, saya rasa telah pun jelas dan Ahli-Ahli Yang Berhormat telah pun membaca catatan daripada perbincangan dahulu.
Jadi sekarang ini terhadap soalan yang khusus daripada Senator iaitu bagaimana kita mengeluarkan suatu premis ataupun hotel dan sebagainya, ada jual arak sedangkan dikeluarkan oleh pihak JAKIM ataupun oleh JAIN, Sijil Halal ataupun Logo Halal, memakai Logo Halal JAKIM.  

Suka saya menyatakan, kalau operasinya sekarang ini di hotel, kita memperakukan iaitu di dapur itu sahaja, di dapur itu tidak bercampur di antara makanan halal dan makanan tidak halal dari segi simpanannya, dari segi operasinya kemudian yang soal jual arak dan sebagainya, itu satu bahagian yang lain.  Biasa kalau sedemikian, boleh diperakukan oleh JAKIM ataupun JAIN memakai Logo Hala dan Certificate Halal dikeluarkan oleh pihak JAKIM dan juga JAIN.  
Sekian, terima kasih.  

Timbalan Yang di-Pertua: Dato’ Haji Abdul Rashid dan selepas itu Datuk Hajah Dayang Mahani.


Dato’ Haji Abdul Rashid bin Ngah:  Terima kasih Tuan Yang di-Pertua. Berhubung dengan jawapan Yang Berhormat Menteri tadi, saya teringat satu laporan surat khabar beberapa bulan yang lalu menyatakan bahawa kalau saya tidak salah Tuan Yang di-Pertua, Mufti Istana Negara telah melawat satu kilang membuat roti dan mengeluarkan kenyataan tentang roti itu.  Adakah Mufti Negara ini, juga mungkin mufti-mufti yang lain diberi kuasa untuk menentukan status halal dan sebagainya Tuan Yang di-Pertua.


Prof. Dato' Dr. Abdullah bin Md. Zin:  Pertama saya suka membetulkan jawatan itu sendiri sebenarnya tidak ada jawatan ‘Mufti Istana Negara’ yang adanya ialah Pegawai Agama Istana Negara.  

Yang keduanya, seseorang itu mungkin menurut pandangannya boleh mengatakan halal ataupun tidak tetapi tidak diiktiraf oleh JAKIM. Yang boleh diiktiraf oleh JAKIM apabila disahkan oleh Bahagian Halal, JAKIM ada banyak bahagian-bahagiannya, salah satunya Bahagian Halal.  Bahagian Halal ini ada pegawai-pegawainya. Apabila ada permohonan, apabila ada..., sebab penggunaan Logo Halal adalah pilihan, bukan paksaan.


Jadi kalau ada permohonan, kita pergi, pegawai-pegawai ini, puas hati dengan operasinya dengan menurut standard Malaysia yang telah dibangunkan oleh pihak kerajaan maka dikeluarkan. Jadi, sama ada hendak pakai, bukan seorang ustaz ataupun sebagaimana yang disebut tadi Pegawai Agama Islam Negara hendak mengatakan, halal kah, itu adalah dalam bidang dibolehkan sebab menurut Akta Perihal Dagangan sekarang ini, terlalu sebab diluluskan akta ini pada tahun 1972 lagi, sudah tentu terlalu umum perbicaraannya.


Jadi sekarang ini, pihak Peguam Negara sedang memperhalus untuk di antaranya memberi kuasa kepada JAKIM.  Yang keduanya, untuk menentukan pihak-pihak lain tidak boleh menggunakan sewenang-wenangnya Logo Halal tadi. Kalau sekarang ini ditulis logo Halal walaupun tidak dikeluarkan oleh JAKIM, boleh. Asalkan syarikat tadi tidak menyalahgunakan Logo Halal JAKIM, dia kata halal begitu sahaja. Jadi perbahasan halal begitu luas sekali sekarang ini akan dipersempit, akan difokuskan penggunaan halal itu akan diberi kuasa kepada JAKIM.  Jadi, sekian.


Timbalan Yang di-Pertua:  Datuk Hajah Dayang Mahani.


Datuk Hajah Dayang Mahani binti Tun Pg. Ahmad Rafee: Tuan Yang di-Pertua soalan tambahan saya ialah, apakah jaminan atau ciri-ciri keselamatan supaya Logo Halal itu tidak boleh ditiru atau boleh diklon supaya ianya tidak mampu siapa-siapa yang mempunyai Logo Halal ini disalahgunakan.  


Prof. Dato' Dr. Abdullah bin Md. Zin:  Ciri-ciri yang tertentu untuk memastikan bahawa ianya tidak diklon ataupun tidak disalahgunakan. Tetapi dalam Akta Perihal Dagangan masih seseorang itu boleh menggunakan Logo Halal mereka sendiri. Ini suatu kebebasan lagi, satu lompang dalam undang-undang, mereka boleh menggunakan asalkan kalau mereka menggunakan Logo Halal mereka asalkan barang-barang yang mereka keluarkan itu benar-benar halal.  Kalau tidak halal maka boleh diambil tindakan di bawah Akta Perihal Dagangan 1972.

Timbalan Yang di-Pertua: Dewan Negara merakamkan setinggi-tinggi terima kasih kepada Yang Berhormat Menteri di Jabatan Perdana Menteri... [Tepuk]  Yang bertanggungjawab ke atas hal ehwal agama Islam. Terima kasih. 
7.
Datuk Dr. Lee Chong Meng minta Menteri Kemajuan Luar Bandar dan Wilayah menyatakan, apakah langkah-langkah yang telah diambil oleh kerajaan di bawah Program Lonjakan Mega Luar Bandar yang berkonsepkan agrapolitan dengan harapan pusat pertumbuhan ekonomi yang berorientasikan pertanian ini akan dapat mengeluarkan keluarga miskin tegar daripada garis kedaifan.


Timbalan Menteri Kemajuan Luar Bandar dan Wilayah [Dato' Zainal Abidin bin Osman]:  Tuan Yang di-Pertua saya ingin mengatakan terima kasih kepada Yang Berhormat Senator Datuk Dr. Lee Chong Meng kerana membawa soalan ini.  

Langkah-langkah yang telah diambil oleh kerajaan di bawah Program Lonjakan Mega Luar Bandar yang berkonsepkan agrapolitan bagi mengeluarkan keluarga miskin tegar daripada kepompong kemiskinan ialah dengan mengenal pasti kawasan-kawasan luar bandar yang mundur, terpencil, memiliki kadar kemiskinan tegar yang tertinggi tetapi berpotensi untuk dibangunkan.  


Pada masa ini, empat kawasan telah dikenal pasti dan telah dirancang pelaksanaan projek agropolitan iaitu agropolitan Pulau Banggi di Sabah meliputi 4,500 hektar untuk 1,200 peserta, agropolitan Rancangan Kemajuan Tanah KESEDAR meliputi 8,548 hektar untuk 3,100 peserta, agropolitan Tanjung Gahai di Kuala Lipis, Pahang dan agropiltan Wilayah Gandar di Lenggong, Perak meliputi 1,437 hektar untuk 800 orang peserta.  Kesemua projek agropolitan di atas akan mengusahakan ladang tanaman getah kecuali KESEDAR, akan mengusahakan tanaman kelapa sawit.  Sebelum ladang-ladang ini mengeluarkan hasil dalam jangka masa 30 bulan, peserta-peserta akan menjalankan aktiviti-aktiviti pertanian integrasi, ternakan komersial, perniagaan kecil dan lain-lain aktiviti ekonomi tambahan untuk menjana pendapatan.


Tuan Yang di-Pertua, kementerian juga akan mewujudkan kemudahan prasarana, utiliti dan kemudahan sosial di kawasan projek-projek ini.  Kemudahan-kemudahan fizikal ini dirancang bukan sahaja memberi manfaat kepada kawasan penempatan tetapi memberi faedah kepada kawasan-kawasan di sekitarnya. Langkah-langkah juga akan diambil untuk memasukkan program-program modal insan seperti latihan dan kemahiran keusahawanan, program kecemerlangan pendidikan, program pembangunan minda, medan infodesa dan kemudahan taska dan tadika di kawasan-kawasan projek ini.


Tuan Yang di-Pertua, Kementerian Kemajuan Luar Bandar dan Wilayah juga turut mengenal pasti empat lagi kawasan tambahan untuk projek agropolitan iaitu di Pekan, Pahang, Setiu, Terengganu, Batang Lupar, di Sarawak dan kawasan Kedar di Kedah meliputi kawasan seluas 18,916 hektar untuk 5,196 peserta.  

Untuk makluman Dewan yang mulia ini, keseluruhan Projek-projek Lonjakan Mega Luar Bandar akan melibatkan kos RM1.19 bilion dengan keluasan 33,201 hektar untuk faedah 10,000 orang keluarga miskin tegar.


Timbalan Yang di-Pertua: Datuk Lee Chong Meng dan selepas itu Datuk Wira Syed Ali.


Datuk Dr. Lee Chong Meng: Terima kasih Tuan Yang di-Pertua. Syabaslah kepada kementerian untuk mengadakan banyak projek untuk menolong orang miskin di luar bandar.  Sebenarnya di negara maju, keluaran pertanian atau bahan-bahan makanan adalah dizonkan di kawasan luar bandar, di kawasan desa untuk membekal makanan kepada pusat bandar raya dan ini akan menggalakkan golongan yang miskin di luar bandar berkumpul sekali untuk menjalankan aktiviti-aktiviti pertanian. Saya difahamkan di Amerika mereka buat kerja itu dan dengan ini keuntungan untuk golongan yang miskin di luar bandar akan bertambah.  Jadi di negara maju, golongan petani adalah lebih kaya daripada golongan di luar bandar sebahagiannya...  


Timbalan Yang di-Pertua:  Soalannya?


Datuk Dr. Lee Chong Meng:  Jadi, soalan saya adakah kementerian bercadang untuk berdialog dengan Kementerian Pertanian dan Industri Asas Tani kementerian lain-lain untuk mengadakan program dan memperluaskan program untuk menolong orang yang miskin di luar bandar dan kita bolehlah hapuskan tahap kemiskinan di luar bandar tidak kira bangsa. Inilah cadangan saya dan permintaan saya.


Dato' Zainal Abidin bin Osman: Terima kasih Yang Berhormat Datuk. Kementerian Kemajuan Luar Bandar dan Wilayah sentiasa bekerjasama dalam tahap yang cukup erat dengan  semua kementerian termasuk Kementerian Pertanian dan Industri Asas Tani, Kementerian Pembangunan Usahawan dan lain-lain kementerian untuk memastikan bahawa produk-produk, program-program promosi yang melibatkan pengeluaran makanan dapat diselaraskan dan dipertingkatkan di kawasan luar bandar untuk kemudahan-kemudahan seluruh rakyat sama ada di bandar atau di luar bandar. 

Pandangan Yang Berhormat seperti contoh yang dibuat di Amerika itu, diambil kira, akan dibawa kepada pihak kementerian untuk dijadikan sebagai asas keputusan-keputusan kita di masa yang akan datang.  Terima kasih.


Datuk Wira Sfyed Ali bin Tan Sri Abbas Alhabshee: Terima kasih Tuan Yang di-Pertua, soalan tambahan saya, sejauh manakah kejayaan Program Pembasmian Kemiskinan Luar Bandar yang dilakukan seperti Program Satu Rumah Satu Komputer dan Gerak Desa Wawasan.  Terima kasih.


Dato' Zainal Abidin bin Osman:  Terima kasih Yang Berhormat Senator Datuk Wira Syed Ali. 

Sehingga kini masih terdapat 48,134 orang keluarga miskin tegar di seluruh negara dan pihak kementerian akan melaksanakan pelbagai program di bawah Rancangan Malaysia Kesembilan ini untuk memastikan bahawa kita dapat keluarga miskin tegar sifar menjelang tahun 2010, termasuklah 10,000 keluarga yang akan kita keluarkan daripada kepompong kemiskinan berdasarkan Program Lonjakan Mega Luar Bandar yang diterangkan tadi.  

Bagi menjawab soalan Yang Berhormat Datuk tentang Program Satu Rumah Satu Komputer, kita akan sentiasa bekerjasama dengan kementerian-kementerian lain untuk memastikan bahawa digital divide atau jurang pemilikan komputer di bandar dan di desa dapat dirapatkan supaya kemudahan-kemudahan yang kita sediakan melalui kementerian ini termasuk Medan Indo Desa, termasuk mengkomputerkan tabika-tabika KEMAS di seluruh negara, dapat menjadi satu asas untuk penduduk-penduduk di luar bandar mengenali dan celik komputer dan ini secara langsung akan dapat merapatkan jurang yang selama ini terlebar luas antara bandar dan luar bandar daripada segi celik komputer dan juga pemilikan komputer.
Terima kasih.
Timbalan Yang di-Pertua: Datin Paduka Nor Hayati binti Tan Sri Dato’ Seri Onn.
Datuk Hajah Azizah binti Abd. Samad: Tuan Yang di-Pertua, boleh saya bacakan soalan dia sebab dia ada hal di istana.

Timbalan Yang di-Pertua:  Bagi menghormati kehadiran Yang Berhormat Menteri, saya benarkan.
Datuk Hajah Azizah binti Abd. Samad: Soalan No. 8.

8.
Datin Paduka Nor Hayati binti Tan Sri Dato’ Seri Onn minta Menteri Perusahaan Perladangan dan Komoditi menyatakan, sejauh manakah kementerian mendapat kerjasama kerajaan-kerajaan negeri bagi tujuan pembukaan ladang-ladang bagi melaksanakan projek-projek di tanah-tanah hak milik kerajaan negeri.


Menteri Perusahaan Perladangan dan Komoditi [Datuk Peter Chin Fah Kui]:  Terima kasih Yang Berhormat Tuan Yang di-Pertua yang membenarkan soalan ini dijawab, yang tertera dalam jadual hari ini.  

Tuan Yang di-Pertua, projek-projek pembukaan ladang di atas tanah-tanah negeri oleh agensi-agensi di bawah kementerian saya adalah bertujuan untuk penyelidikan dan pembangunan sektor komoditi kerana bagi program penyelidikan dan pembangunan biasanya diperoleh daripada tanah kerajaan negeri dengan agensi-agensi dalam kementerian saya dan tidak menghadapi sebarang masalah dalam proses perolehan tanah daripada kerajaan-kerajaan negeri.

Walau bagaimanapun kementerian ini sedar akan kepentingan tanah kepada kerajaan negeri.  Oleh yang demikian, pelaksanaan projek pembangunan yang melibatkan tanah kerajaan negeri dibuat melalui kerjasama dan penyertaan kerajaan-kerajaan negeri. Sebagai contoh, kerjasama telah dijalankan antara kementerian saya dengan kerajaan negeri Sabah dan Sarawak dalam usaha melaksanakan skim-skim bantuan pekebun kecil kelapa sawit di atas tanah NCR di Sabah dan Sarawak.  Bagi permohonan-permohonan untuk membuka ladang-ladang di atas tanah kerajaan, pihak kerajaan negeri mempunyai hak sepenuhnya untuk meluluskan sesuatu projek yang melibatkan aktiviti sosial ekonomi termasuk usaha-usaha perladangan.  

Sukalah saya memaklumkan kementerian saya semasa ke semasa akan mengadakan mesyuarat dua hala dengan kerajaan-kerajaan negeri yang antara lainnya bertujuan membincangkan isu prospek dan masalah pembangunan sektor perladangan dan komoditi yang melibatkan tanah-tanah milik kerajaan negeri.  Sekian.  

9.
Tuan Lee Chee Keong minta Perdana Menteri menyatakan, sejauh manakah berkesannya usaha-usaha SPA dalam menarik penyertaan golongan muda mudi bukan bumiputera dalam mengisi jawatan-jawatan perkhidmatan awam dan nyatakan jumlah yang berjaya dilantik daripada tahun 2003 hingga 2005.  

Menteri di Jabatan Perdana Menteri [Tan Sri Bernard Giluk Dompok]:  Terima kasih Tuan Yang di-Pertua.  Pengambilan kakitangan untuk berkhidmat di dalam perkhidmatan awam dijalankan secara berterusan mengikut keperluan semasa dan kekosongan jawatan. Urusan pengambilan adalah berasaskan syarat yang ditetapkan dalam skim perkhidmatan berkenaan di samping beberapa kriteria yang ditentukan dalam proses pengambilan. Adalah diakui nisbah bilangan kakitangan awam di antara kaum pada masa ini tidak seimbang. Keadaan ini berlaku disebabkan jumlah permohonan bukan bumiputera khususnya Cina dan India untuk memasuki perkhidmatan awam adalah kurang berbanding dengan jumlah permohonan dari bumiputera.  

Faktor peratusan permohonan yang tinggi merupakan faktor utama yang menyebabkan jentera perkhidmatan awam terdiri dari kaum bumiputera yang ramai. Walau bagaimanapun peratusan calon lantikan bukan bumiputera berbanding jumlah permohonan adalah sangat tinggi.  Walaupun begitu, peratusan lantikan bukan bumiputera sentiasa meningkat dari tahun 2003 hingga 2005.  
Berdasarkan statistik SPA pada tahun 2003, 81.73% daripada 14,160 lantikan adalah bumiputera.  Manakala bagi bukan bumiputera pula adalah 18.27%.  Manakala bagi tahun 2004, 81.34% daripada 19,552 lantikan adalah bumiputera dan bukan bumiputera adalah 18.66%.  
Pada tahun 2005 pula, 81.06% lantikan daripada 19,495 lantikan adalah bumiputera dan bukan bumiputera adalah 18.94%.  Dengan ini jelaslah bahawa sentiasa ada peningkatan setiap tahun bagi bukan bumiputera dalam menjawat jawatan dalam perkhidmatan awam.  
Dalam melaksanakan urusan pengambilan, SPA telah menjelaskan kepada saya ianya tidak pernah menggunakan faktor kaum dalam proses tapisan permohonan untuk dipanggil temu duga.  Pilihan seseorang calon semasa temu duga serta kesesuaian calon bagi sesuatu jawatan dilaksanakan secara telus dan saksama.  Pihak SPA telah mengambil beberapa langkah untuk menambah bilangan kakitangan bukan bumiputera di dalam perkhidmatan awam termasuklah:

(i) penyiaran iklan dalam akhbar bahasa Cina dan Tamil termasuk akhbar di Sabah dan Sarawak;

(ii) mengadakan Hari Pelanggan SPA pada setiap Isnin minggu keempat di ibu pejabat SPA Putrajaya;

(iii) mengatur program Hari SPA bersama pelanggan di luar ibu pejabat termasuk di pedalaman Sabah dan Sarawak;

(iv) mempromosi dan menyebarkan maklumat secara berkala mengenai peluang pekerjaan yang ditawarkan oleh SPA melalui media cetak dan media elektronik seperti RTM dan TV3; dan
(v) menyertai program Hari Kerjaya di institut pengajian awam dan swasta dengan mengadakan sesi taklimat, penjualan borang SPA dan permohonan secara online.  
Terima kasih.  

Timbalan Yang di-Pertua: Tuan Lee Chee Keong, selepas itu Tuan Munusamy.  

Tuan Lee Chee Keong:  Terima kasih Tuan Yang di-Pertua dan terima kasih Yang Berhormat Menteri.  Dan terima kasih kepada pihak SPA yang telah berusaha.  Soalan tambahan saya, apakah masalah-masalah yang dihadapi oleh pihak SPA dalam proses mempromosi jawatan-jawatan kerajaan selain daripada mungkin masalah gaji. Sebab kita lihat dalam surat khabar hari ini, kakitangan memohon peningkatan gaji sebanyak 40% pada kerajaan. Jadi adakah ini menjadi salah satu daripada masalahnya dan saya ingin tahu bagaimanakah respons pemohon-pemohon terhadap usaha SPA ini?  Terima kasih.  

Tan Sri Bernard Giluk Dompok:  Tuan Yang di-Pertua, bagi menjawab soalan ini saya ingin mengambil contoh pengambilan tahun ini juga. Iaitu daripada jawatan-jawatan yang diiklankan untuk ditemu duga oleh SPA sendiri ialah 7,096 kekosongan.  Setakat ini hanya 3,533 yang telah diisi. Ini Tuan Yang di-Pertua, adalah hasil daripada pengiklanan dan memang mereka yang mengisi borang untuk memohon, ramai sekali.  Tetapi negara ini kekurangan pakar doktor misalnya, jadi daripada kekosongan yang telah diiklankan itu, ada lagi 2,070 kekosongan untuk jawatan pegawai perubatan yang masih diiklankan oleh kerajaan.  

Daripada permohonan kaum Melayu misalnya yang diterima sehingga bulan November dari 1hb Januari hingga hujung bulan November tahun ini, dari kaum Melayu, SPA telah menerima permohonan seramai 402,315 pemohon.  Dan daripada itu, SPA telah melantik 2,323.  Daripada masyarakat Tionghoa, permohonan yang diterima pada tahun ini adalah 8,662 dan daripada itu 641 telah dilantik untuk menjawat jawatan pegawai dan profesional. Daripada masyarakat India, 12,465 telah memohon dan 390 telah dilantik untuk menjawat jawatan kosong.  Daripada masyarakat KadazanDusun misalnya 17,836 telah memohon dan 38 dilantik. Dan masyarakat Iban 18,858 telah memohon dan lantikan hanya 24. Daripada masyarakat Bajau 8,203 memohon dan 19 pegawai telah dilantik daripada permohonan itu.  

Jadi menunjukkan Tuan Yang di-Pertua, kita mempunyai ramai pemohon, masih lagi ada kekurangan disebabkan lebih ramai daripada masyarakat kaum Melayu telah memohon jawatan-jawatan yang telah diiklankan.  

Tuan M. Munusamy:  Terima kasih Tuan Yang di-Pertua. Soalan tambahan saya, dari jawapan daripada Menteri kita telah mendengar beberapa peningkatan pengambilan pekerja-pekerja bagi perkhidmatan awam. Dalam angka-angka yang diberi iaitu 18% dari 2003 hingga 2005, saya rasa kebanyakannya adalah daripada kategori sokongan dan kategori pekerja rendah.  Daripada graduan-graduan yang bukan bumiputera, ramai juga telah memohon untuk ujian pertama bagi memasuki kategori PTD dalam perkhidmatan awam.  
Pada awal tahun ini, kita telah dengar ada 80 ribu kekosongan dalam perkhidmatan awam.  Soalan saya ialah daripada graduan-graduan yang bukan bumiputera, berapa ramai telah memohon untuk ujian pertama bagi memasuki dalam PTD khasnya daripada kaum Cina dan India?  Dan berapa banyak telah lulus?  Saya difahamkan 23 sahaja yang lulus, adakah ini angka yang benar?  Terima kasih.  

Tan Sri Bernard Giluk Dompok: Tuan Yang di-Pertua, saya tidak mempunyai angka untuk permohonan pada PTD sekarang ini. Dan kalau Yang Berhormat ingin angka-angka ini, saya akan pastikan ia akan disampaikan kepada Yang Berhormat. Tetapi bagi pengambilan yang saya maksudkan pada tahun ini ialah semuanya daripada pegawai dan profesional termasuklah mereka yang memohon untuk memasuki PTD Tuan Yang di-Pertua.  

Timbalan Yang di-Pertua: Silakan Datuk Yaakob. Sekurang-kurangnya saya beri peluang kepada tiga bangsa yang terbesar dalam negara kita.  

Datuk Yaakob bin Haji Mohammad: Cukup adil Tuan Yang di-Pertua. Terima kasih Tuan Yang di-Pertua, soalan tambahan saya.  Kita lihat fokus persoalan yang dibangkitkan dalam Dewan pada hari ini dalam perkhidmatan awam. Seolah-olah wujud satu senario bumiputera menguasai di dalam sektor perkhidmatan awam.  Saya hendak minta pandangan daripada Yang Berhormat Tan Sri, strategi cara pemantauan dibuat supaya hujah-hujah yang kita persoalkan dalam Dewan Negara ini wujud satu keseimbangan dari segi pengambilan tenaga kerja.  Khususnya di pihak swasta.  

Soalan saya Tuan Yang di-Pertua, saya hendak tanya Yang Berhormat Tan Sri Menteri.  Bagaimana kita hendak pantau di pihak swasta pengambilan tenaga bumiputera kerana hampir 95% yang menguasai pengurusan adalah bukan bumiputera. Kalau boleh Yang Berhormat Tan Sri, bagi sedikit strategi kerajaan untuk cara kita pantau kerana di pihak kerajaan memang boleh kita pantau. Tapi bagaimana strategi kerajaan untuk memantau pihak swasta?  Terima kasih.  

Timbalan Yang di-Pertua:  Apa strategi ini Yang Berhormat?  

Tan Sri Bernard Giluk Dompok: Tuan Yang di-Pertua, saya ingat saya pernah menjawab soalan tambahan ini dalam Dewan Negara ini.  Dan saya ingat kerajaan tidaklah dapat untuk memantau pengambilan pekerja-pekerja di pihak swasta sebab pihak swasta ini adalah syarikat kepunyaan orang perseorangan, private sector companies dan kita tidak mempunyai hak untuk menentukan sesiapa yang diambil untuk berkhidmat dan bekerja di pihak swasta.  Hanya kerajaan bolehlah memberi galakan kepada pihak swasta untuk mengambil pekerja daripada semua kaum. Kalau dalam hemat saya, lebih baik bagi negara ini kalau anggota pekerja di perkhidmatan awam ini mengikut nisbah bangsa-bangsa ataupun suku-suku kaum di negara ini dan begitu juga dengan pihak swasta.  

Ini akan dapat merapatkan lagi tali persaudaraan di antara suku kaum di negara ini.  Saya ingat ini adalah hanya datangnya daripada hati mereka yang mengambi kerja daripada pihak swasta.  Namun untuk GLC, ataupun government link companies mungkin nasihat kerajaan itu bolehlah diambil berat oleh mereka yang menjalankan tugas dalam syarikat-syarikat tersebut.

Timbalan Yang di-Pertua: Terima kasih Yang Berhormat. Dewan Negara juga merakamkan setinggi-tinggi terima kasih kepada Yang Berhormat Menteri Jabatan Perdana Menteri... [Tepuk] yang bertanggungjawab di antara lain perkara-perkara yang berkaitan dengan perkhidmatan awam.  Terima kasih.  

[Tuan Yang di-Pertua mempengerusikan Mesyuarat]
Tuan Yang di-Pertua:  Saya berharap Yang Berhormat-Yang Berhormat tidak terkilan kerana kita tidak dapat habiskan lebih banyak pertanyaan pada hari ini.  Tetapi ini adalah kerana Dewan Negara menghormati kehadiran Yang Berhormat Menteri-Menteri Kabinet dan mahu memberi peluang kepada mereka, memberi penerangan yang secukupnya kepada Dewan Negara.  Saya juga mengikuti jawapan-jawapan dan rasa bangga kerana selama satu setengah jam yang telah berlalu segala perkara-perkara dibincangkan dengan tidak ditenggelami polemic  dengan izin, terima kasih.  Maka saya menjemput Tuan Haji Tajul Urus bin Haji Mat Zain.

10.
Tuan Haji Tajul Urus bin Haji Mat Zain minta Menteri Sumber Manusia dan Alam Sekitar menyatakan:-
(a)
sejauh manakah keberkesanan dalam mengawal masalah jerebu.  Ini memandangkan ia merupakan masalah berulang dan memohon untuk penjelasan tentang peruntukan yang telah dibelanjakan bagi menghadapi masalah jerebu ini; dan
(b)
tindakan yang akan digunakan bagi menangani masalah jerebu seperti yang diberitakan oleh luar Negara; di mana dijangka masalah jerebu akan lebih teruk dan buruk dalam tahun 2007.


Setiausaha Parlimen Kementerian Sumber Asli dan Alam Sekitar [Tuan Sazmi bin Miah]:  Terima kasih Ahli Yang Berhormat, Tuan Yang di-Pertua.  Untuk makluman Ahli Yang Berhormat
(a)
Sungguhpun pelbagai usaha telah dijalankan sama ada secara dua hala atau pelbagai hala, mahupun menerusi mekanisme peringkat ASEAN, kejadian jerebu masih berlaku hampir setiap tahun.  Ini adalah kerana pembakaran terbuka yang dilakukan secara sengaja atau tidak sengaja oleh para petani dan juga ladang-ladang di negara jiran bagi tujuan pertanian atau pembersihan tanaman.  
Bagi menangani kejadian jerebu daripada sumber dalaman aktiviti yang dijalankan selain daripada penguatkuasaan undang-undang bagi menangani kejadian pembakaran terbuka dan pelepasan daripada kenderaan bermotor ialah menjalankan pembenihan awan terutamanya di negeri Sarawak dan di dalam tahun 2006 sahaja, Jabatan Meteorologi Malaysia telah membelanjakan sebanyak RM1.053 juta bagi tujuan pembenihan awan di seluruh negara, dan ini tidak termasuk perbelanjaan yang terlibat akibat tindakan penguatkuasaan yang telah dipertingkatkan.  


Bagi soalan bahagian,

(b)
Untuk menangani kejadian jerebu merentas sempadan pelbagai strategi, pelan tindakan dan aktiviti telah dirangka dan dilaksanakan.  Bagi tujuan menyelaras tindakan yang bakal diambil di peringkat ASEAN pelbagai jawatankuasa telah ditubuhkan seperti Pasukan Petugas Teknikal Jerebu yang merancang pelbagai aktiviti dan program.  

Satu pasukan pakar teknikal ASEAN juga telah ditubuhkan bagi menilai betapa buruknya tahap kejadian jerebu pada sesuatu masa.  Pakar-pakar teknikal akan digerakkan ke lokasi kebakaran dan apabila pakar-pakar ini mengisytiharkan amaran tahap tiga ia bererti bahawa kejadian adalah serius dan perlu ditangani dengan kadar segera dengan kerjasama negara-negara ASEAN yang lain. Negara-negara ASEAN juga akan mengadakan simulation exercise, dengan izin, pada bulan Mei tahun 2007 di Riau Indonesia bagi menguji tahap persediaan anggota-anggota negara ASEAN di dalam menangani kejadian jerebu termasuk persediaan komunikasi, peralatan mobilisasi dan sebagainya.


Pihak Indonesia telah menyediakan pelan tindakan menangani pencemaran jerebu merentasi sempadan yang merangkumi program-program yang dirancang daripada tahun 2007 hingga 2009. Pelan ini mengandungi tindakan agensi pelaksana dan anggaran kos yang terlibat. Dana jerebu juga telah ditubuhkan di bawah perjanjian ASEAN mengenai pencemaran jerebu merentasi sempadan dan Malaysia juga telah pun bersetuju untuk menyumbang sebanyak USD50 ribu sebagai sumbangan awal.  

Sekian terima kasih.


Beberapa Ahli:  [Bangun]


Tuan Yang di-Pertua: Tuan Haji Tajul Urus kemudian pertanyaan terakhir Yang Berhormat Lee Sing Chooi.


Tuan Haji Tajul Urus bin Haji Mat Zain:  Terima kasih Tuan Yang di-Pertua.  


Tuan Yang di-Pertua:  Sebelum saya minta Yang Berhormat Menteri Kewangan Kedua membentangkan belanjawan.


Tuan Haji Tajul Urus bin Haji Mat Zain:  Terima kasih Tuan Yang di-Pertua.  Masalah jerebu sudah sampai ke tahap yang tidak sihat dan berbahaya.  Oleh kerana masalah jerebu ini sudah bermusim seperti juga musim tengkujuh pihak berkuasa sepatutnya lebih bersedia menghadapinya.  Soalan tambahan saya ialah, bilakah Malaysia akan menguatkuasakan Pelan Tindakan Hanoi 1998 dan Perjanjian Asap Antara Negara Sempadan ASEAN 2003 yang sudah ditandatangani Presiden Susilo Bambang Yudoyono tetapi belum diwartakan oleh badan perundangan negara itu?  Sekian terima kasih.


Tuan Sazmi bin Miah:  Terima kasih Yang Berhormat.  Selagi belum diperakukan oleh Dewan Perundangan Rakyat Indonesia kita tidak boleh buatlah dia pelbagai hala, tidak boleh dilakukan sebagai satu hala, walaupun perjanjian tersebut telah ditandatangani oleh pihak Presiden Indonesia.  Terima kasih.


Tuan Yang di-Pertua:  Tuan Lee Sing Choi.


Tuan Lee Sing Choi:  Terima kasih Tuan Yang di-Pertua.  Ya masalah jerebu ini pi mai pi mai, tiap-taip tahun dia mai juga. Dia tidak habis-habis. Saya rasa kecewa atas masalah ini, yang tidak dapat diselesaikan.


Tuan Yang di-Pertua:  Bila Yang Berhormat belajar cakap pi mai pi mai tang tu ini?


Tuan Lee Sing Choi: Tuan Yang di-Pertua, berkenaan dengan untuk menangani masalah jerebu ini dengan lebih berkesan, adakah pendekatan ekonomi atau economic sanction boleh dikenakan kepada negara-negara yang menyebabkan masalah jerebu ini?  Terima kasih.


Tuan Sazmi bin Miah: Saya berterima kasihlah soalan sedemikian. Dia lebih kurang jiran rumah kitalah, dia masak masuk bau ke rumah kita dan sebagainya ataupun jiran kita lepas angin dekat sebelah kita pun.  Jadi ia masalah-masalah sebegitu kadang-kadang kalau kita ambil tindakan, kita tidak hendak bagi jiran kita keluar pergi beli sayur dan sebagainya kasihanlah anak-anak dalam rumah itu tidak makan.  

Jadi saya rasa pendekatan yang kita ambil sekarang ini adalah yang paling berkesan di samping kita menjaga hubungan baik di antara negara-negara ASEAN. Sebab perkara dan masalah ini harus ditangani bersama. Kebanyakan masalah jerebu yang melanda negara kita bukannya berpunca daripada negara kita sendiri. Jadi saya rasa pendekatan kerajaan secara bermusyawarah, membuat pelan-pelan tindakan dan sebagainya adalah yang terbaik buat masa sekarang ini. Dan saya tidak mahu beranggapanlah bahawasanya kalau kita tidak ada buat benda-benda ini jerebu akan makin teruk, saya tidak tahulah. Tetapi saya rasa apa yang kita buat Menteri kita sudah dua tiga kali pergi ke negara jiran untuk berbincang dan kita tubuh jawatankuasa teknikal, kita juga menyediakan, sekarang ini menubuhkan dana untuk membantu negara jiran kita menangani masalah, saya rasa itu adalah yang terbaik yang kita buat sekarang ini.  Terima kasih.


Tuan Yang di-Pertua:  Terima kasih Yang Berhormat.  


Masa untuk Pertanyaan-Pertanyaan Jawab Lisan telah tamat
RANG UNDANG-UNDANG

RANG UNDANG-UNDANG PERBEKALAN 2007

Bacaan Kali Yang Kedua dan Ketiga
Tuan Yang di-Pertua: Yang Berhormat, Yang Berhormat Menteri Kewangan Kedua akan membentangkan rang undang-undang satu Akta bagi menggunakan sejumlah wang bagi daripada kumpulan wang yang disatukan. Saya sampuk di sini kerana hendak memperingati Yang Berhormat-Yang Berhormat bahawa Dewan Negara berurusan dalam perkara ini dengan bersandarkan Perkara 67 dan Perkara 68 Perlembagaan.  
Hakikatnya Perlembagaan Negara memberi kuasa yang terhad kepada Dewan Negara dalam soal-soal kewangan. Ini adalah satu unsur dalam Perlembagaan yang tidak banyak difahami oleh rakyat.  Jadi saya menyebut perkara tersebut bila kita bahas rang undang-undang ini janganlah anggap seperti Yang Berhormat-Yang Berhormat bahaskan rang undang-undang yang lain, kerana Perlembagaan tidak memberi Yang Berhormat-Yang Berhormat sama kuasa dengan Ahli-Ahli  Dewan Rakyat dalam urusan kewangan ini ditentukan oleh Perlembagaan, kerana kita dalam suasana semua pihak hendak memahami Perlembagaan kerana apabila kita memelihara Perlembagaan kita secara automatik memelihara perpaduan negara. 
Kita teruskanlah sama-sama memahami dan menghayati Perlembagaan Negara, maka saya jemput Yang Berhormat Menteri Kewangan Kedua.

Menteri Kewangan Kedua [Tan Sri Nor Mohamed bin Yakcop]:  Tuan Yang di-Pertua saya mohon mencadangkan supaya suatu rang undang-undang bertajuk “Suatu Akta bagi menggunakan sejumlah wang daripada kumpulan wang yang disatukan untuk perkhidmatan bagi tahun 2007 dan bagi memperuntukkan wang itu untuk perkhidmatan bagi tahun itu”, dibaca bagi kali kedua.  


Tuan Yang di-Pertua:  Silakan.


Tan Sri Nor Mohamed bin Yakcop:  Alhamdulillah, segala puji bagi Allah S.W.T kerana dengan izin dan limpah kurniaNya, dapat saya membentangkan bajet negara bagi tahun 2007 di Dewan yang mulia ini selepas ianya dibentangkan oleh Yang Amat Berhormat Perdana Menteri di Dewan Rakyat pada 1 September 2006.  
Rancangan Malaysia Kesembilan telah memperkenalkan Misi Nasional yang menggariskan lima teras utama dasar pembangunan negara untuk tempoh 15 tahun.  Bajet 2007 bertemakan melaksanakan Misi Nasional ke arah mencapai wawasan negara merupakan satu agenda tindakan untuk memaju pelaksanaan Misi Nasional ke arah merealisasikan Wawasan 2020. Bajet 2007 menyediakan pelbagai insentif bagi membolehkan sektor swasta menerajui semula pembangunan ekonomi negara.  Di samping mempergiatkan lagi sumber baru penjanaan pertumbuhan, langkah juga akan diambil untuk meningkatkan lagi access kepada sistem pendidikan dan latihan yang berkualiti di semua peringkat untuk menghasilkan tenaga kerja mahir yang bersesuaian dengan keperluan pembangunan negara.  


Usaha akan dipertingkatkan untuk mengurangkan keadaan ketidakseimbangan sosioekonomi terutamanya bagi memastikan matlamat membasmi kemiskinan tegar dicapai sepenuhnya menjelang 2010 serta mengurangkan jurang antara wilayah.  Program sosioekonomi untuk meningkatkan tahap kualiti hidup akan dimantapkan bagi menjamin kesejahteraan hidup rakyat.  Untuk meningkatkan pelaksanaan secara berkesan semua program dalam Bajet 2007 sistem penyampaian perkhidmatan awam akan terus diperkukuhkan.  
Tuan Yang di-Pertua prestasi pertumbuhan ekonomi negara terus memberangsangkan dengan Keluaran Dalam Negeri Kasar atau KDNK berkembang pada kadar enam peratus bagi tempoh Januari hingga September 2006.  Ini menunjukkan ekonomi kita berada di landasan yang kukuh untuk mencapai pertumbuhan melebihi sasaran 5.8% pada tahun ini. Petunjuk-petunjuk ekonomi utama bagi tempoh Oktober hingga Disember 2006 dijangka terus memberangsangkan seperti berikut:-


Bursa saham.  Bursa Saham Malaysia telah melonjak melebihi paras 1000 mata dan kini hampir 1,100 mata dan dijangka terus kukuh menunjukkan peningkatan tahap keyakinan pelabur tempatan dan luar negara. Rizab antarabangsa negara bertambah kukuh daripada 15 November 2006, ia merupakan USD79.8 bilion yang mampu membiayai 8.1 bulan import tertangguh ataupun 6.7 kali hutang jangka pendek luar negara.  Kadar inflasi terus terkawal dan menurun kepada 3.1%.  Pada bulan Oktober 2006 harga komoditi utama seperti kelapa sawit dan getah dijangka kekal tinggi.  Pertumbuhan ekonomi yang kukuh membolehkan rakyat terus menikmati kualiti hidup yang tinggi.  Pendapatan per kapita telah meningkat daripada RM18,040 pada tahun 2005 kepada RM19,740 pada tahun ini.  


Dari segi kuasa beli pariti, ianya juga meningkat daripada USD10,610 kepada USD11,870 dalam tempoh yang sama.  Prospek ekonomi global bagi tahun 2007 dijangka lebih sederhana dan berkembang lebih perlahan pada kadar 4.7% pada tahun 2007.  Perdagangan global juga dijangka berkembang hanya pada kadar 7.5%. Keadaan ini sudah tentunya mempengaruhi prospek pertumbuhan ekonomi negara. Oleh itu Bajet 2007 akan menumpu kepada langkah untuk merancakkan lagi kegiatan sektor swasta serta mempergiatkan aktiviti tambah nilai di sektor pertumbuhan baru.  

Dengan sokongan padu semua pihak, saya yakin kerajaan yakin pertumbuhan ekonomi negara akan terus kukuh.  KDNK dijangka meningkat 6% pada tahun hadapan.  Objektif utama Bajet 2007 ialah untuk memastikan misi nasional diterjemahkan kepada program dan projek yang dapat dilaksanakan segera dan dengan berkesan. Misi nasional telah dirangka berlandaskan kepada lima teras utama seperti berikut;


(i)
Meningkatkan ekonomi dalam rantaian nilai lebih tinggi;

(ii)
Meningkatkan keupayaan pengetahuan dan inovasi negara seta 



memupuk minda kelas pertama;

(iii)
Menangani masalah ketidakseimbangan sosial ekonomi yang berterusan 

secara membina, secara produktif;

(iv)
Meningkatkan tahap dan kemampuan kualiti hidup; dan 


(v)
Mengukuhkan keupayaan institusi dan pelaksanaan.
Tuan Yang di-Pertua, kerajaan akan memastikan perbelanjaan sektor awam terus menyokong dan menjana pertumbuhan ekonomi di samping memberi penekanan kepada program sosioekonomi terutamanya peningkatan taraf dan kualiti hidup rakyat.  Untuk ini, saya mencadangkan RM159.4 bilion diperuntukkan bagi Bajet 2007. Daripada jumlah tersebut, RM112.9 bilion adalah bagi peruntukkan mengurus.  Peningkatan 11.6% berbanding peruntukkan tahun 2006 dan RM46.5 bilion disediakan bagi peruntukkan pembangunan.  Peningkatan 31% berbanding dengan tahun dahulu.

Hasil kerajaan persekutuan dijangka meningkat 11.8% kepada RM1,034.8 bilion dan daripada jumlah ini, hampir 40% atau RM53.7 bilion merupakan hasil berkaitan petroleum terutamanya dividen daripada Petronas dan cukai pendapatan petroleum.  Peningkatan ketara ini dapat mengurangkan lagi defisit belanjawan kepada paras yang lebih mapan iaitu 3.4% daripada KNK pada tahun 2007.  Di bawah peruntukkan mengurus, sejumlah RM60 bilion atau 53.1% adalah bagi pemberian dan berkenaan bayaran tetap.  RM25.8 bilion untuk emolumen, RM23.1 bilion bagi perkhidmatan dan bekalan, RM2.1 bilion untuk pembelian aset dan RM1.9 bilion untuk perbelanjaan lain.

Bagi peruntukkan pembangunan pula, jumlah terbesar iaitu RM20.8 bilion diperuntukkan kepada sektor ekonomi terdiri daripada sektor pertanian, perindustrian dan infrastruktur. Sektor sosial diperuntukkan RM14.2 bilion merangkumi pendidikan, kesihatan dan perumahan.  Sektor keselamatan pula diperuntukkan RM6.8 bilion sementara pentadbiran RM2.7 bilion dan simpanan luar jangka RM2 bilion. Tuan Yang di-Pertua, gandingan mantap kerajaan dan sektor swasta merupakan prasyarat bagi menjayakan pelaksanaan misi nasional. Sektor swasta perlu terus menjadi pemangkin dan peneraju pertumbuhan ekonomi negara.  

Selaras dengan hasrat untuk meningkatkan lagi daya saing sektor swasta, kerajaan mencadangkan kadar cukai korporat dikurangkan secara berperingkat.  Bagi tahun taksiran 2007, cukai korporat akan dikurangkan kepada 27% dan bagi tahun taksiran 2008, dikurangkan lagi kepada 26%.  Seterusnya kerajaan juga mencadangkan supaya syarikat Modal Teroka Venture Capital dengan izin, yang melabur sekurang-kurangnya 50% daripada dana pelaburannya dalam pembiayaan ‘C’ Capital diberi pengecualian cukai pendapatan selama 10 tahun.

Berkenaan penalti cukai pegangan dipinda daripada berasaskan jumlah bayaran keseluruhan kepada cukai pegangan yang belum dibayar.  Dan bagi mengurangkan beban cukai koperasi dan badan amanah serta bayaran zakat perniagaan diberi potongan cukai sehingga 2.5% daripada pendapatan KNK. Garis panduan percukaian juga akan dipermudahkan dan ketidakpastian dalam undang-undang diperjelaskan dengan sejelas-jelasnya. Sehubungan itu, kerajaan mencadangkan:

(i)
Tribunal Kastam ditubuhkan untuk mempertimbangkan rayuan terhadap sebarang keputusan yang dibuat oleh Ketua Pengarah Kastam;
(ii)
Kastam di Raja Malaysia dan Lembaga Hasil Dalam Negeri atau LHDN, menerbitkan advance tax ruling bagi kepastian bayaran cukai dan ketelusan pentadbiran cukai;
(iii)
LHDN menyediakan garis panduan rangka kerja audit dan rangka kerja siasatan bertujuan menjelaskan bidang tugas pegawai LHDN dan tanggungjawab pembayar cukai dari segi ketelusan; dan  
(iv)
tempoh layak menuntut pulang balik cukai jualan dan cukai perkhidmatan berkaitan hutang lapuk dipendekkan daripada 12 bulan kepada hanya 6 bulan selepas tarikh cukai berkenaan dibayar bagi memperbaiki kedudukan aliran tunai syarikat-syarikat.  
Kerajaan memandang serius kes under declaration dan penyeludupan barangan berduti tinggi seperti kereta, rokok, minuman keras.  Sehubungan itu kerajaan mencadangkan bagi kes seperti ini, kompaun minimum ditetapkan lima kali ganda daripada jumlah cukai terlibat.

Untuk memantapkan perkongsian awam swasta di samping merangsang lagi pelaburan swasta, kerajaan kini giat memperluaskan pelaksanaan projek inisiatif pembiayaan swasta, private financing initiative atau PFI. Kerajaan telah mengenal pasti projek bernilai RM20 bilion yang akan dilaksanakan secara bina, pajak dan pinda. Build, lease and transfer, dengan izin.  Pembiayaan diperoleh daripada Kumpulan Wang Simpanan Pekerja atau KWSP, dan Kumpulan Wang Amanah Pencen iaitu KWAP, yang akan memiliki aset dan menyewakan balik kepada kerajaan.  Antara projek yang telah dikenal pasti termasuk sekolah, kuarters, pejabat kerajaan. 
Selain daripada itu, satu tabung kemudahan PFI atau PFI Facilitation Fund, bernilai RM5 bilion disediakan bertujuan memberi sokongan kepada projek yang dikenal pasti.  

Tuan Yang di-Pertua, kerajaan akan terus memberi penekanan kepada penggunaan teknologi tinggi dan pembangunan industri yang mempunyai nilai tambah tinggi.  Selaras dengan itu, sektor yang berpotensi tinggi seperti ICT, bioteknologi, pertanian moden, industri halal, produk pelancongan dan kewangan Islam akan terus dimajukan.  Sektor pertanian memerlukan transformasi untuk menjadi sektor yang moden, komersial dan berdaya saing.  Dalam Bajet 2007, sektor pertanian disediakan peruntukkan RM3.6 bilion sebahagian besarnya untuk membiayai aktiviti pengeluaran makanan dengan menambah RM300 juta lagi dalam Tabung Makanan.

Mewujudkan sistem kredit pertanian bukan makanan dengan peruntukkan RM20 juta.  Melaksanakan pelbagai projek ternakan dengan peruntukan RM111 juta dan membangunkan industri akuakultur dengan peruntukkan RM92 juta. Selain itu, Khazanah Nasional akan menubuhkan dana pertanian RM200 juta untuk digunakan bagi membiayai projek pertanian baru menggunakan teknologi intensif.  Bank Negara Malaysia pula akan menyediakan dana pertanian bernilai RM200 juta untuk membiayai projek pertanian dan penternakan sepadu.

Bioteknologi merupakan sumber pertumbuhan baru yang diberikan tumpuan.  Bajet 2007 memperuntukkan RM210 juta bagi pembangunan sektor bioteknologi. Antaranya adalah menyediakan RM60 juta matching grant bagi pemerolehan teknologi dan RM30 juta lagi disediakan untuk tujuan pengkomersialan di bawah biotechnology commercialization fund.  Bagi menggalakkan pelaburan baru dalam aktiviti bioteknologi, galakan baru dan yang sedia ada ditambah baik. Antaranya syarikat BioNexus diberi pengecualian cukai pendapatan selama 10 tahun, selepas tempoh pengecualian tersebut, syarikat BioNexus dikenakan cukai pada kadar konsesi 20% bagi 10 tahun lagi.

Potongan cukai bersamaan dengan pelaburan dalam bentuk ‘C’ Capital dan early stage kepada syarikat atau individu yang melabur dalam syarikat BioNexus.  Syarikat BioNexus yang melakukan penggabungan dan pengambilalihan dengan syarikat bioteknologi diberi pengecualian duti setem dan cukai keuntungan harta tanah dalam tempoh lima tahun.  Dan bangunan yang digunakan untuk aktiviti penyelidikan berkaitan bioteknologi diberi elaun bangunan industri dipercepat. Negara berpotensi menerajui industri halal peringkat global. Untuk mempertingkatkan lagi kegiatan industri halal, perbadanan kemajuan industri halal telah ditubuhkan di bawah Jabatan Perdana Menteri. 

Selain itu, peruntukkan RM50 juta disediakan untuk menyediakan tapak taman halal atau halal park, di Pasir Mas, Kelantan, Gambang, Pahang, Chendering, Terengganu dan Padang Besar, Perlis.  Bagi membangunkan lagi industri ICT negara, pembangunan Multimedia Super Corridor atau MSC, akan dipesatkan. Langkah akan diambil untuk memperluaskan skop penggunaan dana penyediaan perkhidmatan sejagat bagi membangunkan infrastruktur jalur lebar ke luar bandar bagi meningkatkan akses kemudahan ICT kepada penduduk luar bandar.  Untuk meningkatkan kadar pemilikan komputer pula, tempoh layak menuntut galakan cukai bagi pembelian komputer dipendekkan daripada setiap lima tahun kepada setiap tiga tahun.

Manakala galakannya dalam bentuk rebet cukai RM500 diubah kepada pelepasan cukai sebanyak RM3000. Aktiviti R&D akan mengutamakan penyelidikan berorientasi pengkomersialan hasil penemuan.  Dalam hubungan ini, dua dana yang diumumkan dalam Rancangan Malaysia Kesembilan akan disediakan peruntukkan permulaan.  Dana Sains diperuntukkan RM194 juta bagi penyelidikan sains asas dan gunaan dan Dana Tekno diperuntukkan RM354 juta bagi membiayai pengkomersialan projek penyelidikan.  Menyedari pentingnya penjenamaan strategi kepada keluaran negara, kerajaan mencadangkan galakan potongan dua kali ke atas perbelanjaan pengiklanan jenama Malaysia yang kini diberi kepada syarikat pemilik jenama diperluaskan kepada satu syarikat dalam kumpulan yang sama yang melakukan perbelanjaan pengiklanan.




Sumbangan sektor perkhidmatan kepada KNK merupakan yang tertinggi berbanding dengan sektor-sektor lain, meningkat daripada 47% pada tahun 1990 kepada 58% pada tahun 2005.  Sektor ini berpotensi untuk terus berkembang setanding dengan pencapaian negara maju terutamanya dalam bidang pelancongan, kewangan Islam, pendidikan, kesihatan dan telekomunikasi.  Malaysia telah berjaya mencapai perkembangan pesat dalam perkhidmatan kewangan Islam dengan menerbitkan suku pertama di dunia pada tahun 2002, kita juga merupakan negara pertama di mana institusi supranasional iaitu International Finance Corporation telah menerbitkan bon Islam bernilai RM500 juta dan Bank Dunia RM2 bilion, selaras dengan matlamat menjadikan Malaysia sebagai pusat utama kewangan Islam antarabangsa.


Perkara-perkara ini berikut dicadangkan:
(i) pengecualian cukai pendapatan selama 10 tahun kepada semua entiti perbankan Islam dan takaful yang menjalankan aktiviti dalam mata wang asing yang dilesenkan di bawah Akta Perbankan Islam 1983 dan Akta Takaful 1984;
(ii) pengecualian duti setem tambahan sebanyak 20% diberi ke atas Surat Cara yang terlibat dalam pembiayaan kewangan Islam bagi tempoh tiga tahun. Pengecualian tambahan ini diberi selepas memastikan tax neutrality  antara pembiayaan kewangan konvensional dan pembiayaan Islam;
(iii) pengecualian cukai pendapatan selama 10 tahun kepada pengurus dana tempatan dan asing yang mengurus dana Islam bagi pelabur asing;
(iv) pelepasan cukai individu ke atas yuran pengajian sehingga had maksimum RM5,000 setahun diperluaskan kepada pengajian dalam bidang kewangan Islam di institusi pengajian tinggi termasuk di International Center for Education in Islamic Finance atau INCEIF;
(v) potongan cukai ke atas perbelanjaan menubuhkan firma broker saham Islam dan potongan cukai ke atas perbelanjaan menerbitkan produk Islam dilanjutkan dari tahun taksiran 2008 hingga 2010.

Tuan Yang di-Pertua, produk pasaran modal akan terus dipelbagaikan untuk menarik pelabur tempatan dan pelabur asing. Satu daripada produk ini adalah Amanah Pelaburan Hartanah atau Real Estate Investment Trust iaitu REIT dan untuk memajukan REIT kerajaan mencadangkan dividen yang diterima oleh pelabur individu tempatan dan asing serta Unit Amanah Tempatan daripada REIT yang tersenarai dikenakan cukai pada kadar 15% sahaja.  Manakala pelabur institusi asing dikenakan cukai pada kadar 20% sahaja dan galakan ini diberi selama lima tahun.

Di samping itu layanan cukai bagi REIT ditambah baik di mana pendapatan REIT yang tidak diagihkan dikecualikan cukai dengan syarat sekurang-kurangnya 90% daripada pendapatan yang diagihkan.  Memandangkan peluang terbuka luas terutamanya di negara Asia seperti China, India dan Asia Barat serta Afrika.  Kerajaan akan terus menggalakkan syarikat tempatan melabur di luar negara.  Ke arah ini kerajaan telah menambah RM2 bilion menjadikan modal berbayar Exim Bank bernilai RM2.7 bilion. Dengan ini jumlah pinjaman Exim Bank dapat ditingkatkan kepada RM6.5 bilion pada tahun 2006.  
Di samping itu kerajaan akan menubuhkan dana pelaburan luar negara dengan peruntukan RM100 juta untuk menyediakan pinjaman mudah kepada syarikat tempatan membiayai kos permulaan perniagaan di luar negara.  
Tuan Yang di-Pertua, bagi menggalakkan bank mengembangkan operasinya di luar negara dan mewujudkan kehadiran serantau - regional presents, kerajaan mencadangkan bank milik tempatan diberi pengecualian cukai lima tahun ke atas pendapatan yang diperoleh daripada cawangan ataupun remittent daripada subsidiari baru di luar negara yang beroperasi dalam tempoh tiga tahun mulai tahun taksiran 2007.

Tuan Yang di-Pertua, Malaysia telah berjaya menarik 16 juta pelancong asing ke negara ini pada tahun 2005.  Untuk menarik lebih ramai pelancong, tahun melawat Malaysia 2007 akan disambut dengan tema ‘Menyambut 50 Tahun Kenegaraan’ - ‘Celebrating 50th Years of Nationhood.  Untuk terus memajukan sektor pelancongan adalah dicadangkan:-

(i) pengusaha pelancongan diberi pengecualian duti eksais sebanyak 50% ke atas kenderaan pacuan empat roda yang dipasang dalam negara;
(ii) pengecualian cukai pendapatan bagi syarikat pelancongan yang mengendalikan sekurang-kurangnya 500 pelancong luar negara atau 1,200 pelancong domestik setahun dilanjutkan lima tahun lagi sehingga tahun taksiran 2011; dan

(iii) pengecualian cukai pendapatan kepada pekerja bagi memanfaatkan percutian dalam negara yang disediakan oleh majikan yang kini hanya diberi ke atas tambang perjalanan diperluaskan meliputi perbelanjaan penginapan dan juga makanan.

Sektor pembinaan telah mengalami penguncupan semenjak tahun 2004. Walau bagaimanapun pelaksanaan projek Rancangan Malaysia Kesembilan seperti pembinaan jalan raya, kuaters serta kemudahan infrastruktur lain dijangka merancakkan semula kegiatan sektor pembinaan.  Untuk tujuan ini peruntukan pembangunan RM27.5 bilion disediakan bagi pelbagai projek pembinaan pada tahun 2007.  RM4 bilion akan dibelanjakan untuk beberapa projek PFI dan RM1 bilion lagi bagi program penyelenggaraan bangunan dan kemudahan awam yang akan ditawarkan kepada kontraktor kecil.

Di samping itu kerajaan juga mencadangkan layanan cukai untuk sektor pembinaan ditambah baik dengan perbelanjaan oleh pemaju hartanah dalam tempoh defect liability atau warranty dibenarkan sebagai potongan daripada projek yang sama dan tidak hanya dibenarkan sebagai potongan daripada projek lain dan semua kerugian projek pada tahun terakhir dibenarkan ditolak daripada keuntungan sepanjang tempoh projek tahun-tahun terdahulu, carry back of loses.  
Tuan Yang di-Pertua, pembangunan modal insan merupakan pra syarat penting untuk memacu pertubuhan rantaian ekonomi bernilai tinggi, berpaksikan pengetahuan dan berpaksikan teknologi. 
Untuk memantapkan lagi sistem pendidikan dan latihan, sejumlah RM33.4 bilion diperuntukkan bagi perbelanjaan mengurus dan pembangunan atau 21% daripada keseluruhan Bajet 2007, 21% dari keseluruhan bajet diperuntukkan untuk tujuan ini.  Pada tahun 2007 jumlah enrolment murid dijangka mencecah RM3.2 juta di sekolah rendah dan RM2.3 juta di sekolah menengah.  Untuk menampung pertambahan murid ini hampir RM1 bilion telah diperuntukkan untuk membina 198 buah sekolah termasuk sekolah menengah berasrama penuh. Untuk menambah baik kualiti guru, RM782 juta disediakan untuk latihan guru termasuk program latihan guru pra perkhidmatan dan program latihan guru dalam perkhidmatan.  
Untuk melaksanakan 67 projek perumahan guru RM101 juta disediakan terutamanya bagi mereka yang bertugas di luar bandar.  
Untuk memperluaskan lagi penggunaan komputer di sekolah, RM288 juta diperuntukkan di bawah Program Pembestarian Sekolah. Untuk menarik lebih ramai pelajar Cina dan pelajar India untuk belajar di sekolah kebangsaan mulai tahun 2007, bahasa Cina akan diajar sebagai mata pelajaran penuh di 150 sekolah kebangsaan manakala bahasa Tamil di 70 buah sekolah kebangsaan.  
Kerajaan akan menubuhkan Universiti Darul Iman Malaysia di Terengganu dan Universiti Darul Naim di Kelantan serta menaik taraf Akademi Tentera Malaysia menjadi Universiti Pertahanan Nasional Malaysia.  
Sejumlah RM195 juta juga disediakan untuk menaiktarafkan dan menambahbaikkan kemudahan universiti sedia ada di samping itu kerajaan akan memastikan pelajar yang memperoleh 10A1 di dalam peperiksaan SPM atau setaraf dengannya dan daripada keluarga yang mempunyai pendapatan bulanan RM1,500 ke bawah diberi biasiswa untuk melanjutkan pelajaran ke peringkat ijazah, diberi biasiswa secara automatik.  
Program pembangunan kemahiran akan diperkukuhkan dengan peruntukan RM450 juta disediakan untuk pembinaan menaik taraf politeknik dan kolej komuniti.  Di samping itu Kumpulan Wang Pembangunan Sumber Manusia atau HIDF, akan diperluaskan skopnya untuk melaksanakan program internship dan latihan bagi siswazah.

Untuk menggalakkan budaya membaca, kerajaan mencadangkan pelepasan cukai ke atas pembelian buku dinaikkan dari RM700 kepada RM1,000 setahun.  
Mengikut Jabatan Perangkaan Malaysia terdapat 31,000 graduan selepas ijazah masih menganggur pada akhir suku pertama tahun ini. Pelbagai program telah diatur untuk melatih mereka supaya memenuhi keperluan industri. Memandangkan Skim Latihan Graduan Pasaran Modal telah berjaya, melengkapkan graduan dengan kemahiran industri, Suruhanjaya Sekuriti akan mengembangkan program ini untuk melantik 100 graduan setiap tahun.  
Selain itu galakan potongan cukai dua kali ke atas elaun yang dibayar kepada peserta Skim Latihan Graduan Pasaran Modal diperluaskan kepada semua syarikat di bawah kawalan Suruhanjaya Sekuriti termasuk kepada syarikat yang melaksanakan skim latihan sendiri yang diiktiraf oleh Suruhanjaya Sekuriti.  
Dalam bidang ICT, MDEC akan meneruskan program latihan kem kerja - job camp bagi 1,000 siswazah menganggur dan program peningkatan profesionalisme bagi 5000 siswazah.  Manakala Perbadanan Bioteknologi Malaysia akan melaksanakan program latihan bagi 2000 siswazah menganggur dalam bidang bio-life sciences.  
Tuan Yang di-Pertua, wanita merupakan sumber penting negara, untuk meningkatkan mobiliti wanita kerajaan akan menambahkan pemberian bantuan khas untuk NGO bagi melaksanakan program wanita, keluarga dan masyarakat daripada RM20 juta kepada RM30 juta.

Selain itu untuk meningkatkan lagi kesedaran mengesan kanser lebih awal, kerajaan akan memberi RM50 subsidi bagi setiap ujian saringan mammogram yang dibuat di klinik dan hospital swasta yang berdaftar dengan LPPKN. Kerajaan akan meneruskan usaha bagi melahirkan belia yang berdaya tahan serta mempunyai kemahiran keusahawanan dan berpengetahuan untuk melaksanakan pelbagai program belia dan sukan, RM721 juta akan diperuntukkan.  Tuan Yang di-Pertua, usaha pembangunan negara terus memberi penekanan ke arah merapatkan jurang pertumbuhan ekonomi antara wilayah serta antara bandar dan laur bandar.  

Bagi tujuan ini, kerajaan telah mengenal pasti tiga koridor untuk dibangunkan. Wilayah Ekonomi Koridor Utara yang meliputi Kedah, Perlis, Pulau Pinang dan Perak Utara mempunyai potensi besar untuk dibangunkan sebagai kawasan pertanian komersial, industri asas tani dan industri teknologi tinggi. Sime Darby akan menerajui pelaksanaan beberapa projek baru untuk menyokong usaha pembangunan wilayah utara ini.  Untuk merancakkan pertumbuhan di Koridor Pantai Timur yang merangkumi Kelantan, Terengganu dan Pahang, Petronas telah diberi peranan untuk menerajui pembangunan di wilayah ini.  

Kerajaan juga telah melancarkan perancangan Wilayah Pembangunan Iskandar atau WPI, yang meliputi kawasan strategik di Johor Selatan.  Keutamaan akan diberi bagi penyediaan perkhidmatan dan kemudahan berkualiti untuk menjadikan kawasan ini sebagai satu metropolis bertaraf dunia. Khazanah Nasional diberi tanggungjawab menerajui usaha pembangunan di kawasan ini. Kerajaan akan terus memberi penekanan kepada pembangunan luar bandar dengan peruntukan RM3.4 bilion.  Di antara program yang akan dilaksanakan adalah projek jalan luar bandar dan kampung dengan peruntukan RM780 juta, bekalan air RM251 juta dan bekalan elektrik RM200 juta.  

Tuan Yang di-Pertua, kerajaan bertekad untuk menghapuskan kemiskinan tegar yang melibatkan 67,000 isi rumah. Pada masa yang sama, kerajaan juga berusaha untuk mengurangkan lagi kadar kemiskinan keseluruhan daripada 5.7% pada tahun 2004 kepada hanya 2.9% pada akhir Rancangan Malaysia Kesembilan iaitu 2010. Sejumlah RM578 juta diperuntukkan dalam Bajet 2007 bagi pelaksanaan pelbagai program dan projek pembasmian kemiskinan termasuk Skim Pembangunan Kesejahteraan Rakyat untuk golongan miskin dengan peruntukan RM156 juta yang akan memberi manfaat kepada lebih 110,000 peserta.  

Program Pembangunan Orang Asli dengan peruntukan RM144 juta. Program Pembangunan Ladang Rakyat dengan peruntukan RM90 juta dan pembukaan ladang getah seluas 2,000 hektar di Pitas, Sabah. Bajet 2006 telah menggariskan penubuhan Yayasan Amanah Hartanah Bumiputera bertujuan meningkatkan penyertaan dan hak milik bumiputera dalam sektor hartanah komersial di lokasi perniagaan utama di bandar. Pelaburan Hartanah Bumiputera Berhad telah pun ditubuhkan dan kini sedang dalam proses memperoleh beberapa hartanah utama di beberapa lokasi untuk dibangunkan sebagai bangunan komersial dan pejabat.  

Usaha akan terus di perhebatkan untuk menyediakan kemudahan perumahan kepada semua golongan rakyat terutamanya mereka yang berpendapatan rendah.  Jabatan Perumahan Negara akan membina 30,000 unit rumah di bawah Program Perumahan Rakyat termasuk rumah untuk disewa dan dimiliki.  Selain itu 46,000 unit kuarters kerajaan untuk anggota perkhidmatan beruniform merangkumi Polis Diraja Malaysia, Angkatan Tentera Malaysia, Kastam Diraja Malaysia dan Jabatan Bomba dan Penyelamat Malaysia serta kakitangan awam lain akan turut disediakan dengan peruntukan sebanyak RM2.2 bilion.

Tuan Yang di-Pertua, syarikat awam tersenarai PLC iaitu Public Listed Company, perlu menzahirkan pencapaian tanggungjawab sosial korporat atau CSR,.  KWSP dan KWAP akan memberi pertimbangan positif untuk melabur dalam PLC dan mematuhi CSR. PLC boleh melibatkan diri dalam pembangunan modal insan melalui Program Sekolah Angkat atau adopt school, sebagai misalannya, memberi latihan kepada siswazah menganggur dan menyediakan biasiswa kepada pelajar miskin. Bagi kebajikan masyarakat pula, PLC digalakkan untuk mengadakan program untuk membantu institusi kebajikan, adopt a charitable institution, seperti rumah kebajikan dan rumah anak yatim, rumah warga emas, rumah perlindungan, pusat dialisis serta pusat serenti.  

Untuk menggalakkan syarikat swasta menyertai Program CSR, kerajaan mencadangkan had potongan cukai ke atas sumbangan pihak swasta kepada pertubuhan kebajikan ditingkatkan daripada 5% kepada 7% berasaskan pendapatan agregat dan diperluaskan kepada aktiviti sukan.  Kerajaan juga mencadangkan pengecualian cukai diberikan ke atas pemberian tunai atau barangan daripada majikan bagi anugerah khas yang tidak melebihi RM100,000. Kerajaan prihatin terhadap tanggungan ibu bapa terutamanya yang berpendapatan rendah untuk membiayai kos persekolahan anak-anak. Untuk meringankan beban kos mereka, kerajaan telah memberikan bantuan kepada murid daripada keluarga miskin di sekolah rendah dan menengah kerajaan. Kadar bantuan murid sekolah rendah akan dinaikkan daripada RM30 kepada RM50 sebulan. Manakala Biasiswa Kecil Persekutuan bagi murid di sekolah menengah dinaikkan daripada RM50 kepada RM70 sebulan.  

Langkah ini akan memberi manfaat kepada 1.5 juta murid di seluruh negara. Beberapa Ahli Parlimen telah mencadangkan supaya yuran peperiksaan dimansuhkan.  Kerajaan telah bersetuju supaya yuran peperiksaan UPSR, PMR, SPM atau setaraf dengannya serta STPM di semua sekolah kerajaan dimansuhkan berkuat kuasa mulai tahun persekolahan 2007.  Kerajaan amat prihatin akan kebajikan golongan yang kurang bernasib baik seperti orang kurang upaya (OKU), mangsa bencana, golongan termiskin dan warga tua.  Untuk ini, RM302 juta disediakan bagi membantu meringankan beban mereka. Selain itu, elaun yang diberi kepada hampir 9,000 kanak-kanak OKU sebanyak RM25 sebulan dinaikkan kepada RM50 sebulan untuk meringankan tanggungan kewangan ibu bapa dan penjaga mereka.  

Kemakmuran sesebuah negara akan terus terjamin sekiranya rakyat sentiasa sihat.  Hampir RM10 bilion diperuntukkan bagi menyediakan kemudahan dan peralatan kesihatan, kepakaran dan latihan supaya rakyat lebih mudah mendapat akses kepada perkhidmatan kesihatan. Kerajaan akan menaik taraf perkhidmatan klinik bergerak untuk memberi kesedaran kepada rakyat di luar bandar dan kawasan terpencil. Mengenai penjagaan kesihatan dan pemakanan serta menyediakan kemudahan pemeriksaan kesihatan secara percuma.  Untuk menggalakkan gaya hidup sihat, kerajaan mencadangkan duti eksais spesifik bagi rokok dinaikkan 1sen setiap batang. Bagi minuman keras yang kandungan alkoholnya melebihi 40%, duti eksais spesifik dinaikkan RM5 seliter.  

Kerajaan akan memastikan pemuliharaan alam sekitar dan pengurusan sumber asli secara lebih bersepadu dan mapan dilaksanakan dengan berkesan.  Untuk ini hampir RM1 bilion disediakan bagi terus menjaga keseimbangan dan keindahan ekologi untuk mempelbagaikan sumber bahan bakar penggunaan bio-diesel yang mesra alam akan terus digalakkan.  Untuk ini, Bank Pembangunan Malaysia akan menubuhkan Dana Bio-diesel berjumlah RM500 juta bertujuan memajukan lagi industri bio-diesel.  Dalam Bajet 2006, geran sebanyak RM50,000 telah diberi bagi setiap bas monogas yang diperoleh bagi tempoh sehingga 2008.  Insentif ini akan diperluaskan dengan memberi geran sebanyak RM25,000 kepada setiap bas sedia ada yang menukar kepada penggunaan gas sebelum akhir tahun 2008.  

Tuan Yang di-Pertua, kerajaan akan memastikan keselamatan awam sentiasa dijamin melalui peningkatan keupayaan dan peranan PDRM.  Untuk meningkatkan kecekapan operasi PDRM, RM4.9 bilion diperuntukkan.  Kerajaan telah menambah sebanyak 2,000 unit kereta peronda polis untuk meningkatkan rondaan polis bagi memperkukuhkan lagi keyakinan rakyat terhadap tahap keselamatan negara.  

Kerajaan akan meneruskan program membudayakan seni bagi mendekatkan masyarakat umum dengan menyemarakkan lagi kegiatan kesenian.  Peruntukan RM685 juta disediakan untuk pembangunan dan pengurusan kegiatan kesenian, kebudayaan dan warisan.  Bagi memantapkan lagi pembangunan kandungan media  dan seni kreatif, kerajaan akan menubuhkan Dana Pembangunan Industri Kreatif dengan peruntukan permulaan RM100 juta serta mengenal pasti pihak swasta untuk melabur secara usaha sama dan membangunkan industri kreatif.  Kerajaan juga mencadangkan sumbangan sektor swasta dalam menaja persembahan kesenian yang pada masa ini diberi potongan cukai sehingga RM300,000 dinaikkan kepada sehingga RM500,000.  

Tuan Yang di-Pertua, sistem penyampaian, atau delivery system, kerajaan yang telus, cekap dan efisien amat penting untuk memastikan matlamat pembangunan negara yang berterusan dicapai. Oleh yang demikian, kita perlu mengamalkan prinsip penzahiran, ketelusan, accountability dan saling mempercayai. Sebagai contoh Security Commission telah pun melaksanakan pengawalseliaan berteraskan penzahiran disclosure-based regulation. Sementara Kementerian Perumahan dan Kerajaan Tempatan sedang melaksanakan kadar kaedah Sijil Layak Menduduki iaitu CFO, berasaskan empat prinsip tersebut. 

 Kita perlu menarik lebih ramai profesional untuk bekerja di Malaysia terutama dalam sektor pertumbuhan baru.  Salah satu faktor penting dalam menarik tenaga kerja mahir asing ialah dengan mempermudah proses mendapatkan visa dan permit kerja.  Untuk tujuan ini, Imigresen di MIDA dan MDEC yang mempunyai kuasa meluluskan visa dan permit kerja expatriate akan ditubuhkan. Untuk memudahkan urusan orang awam dengan Jabatan Imigresen, dua buah cawangan baru Wilayah Persekutuan akan diwujudkan di Cheras dan di Wangsa Maju.  Bagi pekerja profesional dan golongan peniaga, Jabatan Imigresen akan menyediakan kaunter khas di Pejabat Imigresen di bandar utama. Bagi mengurangkan kesesakan di kaunter permohonan pembaharuan pasport, kiosk penggantian pasport yang pada masa ini beroperasi di Pejabat Imigresen Wilayah Persekutuan akan diperluaskan ke Putrajaya, Shah Alam, Klang, Kajang, Johor Bahru, Ipoh, Pulau Pinang, Sabah dan Sarawak.  

Tuan Yang di-Pertua, kerajaan terus berusaha meningkatkan kecekapan pengangkutan awam khususnya di bandar utama. Di Lembah Klang, Syarikat Prasarana Negara Berhad  atau SPNB, sedang melaksanakan program menambah kapasiti bas dan kapasiti rel bandar serta infrastruktur lain yang akan melibatkan pelaburan berjumlah RM10 bilion dalam tempoh 2006 hingga 2010.  Ini bagi membantu pengusaha bas dan teksi memperoleh kenderaan baru, selaras dengan penetapan had usia kenderaan, 7 tahun bagi teksi dan 10 hingga 15 tahun bagi bas komersial. Tabung Pembangunan Pengangkutan Awam akan ditubuhkan sebagai tabung pusingan di bawah SME Bank dengan peruntukan permulaan RM200 juta bagi tahun 2007.  

Dalam melaksanakan Misi Nasional, anggota perkhidmatan awam perlu memberi tumpuan kepada prestasi kerja yang cemerlang.  Indeks prestasi utama KPI akan diperluaskan ke semua kementerian dan agensi kerajaan dalam tempoh Rancangan Malaysia Kesembilan.  Langkah susulan akan diambil supaya ganjaran serta kenaikan pangkat kakitangan awam diasaskan pada pencapaian. Untuk menambah baik kualiti hidup kakitangan yang berpendapatan rendah, kerajaan akan menaikkan Imbuhan Tetap Khidmat Awam kepada lebih sejuta kakitangan kumpulan sokongan antara RM30 hingga R50 sebulan berkuat kuasa 1 Januari 2007.  Manakala mulai 1 September 2006, bantuan kos sara hidup telah dipanjangkan juga kepada mereka yang mendiami kuarters kerajaan dengan kadar 50%. 50% daripada kadar yang diberikan kepada mereka yang tidak mendiami kuarters kerajaan.  

Kerajaan juga telah meningkatkan kelayakan pinjaman perumahan kakitangan awam sebanyak 20% mulai 1 September 2006. Sebagai menghargai sumbangan anggota perkhidmatan awam, kerajaan bersetuju memberi bonus bagi tahun 2006 dalam dua bayaran.  Separuh daripada bonus telah pun dibayar pada bulan Oktober lalu dan separuh lagi akan dibayar dalam bulan Disember ini.  Kerajaan prihatin ke atas kesan peningkatan kos sara hidup bagi mereka yang telah bersara.  Untuk meringankan beban golongan pesara tersebut, kerajaan telah membayar bayaran khas iaitu bagi mereka yang menerima pencen kurang daripada RM750 sebulan diberi RM400 dan bagi mereka yang menerima pencen RM750 sebulan dan ke atas diberi RM200. Dalam meniti perjalanan 15 tahun mendatang, kita akan menghadapi pelbagai dugaan.  Kita akan menghadapi pelbagai cabaran.  

Kita mesti berusaha bersungguh-sungguh membina kekuatan dan mengatasi segala kelemahan untuk mengharungi sebarang kemungkinan dan halangan. Bagi terus menikmati kejayaan, bagi terus menikmati kemakmuran. Marilah kita bersama melangkah ke hadapan dengan bersatu niat, bersatu padu membina satu warga bersemangat waja untuk terus menjamin negara yang aman makmur lagi sejahtera. Insya-Allah matlamat murni Misi Nasional untuk mencapai pembangunan yang lebih pesat supaya semua lapisan rakyat dapat meraikan kesejahteraan dan menikmati kualiti hidup yang lebih tinggi akan tercapai juga, Insya-Allah.  Marilah kita sama bertekad dan berusaha dengan lebih gigih. Lebih tekun dan jujur untuk membina sebuah negara maju menjelang 2020. 
Tuan Yang di-Pertua, saya mohon mencadangkan.

Tuan Yang di-Pertua:  Terima kasih Yang Berhormat....  [Tepuk].

Timbalan Menteri Kewangan [Dato’ Dr. Awang Adek bin Hussin]: Tuan Yang di-Pertua, saya mohon menyokong.

Tuan Yang di-Pertua: Ahli-Ahli Yang Berhormat, masalah di hadapan Majlis ialah bahawa Rang Undang-undang bernama suatu Akta bagi menggunakan sejumlah wang daripada kumpulan wang yang disatukan untuk perkhidmatan bagi tahun 2007 dan bagi memperuntukkan jumlah wang itu untuk perkhidmatan bagi tahun itu dibacakan kali yang kedua sekarang dan terbuka untuk dibahaskan dan Yang Berhormat boleh membantu saya sekiranya Yang Berhormat boleh tahu siapa Yang Berhormat yang akan berucap pada hari ini yang ingin berucap pada hari ini?

Beberapa Ahli:  [Bangun]

Tuan Yang di-Pertua:  Ya, saya akan cuba bagi semua yang ingin berucap pada hari ini, peluang untuk berucap pada hari ini.  Terima kasih.  Dr. Haji Mohd. Puad.

12.36 tgh.

Dr. Haji Mohd. Puad bin Zarkashi: Terima kasih Tuan Yang di-Pertua kerana mengizinkan saya untuk membahaskan Bajet 2007 ini.  Terlebih dahulu saya ingin mengucapkan tahniah sebenarnya kepada Yang Amat Berhormat Perdana Menteri kerana bajet wawasan ini.  Walaupun ramai pihak yang mengatakan bahawa bajet ini adalah bajet pilihan raya. Tetapi apa yang nyata, ini membuktikan bahawa Yang Amat Berhormat Perdana Menteri sebenarnya mempunyai satu wawasan yang jauh iaitu merancang ekonomi negara yang diseimbangkan antara untuk memenuhi tanggung jawab sosial dan juga untuk kita mencapai matlamat Wawasan 2020 iaitu untuk menjadi sebuah negara yang maju.  

Kalau kita lihat kepada Bajet 2007 ini, terlalu banyak insentif-insentif yang diberikan kepada rakyat sebenarnya. Antaranya yang disebut dan yang kita dengar iaitu pemberian biasiswa kepada pelajar yang mendapat 10A1 untuk keluarga yang mempunyai pendapatan di bawah RM1,500.  Di samping itu kerajaan juga menaikkan pelepasan cukai beli buku daripada RM700 kepada RM1,000 setahun.  Kita juga amat berterima kasih kerana kerajaan juga telah memberikan pelepasan cukai RM3,000 bagi pembelian komputer.  

Ini adalah bukti menunjukkan bahawa kerajaan di bawah kepimpinan Yang Amat Berhormat Perdana Menteri sebenarnya menyeimbangkan antara tanggungjawab sosial dan juga untuk menjadi sebuah negara yang maju. Saya bersetuju bahawa bajet ini juga dianggap sebagai satu bajet prihatin kerana kita melihat yuran peperiksaan dihapuskan. Kelayakan pinjaman perumahan dinaikkan kepada 20% dan ini bagi saya amat penting sebenarnya sebab kita mahu setiap keluarga ini memiliki rumah mereka sendiri.  Supaya mereka hidup dalam keadaan yang lebih harmoni dan lebih damai. Saya juga berterima kasih kepada kerajaan di atas keprihatinannya kerana memberikan subsidi RM50 bagi mengesan penyakit kanser ini.  Kerana ini merupakan satu masalah yang cukup besar terutama yang dihadapi oleh golongan wanita dan bagi saya ini adalah satu petunjuk dan bukti menunjukkan keprihatinan kerajaan.  

Seperti mana yang kita dengar tadi bahawa 21% daripada keseluruhan Bajet 2007 ini adalah dikhususkan untuk membangunkan pembangunan insan dan ini sebenarnya adalah sumber kekuatan yang perlu diberi keutamaan oleh kerajaan untuk melahirkan sebuah negara yang maju, yang kukuh dan padu ini.  Tuan Yang di-Pertua, sebab itulah saya menyokong dasar Yang Amat Berhormat Perdana Menteri  dalam melaksanakan tanggungjawab ini iaitu bahawa ia tidak bertujuan untuk mengejar populariti yang sering disebut oleh Perdana Menteri akhir-akhir ini. Kerana ini membuktikan bahawa yang diutamakan adalah rakyat.  
Sebab itulah kita mendengar terlampau banyak fitnah yang ditimbulkan terhadap kepimpinan Perdana Menteri, seolah-olah Perdana Menteri tidak tahu membangunkan ekonomi negara, tidak tahu merancang dan berbagai-bagai-bagai tuduhan yang dikemukakan. Seolah-olah bahawa ini adalah negara polis, ini adalah negara yang cuba mengikat mulut orang dan sebagainya untuk bercakap sedangkan di Dewan Rakyat dan di Dewan Negara ini kita sering membangkitkan perkara-perkara yang membuktikan bahawa dasar-dasar kerajaan boleh ditegur, boleh dinilai, boleh diberi pandangan dan sebagainya.  

Tuan Yang di-Pertua, sebab itulah saya yakin bahawa semua fitnah-fitnah ini sebenarnya bertujuan untuk menghilangkan atau mengalih fokus Yang Amat Berhormat Perdana Menteri untuk terus membangunkan negara.  Tuan Yang di-Pertua, sebenarnya kita harus bersikap adil kepada Perdana Menteri kerana beliau baru sahaja tiga tahun mentadbir dan mengurus negara.  Maka tidak wajar sebenarnya kita membuat perbandingan dengan 10 tahun, 20 tahun dan sebagainya untuk melihat kejayaan-kejayaan yang akan dicapai.  
Tetapi saya yakin bahawa RMK-9 dan Bajet 2007 yang menjadi sebahagian daripada Misi Nasional ini akan mencapai kejayaan jika sekiranya rakyat memberi sokongan yang padu dengan apa yang telah dilakukan oleh kerajaan ini.  Bagi saya sebenarnya tidak ada sebab jika sekiranya ada dasar-dasar yang sebelum ini, yang tidak berkesan, yang kurang berkesan, maka ini perlu diubah segera.  Kerana ini juga berlaku sebelumnya.  Perdana Menteri sebelumnya sering mengubah dasar.  Tun Abdul Razak pernah mengubah dasar Tunku Abdul Rahman.  

Maka Tun Mahathir juga pernah mengubah dasar yang dibuat oleh Tun Abdul Razak.  Maka apa salahnya jika sekiranya Perdana Menteri sekarang juga mengubah dasar-dasar yang sudah lagi tidak boleh dilaksanakan yang tidak sesuai dengan tuntutan semasa.  Ini sama Tuan Yang di-Pertua macam kita buat rumah.  Kalau kita ada dua bilik, lima tahun akan datang mungkin kita kena ubah suai sebab anak sudah bertambah.  Begitu juga dapur dan sebagainya.  Kadang-kadang kita kena ubah suai kerana suasana sudah berubah. Tuan Yang di-Pertua..

Tuan Yang di-Pertua:  Bermakna, kalau ubah suai itu, bukan tanda tak hormatlah, ya?

Dr. Haji Mohd. Puad bin Zarkashi:  Tuan Yang di-Pertua, sebenarnya yang cukup jelas ialah bahawa Perdana Menteri tetap menjadikan Wawasan 2020 itu sebagai keutamaan iaitu untuk menjadi sebuah negara yang maju.  Maka ini adalah jelas.  Ini adalah perkara yang tidak di kompromi oleh Perdana Menteri. Cuma barangkali pendekatan itu yang perlu diubahsuaikan dengan tuntutan-tuntutan semasa.  

Tuan Yang di-Pertua:  Bermakna ubahsuai bukan tanda tak hormat atau tak hargai?  Adakah Yang Berhormat bersetuju?

Dr. Haji Mohd. Puad bin Zarkashi: Saya setuju Tuan Yang di-Pertua.  Sebab itulah apabila kerajaan mengurangkan defisit negara daripada 5.3% kepada 3.4%, bagi saya ini adalah satu perkara yang perlu disokong sebenarnya. Yang membuktikan bahawa Perdana Menteri juga mahu merancang ekonomi supaya kita ini jangan banyak berhutang.  Dia sendiri kata bahawa dia tidak akan mewariskan hutang kepada generasi akan datang. Jadi, sebab itulah Tuan Yang di-Pertua, bagi saya apabila bajet ini menaikkan perbelanjaan sektor swasta kepada 7.2%, ini membuktikan bahawa kerajaan juga sebenarnya di dalam keadaan hendak mengurangkan defisit menaikkan perbelanjaan sektor swasta.  Sebenarnya kerajaan juga mahu merancakkan ekonomi negara. Tidak benar kalau ada tuduhan yang mengatakan bahawa sebenarnya ekonomi   kita tidak spinning, dengan izin.  Tidak ada projek dan sebagainya.  Bagi saya, itu adalah tidak benar. 

Tuan Yang di-Pertua, sebab itu saya menyokong dan bersetuju supaya sektor swasta ini menjadi peneraju utama sebelumnya untuk menggalakkan pertumbuhan ekonomi negara.  Kita mendengar tadi penurunan cukai korporat daripada 28% kepada 27% dan tahun hadapan diturunkan kepada 26%.  Walaupun kita kehilangan sebanyak RM2 bilion, tetapi bagi saya tujuan kerajaan adalah untuk merancakkan ekonomi negara dan mahu supaya sektor swasta memainkan peranan yang cukup besar bersama-sama dengan sektor awam sebenarnya untuk membangunkan negara ini. 

Walau bagaimanapun Tuan Yang di-Pertua, saya ingin menyebut juga beberapa perkara di sini iaitu kita tidak boleh mengulangi krisis 1998.  Kerajaan harus memantau sektor swasta supaya tidak membuat pinjaman terhadap projek-projek yang tidak produktif dan sebagainya.  Sebab kita bimbang krisis yang kita lalui selama ini yang pernah berlaku pada 1998 akan berulang kembali. Melalui itulah Tuan Yang di-Pertua, di atas keprihatinan kerajaan itu saya ingin menyebut beberapa perkara di sini dalam soal cukai ini iaitu saya berharap bahawa kerajaan sepatutnya melakukan pelepasan cukai kepada anak-anak yang masih kecil.  Pelepasan cukai terhadap anak-anak kecil perlu ditambah memandangkan kos penjagaan anak yang semakin meningkat. Terutamanya pasangan yang baru bekerja, yang sedang bekerja.  

Kita lihat sekarang ini kos seperti mendapatkan pembantu rumah, kos untuk menghantar anak-anak ke taman asuhan adalah begitu tinggi.  Maka sebab itulah saya berharap kerajaan meningkatkan pelepasan cukai terhadap anak-anak kecil ini.  

Untuk menggalakkan budaya menabung, saya berharap adalah wajar sebenarnya kerajaan menaikkan juga pelepasan maksimum sebanyak RM6,000  terhadap caruman di KWSP atau pengambilan insurans hayat.  
Tuan Yang di-Pertua, saya juga  mengharapkan dan  memohon supaya kerajaan menimbangkan untuk mengecualikan cukai terhadap elaun sara hidup ataupun dipanggil sebagai Cola ini, yang sedang dinikmati oleh kakitangan kerajaan sekarang bagi mengimbangi kos sara hidup yang semakin meningkat.  Sudah sampai masanya kerajaan mempertimbangkan amalan upah yang murah ini dikaji semula, kerana kita dapati bahawa negara kita ini kalau dibandingkan dengan beberapa negara jiran, kita masih mengamalkan apa yang disebut sebagai amalan upah rendah.

Saya menyokong saranan CUEPACS supaya kerajaan menaikkan gaji mereka iaitu kakitangan awam ini. Kalau kita lihat khususnya kepada pekerja-pekerja seperti pembantu kesihatan, polis, konstabel polis dan sebagainya gaji mereka adalah terlalu rendah RM500 untuk hidup di kawasan bandar ataupun pekan yang begitu tinggi dan mahal, maka sudah tentulah tidak mencukupi untuk mereka.

Ada kesan buruk sebenarnya apabila amalan upah yang murah ini diamalkan oleh negara kita.  Antaranya ialah kita menggalakkan kemasukan buruh-buruh asing yang tidak mahir.  Kedua, membantut perkembangan pembangunan teknologi, inovasi dan juga produktiviti. Di samping itu kita sebenarnya menghalang pertumbuhan kelas menengah  dengan wujudnya amalan upah murah ini. Kita juga sebenarnya tidak dapat menggalakkan persaingan di paras yang lebih tinggi. Yang lebih buruk ialah kemasukan buruh-buruh asing yang tidak mahir ini menyebabkan bertambahnya masalah sosial. Sebab itulah saya berharap apa yang dipohon oleh CUEPACS ini harus diberi perhatian sebenarnya, terutama golongan-golongan yang saya sebut tadi seperti atendan polis, pegawai-pegawai rendah di imigresen, kastam yang kita tahu sebenarnya prestasi mereka semakin meningkat sekarang ini.   


Tuan Yang di-Pertua, di dalam menyebut kesemua ini, dengan insentif-insentif dan juga beberapa strategi yang dilakukan oleh kerajaan untuk melaksanakan misi nasional ini, maka sudah tentulah perkara yang lebih penting sebenarnya untuk kita tidak terhalang daripada mencapai matlamat ini ialah soal delivery system, dengan izin. Inilah yang menjadi masalah sebenarnya dan inilah yang saya ingin bangkitkan satu isu yang penting iaitu masalah rasuah ini.  Kita tahu bahawa misi nasional tidak akan terlaksana dan tercapai jika sekiranya budaya rasuah ini semakin menjadi-jadi di negara kita. Sebab itulah pada 9 Disember yang lalu, dua hari yang lalu diadakan sambutan Hari Anti Rasuah Antarabangsa. 


Kita dapati sebenarnya sambutan Hari Anti Rasuah Antarabangsa ini tidak mendapat satu publisiti untuk menimbulkan kesedaran, khususnya kepada rakyat Malaysia apatah lagi kakitangan kerajaan dan juga sektor swasta ini. Ini amat mendukacitakan sebenarnya dan kita berterima kasih kepada kerajaan kerana menubuhkan IIM, Institute Integrity Malaysia kemudian mewujudkan PIN, Pelan Integriti Nasional, dan kita juga berterima kasih kerana kerajaan mewujudkan apa yang disebut sebagai Akademi BPR untuk memberikan latihan yang lebih mantap kepada pegawai-pegawai BPR ini, untuk kita mengurangkan apa yang disebut sebagai gejala rasuah yang semakin menjadi-jadi di negara kita.

Sebenarnya kita kecewa apabila baru-baru ini diumumkan CPI di negara kita ini menurun daripada tangga 39, daripada 158 negara kepada tangga 44 daripada 163 negara. Yang lebih mendukacitakan ialah skor negara kita juga menurun daripada 5.1% kepada 5.0%.  Oleh kerana itulah saya berharap, kerana Bajet 2007 termasuklah misi nasional kita dalam Rancangan Malaysia Kesembilan  ini yang akan melibatkan ratusan bilion ringgit, yang akan melibatkan soal prosedur, melibatkan soal tender, melibatkan soal birokrasi, jarak masa dan sebagainya.  Jika ia tidak diiringi dengan delivery system mengawal supaya tidak berlakunya rasuah, maka ia akan membawa kesan yang lebih buruk sebenarnya kepada pembangunan negara.

Oleh itu, kita berharap standard penguatkuasaan terhadap sesuatu peraturan dan undang-undang mesti konsisten.  Jangan...

Tuan Yang di-Pertua: Dengar-dengar rasuah ini, dia ada kaitan tidak dengan harga diri?

Dr. Haji Mohd. Puad bin Zarkashi:  Saya setuju Tuan Yang di-Pertua, sebab itulah apabila kerajaan mewujudkan apa yang dipanggil sebagai Pelan Integriti, maka sebenarnya integriti ini mesti dilaksanakan dalam semua jabatan, semua sektor. Jangan hanya pada satu-satu tempat sahaja.  Ini melibatkan soal integriti individu itu sendiri sebenarnya. Kalau dia tidak memahami soal integriti dirinya, maka rasuah ini Tuan Yang di-Pertua, masalahnya ialah berbanding dengan jenayah lain, dia melibatkan satu pihak. Tetapi dalam rasuah ini, orang yang memberi dan menerima sebenarnya yang terlibat. Sebab itulah kalau orang yang menerima tidak ada integriti, tapi orang yang memberi juga tidak ada integriti, maka inilah yang menimbulkan masalah.

Memang kita tidak boleh menafikan bahawa ini bukanlah satu perkara yang mudah.  Tetapi saya yakin apabila kerajaan serius dalam soal ini terutamanya dalam memberikan  kesedaran integriti dan selain daripada perkara-perkara yang saya ingin sebutkan. Sebenarnya kita boleh membantu kerajaan untuk menyelesaikan atau sekurang-kurangnya mengurangkan bahaya rasuah ini termasuklah rasuah politik dan sebagainya.  

Tuan Yang di-Pertua, oleh kerana itu, saya ingin menyentuh sedikit soal BPR ini. Saya ingin mencadangkan supaya BPR ini perlu diperkukuhkan fungsi dan tugasnya termasuk peranannya.  Kaedah pendakwaan perlu diperbetulkan.  Kita tidak boleh menafikan bahawa BPR apabila aduan dibuat, mereka akan membuat siasatan. Tetapi akhirnya hasil siasatan mereka ini akan diserahkan kepada Pejabat Peguam Negara untuk tindakan pendakwaan.  Kadang-kadang apa yang berlaku ialah walaupun sudah dihantar kepada Pejabat Peguam Negara, tidak ada tindakan, tidak ada pendakwaan.

Ini sebenarnya yang menyebabkan, yang menimbulkan kekecewaan kepada ramai pihak. Kenapa setengah laporan siasatan dibuat, disiapkan dan dihantar kepada Pejabat Peguam Negara, maka tidak ada tindakan yang diambil sedangkan fail dibuka. Bila fail dibuka, siasatan dibuat, itu bermakna sebenarnya ada kes untuk dibuat siasatan.  Sebab itulah bagi saya sebenarnya dalam hal ini maka yang menjadi sasaran, yang menjadi cemuhan ialah BPR.  BPR akan dicemuh seolah-olah tidak melakukan kerja, tidak buat kerja, tidak pandai menyiasat dan sebagainya. 
Sebab itu saya mengharapkan bahawa BPR akhirnya perlu diberi kuasa untuk mendakwa ini dan ia harus difikirkan oleh kerajaan supaya kes-kes siasatan rasuah ini dapat disegerakan, dapat diambil tindakan dengan lebih tegas sebenarnya dan tidak dilengah-lengahkan.  Inilah yang saya rasa amat dukacita sekarang ini, di negara kita ini Tuan Yang di-Pertua, terlampau banyak, terlalu banyak sebenarnya kes-kes rasuah yang tertangguh, yang menyebabkan.., kita lihat baru-baru ini, satu kenyataan telah dibuat iaitu ada pihak yang mempertikaikan sejauh mana sebenarnya BPR ini adalah satu badan yang cukup efektif  di dalam menyelesaikan masalah rasuah di negara kita.

Oleh kerana itulah saya berharap untuk sementara waktu ini, hakim-hakim kita ini mestilah mengutamakan kes-kes rasuah terutama kes-kes rasuah yang menimbulkan dan menarik perhatian masyarakat. Jangan ditangguhkan, hakim mesti mengutamakan kes-kes rasuah berbanding kes-kes yang lain. Jangan maksudnya dibiarkan, ditangguhkan kerana ini menyebabkan akhirnya orang merasakan bahawa aduan mereka itu tidak mendapat perhatian dan tidak diambil tindakan.  
Saya mengharap bahawa hakim mestilah menjatuhkan hukuman yang amat berat sebenarnya terhadap pesalah-pesalah rasuah ini, dan sekurang-kurangnya mestilah kita mengambil tindakan seperti mana kita sudah pun meminda satu akta dadah, iaitu untuk merampas harta orang yang melakukan rasuah.  Kalau tidak, tidak ada makna apabila dia sudah dibebaskan nanti, hasil yang diperoleh daripada rasuah ini masih ada dalam simpanan dia dan dia masih hidup dalam keadaan mewah kerana wang itu, atau hasil rasuah itu masih ada dalam milik dia apabila dibebaskan.

Sebab itu saya mengharapkan bahawa dalam kes-kes rasuah ini mesti ada satu peruntukan yang mana dilaksanakan, dikuatkuasakan iaitu harta-harta orang yang melakukan rasuah ini mesti dirampas.

Tuan Yang di-Pertua: Yang Berhormat boleh saya ganggu sebentar. Ahli-Ahli Yang Berhormat, tadi saya minta supaya diberi isyarat sesiapa yang hendak berucap. Saya dapati ada tujuh orang yang berdiri, dan di sini saya hanya dapat catat enam, Yang Berhormat Tuan Ahmad Husin,  Puan Hajah Wan Hazani, Tuan Gooi Hoe Hin, Datuk Wira Syed Ali, Tuan  Ismail Kasim,  Dr. Haji Mohd. Puad sendiri  ada satu yang tercicir, ya lapan, Datuk Hajah Dayang Mahani dan Dato Sri Empiang Jabu. Bermakna pada hari ini seumumnya saya memperuntukkan setengah jam seorang  dan sebagai panduan kepada Dr. Haji Mohd. Fuad, kalau boleh kita akur supaya semua rakan-rakan seperjuangan dapat berucap dengan sempurna. Jadi sila teruskan Yang Berhormat, saya peruntukan setengah jam kepada Yang Berhormat.
Dr. Haji Mohd. Puad bin Zarkashi:  Terima kasih Tuan Yang di-Pertua.  Tuan Yang di-Pertua, berhubung dengan BPR ini saya berharap bahawa Akademi BPR ini benar-benar dapat memberikan latihan yang cukup baik kepada kakitangannya. Sebab baru-baru ini kita dimaklumkan BPR sebenarnya berhadapan dengan berbagai-bagai  masalah kerana kekurangan kakitangan yang terlatih. Contohnya di dalam mengatasi gejala pengubahan wang haram, transaksi antarabangsa ini, ini satu contoh betapa bahawa BPR sebenarnya memerlukan kakitangan yang lebih terlatih dalam menyelesaikan berhadapan dengan kes-kes seperti ini.  Ini satu bukti menunjukkan bahawa kakitangan BPR ini perlu mendapat latihan yang lebih baik.

Tuan Yang di-Pertua, sebelum ini kita sering mendengar tentang cadangan untuk mewujudkan apa yang dipanggil sebagai ombudsman, dan ini juga sebenarnya harus diberi perhatian sebab bagi saya soal rasuah adalah soal yang cukup penting sekarang ini.  Kalau tidak sebenarnya tidak ada makna dengan wang yang beratus bilion ringgit ini, yang digunakan untuk membangunkan negara memberi ruang sebenarnya rasuah untuk berlaku.  Maka perlu ada satu badan yang dipanggil sebagai ombudsman yang mempunyai kuasa untuk membuka fail, mendapatkan fail, walaupun mereka tidak ada kuasa untuk mendakwa. Tetapi biarlah  ombudsman ini yang diwujudkan di bawah Parlimen khususnya dapat bertindak sebagai complementary kepada BPR supaya tindakan yang lebih bebas dapat dilakukan untuk menyiasat kes-kes penyelewengan yang dilakukan khususnya oleh mereka yang berprofil tinggi ini.  Sebab itu saya menyokong cadangan supaya diwujudkan mahkamah rasuah ini, iaitu penubuhan mahkamah rasuah ini mestilah disegerakan supaya tidak ada lagi kes-kes yang tertangguh.  Supaya kes-kes yang tertangguh pula dapat diselesaikan dengan segera.

Satu lagi perkara yang penting ialah dengan adanya mahkamah rasuah ini, maka mahkamah ini akan dapat bertindak dengan lebih bebas tanpa dipengaruhi oleh orang lain.  Inilah kenapa sebenarnya dalam kes rasuah ini saya berharap kerajaan akan memberikan perhatian  tentang penubuhan mahkamah rasuah ini.

 Tuan Yang di-Pertua, kita membaca kenyataan daripada Yang Amat Berhormat Perdana Menteri yang masih belum berpuas hati tentang sistem pengurusan pentadbiran awam ini.

Tuan Yang di-Pertua: Yang Berhormat, masa cukup. Saya akan berikan Yang Berhormat 15 minit lagi untuk teruskan ucapan, selepas kita sambung dan lebih kurang, dan saya harap Yang Berhormat tidak  rasa terkilan.  Terima kasih.

Ahli-Ahli Yang Berhormat mesyuarat ditangguhkan, Dewan akan bersidang semula pada pukul 2.30 petang.


Mesyuarat ditempohkan pada pukul 1.00 petang. 
Mesyuarat disambung semula pada pukul 2.30 petang.

[Timbalan Yang di-Pertua mempengerusikan Mesyuarat]
Timbalan Yang di-Pertua: Ya, Yang Berhormat Dr. Haji Mohd. Puad, sila teruskan.

2.32 ptg.

Dr. Haji Mohd. Puad bin Zarkashi: Terima kasih Tuan Yang di-Pertua. Saya tadi banyak menyentuh soal gejala rasuah yang berpunca daripada birokrasi sistem yang kita amalkan, sistem kerja dan sebagainya.  Maka sebab itulah saya merasakan bahawa tidak cukup dengan kita memperkuatkan dan memperkukuhkan institusi seperti BPR ataupun mewujudkan mahkamah rasuah seperti mana yang saya cadangkan tadi.

Saya fikir kita juga harus melihat kepada sistem pengurusan pentadbiran, sistem kerja, budaya kerja yang sedia ada dan sebenarnya memberi ruang berlakunya gejala rasuah ini.  Saya mengambil contoh PBT, pihak berkuasa tempatan ini, majlis-majlis perbandaran, majlis daerah dan sebagainya yang mana mereka ini merupakan pelaksana utama kepada beberapa projek kerajaan. Jadi jika sekiranya tidak berlaku transformasi atau reformasi kepada sistem kerja mereka, maka ia akan menyebabkan rasuah akan berlaku.  

Sebab itulah dahulu kita pernah mendengar cadangan yang dikemukakan supaya akta PBT ini dipinda dan ia perlu tindakan daripada Parlimen sebenarnya dan kita tertanya-tanya kepada kerajaan, khususnya Menteri Perumahan dan Kerajaan Tempatan, bilakah agaknya pindaan terhadap akta PBT ini akan dilakukan. Walaupun kita dengar ada pihak seperti  kesatuan sekerja yang tidak bersetuju tetapi kerajaan perlu mengambil perhatian serius sebenarnya.  

Jika tidak, apabila akta ini tidak diwujudkan maka kita bimbang sebenarnya mereka yang bersarang lama ini di tempat kerja mereka yang berpuluh tahun di situ, maka akan wujud apa yang dikatakan sebagai empayar. Mereka akan menjadi mafia dan sebagainya sebab mereka sudah bersarang lama di situ. Mereka sudah terikat dengan budaya lama. Tidak ada pembaharuan sebenarnya.  Tidak ada apa yang boleh kita lakukan terhadap mereka.  

Ini yang menyebabkan kenapa  saya menyokong cadangan yang dikemukakan supaya kerajaan melihat perkara ini dengan serius iaitu akta PBT ini harus dipinda, perlu dipinda sebenarnya supaya budaya kerja lama yang lapuk ini dapat dihapuskan.  Jika tidak, seperti mana yang saya sebutkan tadi, mereka ini akan bermaharajalela di tempat itu dan tidak ada apa yang boleh kita lakukan dan connection mereka ini semakin kuat, semakin kukuh dan sebab itulah akhirnya ini memberi ruang kepada berlakunya perkara-perkara yang sering didedahkan di media, di TV dan sebagainya. Contohnya membina bangunan secara haram tanpa kelulusan, tanpa ada kelulusan pelan dan sebagainya ataupun membina bangunan tidak mengikut peraturan dan dilakukan pula oleh orang-orang yang ada kuasa, orang yang ada nama dan sebagainya. 

Sebab itu yang saya katakan tadi bahawa apabila wujud mafia seperti ini tidak ada apa yang boleh kita lakukan dan ia menjadi satu penyakit yang berterusan yang tidak dihentikan.  Alasan yang digunakan, ada precedent.  Alasan yang digunakan ia sudah menjadi satu amalan.  Sebab itu saya merasakan bahawa sampai masanya perkara ini mesti diatasi dan sebab itulah saya mengucapkan terima kasih kepada media seperti TV3 dan sebagainya yang secara berani mendedahkan isu-isu seperti ini yang melibatkan tokoh-tokoh tertentu, orang-orang tertentu ataupun tauke-tauke besar yang tertentu dan tidak ada siapa yang dapat melakukan dan ia sudah menjadi satu yang lama berlaku sebenarnya, Tuan Yang di-Pertua.

Sebab itulah saya berharap perkara ini harus diberikan perhatian iaitu saya mengambil contoh apa yang berlaku di Majlis Perbandaran Batu Pahat, bagaimana penyakit ini berlaku sebenarnya iaitu membina bangunan tanpa kelulusan, bila ada bantahan barulah dia memohon pelan pindaan sebab dia yakin dan dia tahu bahawa kalau dia mohon daripada awal, dia tidak akan dapat kebenaran. Mohon cara biasa sudah  diluluskan.  Bila bina, langgar peraturan.  Bila ada bantahan, baru masuk pelan pindaan dan dia yakin dia akan mendapat kebenaran dan diluluskan sebab itulah cara bekerja yang sekian lama yang diamalkan oleh pihak PBT ini. 

Saya mengambil contoh, Tuan Yang di-Pertua, tentang pembinaan satu premis perniagaan dipanggil orang-orang mol dan tujuannya ialah sebagai premis perniagaan barang-barang kraf tangan yang dibina di satu tempat bersejarah dan tidak jauh pun daripada pejabat Majlis Perbandaran Batu Pahat, 200 meter sahaja, bukan jauh, di depan mata. Permohonan yang masuk ialah memohon bangunan satu tingkat. Permohonan yang masuk ialah untuk membina premis perniagaan satu tingkat tetapi bumbung yang dipohon adalah terlalu tinggi yang sebenarnya dia boleh buat sampai tiga tingkat tetapi dia mohon satu tingkat, cuma ketinggian bumbung itu sahaja yang meragukan dan diluluskan.

Memang betul pun apabila diluluskan, bila dibina, dia buat dua tingkat sebab memang tujuan dan matlamatnya ialah untuk membina bangunan dua tingkat.  Cuma kalau dia mohon awal-awal lagi dua tingkat mungkin tidak diluluskan.  Pertama, masalah parking sebab tanahnya itu kecil sangat. Dia tidak akan mampu menyediakan parking yang mencukupi sebab bila dia mohon bangunan satu tingkat yang ada 9 kios di dalamnya, syaratnya ialah 11 parking lots untuk kereta dan dia memenuhi syarat tersebut. Tetapi bila dia naik dua tingkat menjadi 18 kios, syaratnya ialah 23 parking lots. Maka, dia tidak cukup 12 parking lots. Maka dia bayar denda.  Parking yang dia tidak cukup itu diatasi dengan membayar denda.  

Sebenarnya Tuan Yang di-Pertua, inilah amalan yang berlaku sejak sekian lama, yang sebenarnya tidak ada pun di dalam undang-undang kecil PBT ini yang membenarkan kalau tidak cukup parking boleh dibayar dengan denda sebanyak RM35,000. Tidak ada!  Tetapi amalan ini menyebabkan orang akan membina bangunan tidak cukup parking, kemudian langgar peraturan dahulu, bila ada bantahan barulah masuk pelan pindaan. Dan dia yakin oleh kerana dia sudah pegang connection dan sebagainya, pelan pindaan dia itu akan diluluskan dan akhirnya matlamat dia membina bangunan dua tingkat ini akan tercapai.

Jadi inilah saya kata bahawa amalan-amalan seperti ini memberi ruang sebenarnya berlaku penyalahgunaan kuasa dan berlaku rasuah. Saya minta BPR tolong siasat kenapa perkara seperti ini boleh berlaku. Sampai bila kita hendak biarkan perkara ini. Orang seperti ini dia akan mampu bayar denda. Dia banyak duit. Kalau didenda RM50,000 dia bayar, RM200,000 pun dia akan bayar.

Puan Hajah Sharifah Azizah binit Dato’ Syed Zain:  Mohon laluan.

Timbalan Yang di-Pertua:  Silakan Yang Berhormat Puan Hajah Sharifah Azizah.

Puan Hajah Sharifah Azizah binit Dato’ Syed Zain: Ya, terima kasih Tuan Yang di-Pertua. Adakah Yang Berhormat rasa bahawa denda yang dikenakan kebiasaannya kepada mereka yang salah dalam membuat pembinaan yang luar daripada pelan asal, biasanya mereka didenda lebih kurang 10 kali ganda. Adakah Yang Berhormat bercadang supaya denda ini ditambah lagi dan hukuman yang berat harus dilakukan ataupun diambil oleh kerajaan tempatan kerana kita bimbang tentang perkara ini. Kadang-kadang orang dia buat rumah pun begitu juga – pelan dia macam ini, dia buat macam ini, tiba-tiba ada kuasa yang meluluskan.

Maknanya pelan yang daripada ‘A’ itu diubah kepada ‘B’ tetapi oleh kerana ada syarat kalau dia buat lebih dahulu, hanya kena 10 kali ganda, maka dendanya terlalu ringan bagi mereka.  Adakah Yang Berhormat bercadang supaya denda ini ditambah lagi ataupun lebih berat lagi hukuman kepada mereka yang menyalahgunakan kuasa ini.  Terima kasih.

Dr. Haji Mohd. Puad bin Zarkashi: Terima kasih Yang Berhormat.  Saya sebenarnya cara yang ini yang saya tidak setuju iaitu apabila mereka melanggar peraturan, buat bangunan tanpa kelulusan kemudian mereka dibenarkan membayar denda. Bayar denda tinggi pun mereka akan bayar sebab mereka banyak duit.  Kita suruh rakyat biasa ini yang tidak banyak duit ini ikut peraturan tetapi dalam masa yang sama kita benarkan orang-orang seperti ini membayar denda.  Bagi saya, jika sekiranya mereka ini melanggar peraturan, bukan soal denda sebenarnya.  Soalnya ialah mereka mesti balik kepada pelan asal tersebut. Kalau sekiranya pelan asalnya satu tingkat, maka dia kena buka yang tingkat dua itu.  

Kalau tidak, sampai bila kita hendak mengajar mereka ini supaya ikut peraturan dan sebab itulah saya kata bahawa akhirnya budaya-budaya seperti ini menyusahkan sebab kalau kita benarkan mereka ini membayar denda dalam keadaan dia mampu membayar denda, maka dia akan ambil public parking, tempat orang hendak berekreasi dan sebagainya jadi tempat tumpuan parking mereka dan ini akan menyusahkan orang ramai sebenarnya.  Ini yang saya tidak setuju sebenarnya.

Inilah yang menyebabkan akhirnya Yang di-Pertua ini jawapan dia mudah sahaja sebab dia kata ada peruntukan membenarkan mereka masuk membuat pindaan pelan bangunan, maka oleh kerana dia masuk pindaan, kita luluskan. Ini jawapan yang mudah, Tuan Yang di-Pertua.  Tetapi persoalannya ialah sampai bila kita hendak menyelesaikan masalah-masalah seperti ini.  Sebab itulah saya kata bahawa akhirnya mereka berani buat begini ialah kerana mereka sudah menjadi satu mafia, satu empayar yang kita hendak ubah payah. Connection mereka terlampau kuat.  

Bila kita cuba hendak menghalang, cuba membantah, rupa-rupanya tekanan yang kita terima lebih hebat sebenarnya. Sebab itulah, Tuan Yang di-Pertua, kenapa maksudnya perkara seperti ini kita tidak boleh kompromi, bahkan bila saya tanya Yang di-Pertua yang lama, apabila ada bantahan, perkara ini dibawa kepada Mesyuarat Exco Kerajaan Negeri, ada bantahan sebab orang hairan kenapa depan mata, 200 meter, yang nampak jelas tidak dihalang lebih awal.  

Yang lebih malang lagi ialah sebenarnya pejabat Majlis Perbandaran Batu Pahat pun satu tingkat sahaja yang dia boleh hendak buat sampai tiga tingkat ini, kenapa?  Depan mata sebenarnya.  Sebab itu apabila ada bantahan dibuat dalam Mesyuarat Exco Kerajaan Negeri, Datuk SUK datang melawat, maka keputusan yang dibuat ialah hentikan kerja sama ada roboh ataupun buka tingkat dua tersebut. Maka di sinilah si pemaju hantar pindaan iaitu meminda untuk jadikan dua tingkat dan diluluskan.  

Ahli-ahli majlis cuba membantah.Dalam pre-council, semua ahli majlis membuat keputusan supaya perkara ini ditangguhkan dan dihantar balik kepada Jawatankuasa Pelan tetapi Yang di-Pertua ambil keputusan ditukar tarikh mesyuarat sehingga matlamat mereka untuk meminta dalam mesyuarat full council itu, kes ini dipulangkan kepada Jawatankuasa Pelan tidak dapat dilaksanakan.  

Apabila dibuat mesyuarat full council pada tarikh yang ditunda itu, apabila ada cadangan pula supaya apabila sampai kepada tajuk yang berkenaan tentang orang-orang mol ini diturunkan kepada jawatankuasa tetap supaya dibincangkan semula, Yang di-Pertua kata tidak perlu dan dia minta kelulusan juga.



Dia seolah-olah menggunakan kuasa dia. Jadi, sebab itulah saya merasakan bahawa akhirnya yang menjadi masalah di sini ialah kita membiarkan satu budaya kerja yang menyebabkan akan berlakunya salah guna kuasa dan penyelewengan.  
Saya tanya kepada YDP sebelumnya, kalau dia sendiri terima pelan pindaan tersebut, apa keputusan dia?  Dia kata dia akan tolak, sebab bertentangan dengan Pelan Induk Batu Pahat Linear Park.  Jadi, Tuan Yang di-Pertua, apa yang saya dapati di sini ialah, di kalangan kakitangan majlis ini, ada yang tidak faham peraturan yang sudah pun mereka buat, keputusan yang sudah pun mereka buat sebab mereka malas hendak mengkaji, malas hendak melihat, malas hendak tengok balik Perlembagaan, peraturan dan sebagainya.

Seperti mana yang saya sebut tadi, mengenai dengan parking. 
Tidak ada pun sebenarnya dalam Undang-undang Kecil PBT yang membenarkan, kalau tidak cukup parking, boleh terima bayaran denda, tidak ada!  Ini betul-betul melanggar peraturan.  Sebab itulah dalam kes Seberang Prai Utara, apabila kes ini dilawan di mahkamah, kalah Seberang Prai Utara dalam kes ini sebab ada orang yang tahu undang-undang. Apakah kita hendak biarkan perkara ini?  Sebab itulah saya berharap bahawa kes-kes seperti ini diberi perhatian oleh kerajaan.  Saya mengambil contoh-contoh ini Tuan Yang di-Pertua, untuk menguatkan hujah saya, bahawa PBT ini perlu rombakan sebenarnya.

Seperti satu premis perniagaan dipanggil sebagai Carrefour. 
Carrefour kawasan parking dia itu, yang sepatutnya dijadikan sebagai tadahan tempat banjir, diluluskan untuk membina tempat parking kereta.  Maka, akhirnya Jalan Tan Swee Hoe berlaku banjir teruk.  Siapa yang buat perkara ini?  Sebab itu saya hairan Tuan Yang di-Pertua, dalam kes orang-orang Mall ini, pegawai perancangan Majlis Perbandaran Batu Pahat membawa laporan yang tidak sama dengan laporan yang dibawa oleh jurutera Majlis Perbandaran Batu Pahat, berbeza. Jurutera kata boleh buat, yang perancang bandar kata tidak sesuai dibuat, berlaku perbezaan. Jadi, kenapa perkara seperti ini boleh berlaku?

Ini yang meragukan kita sebenarnya. Tentang budaya kerja ini apabila ada orang yang sudah lama bertapak di situ, maka akhirnya keputusan dia yang diguna pakai, sebab rangkaian dia sudah kuat. Macam Carrefour tadi, macam mana boleh lulus? Tempat yang sepatutnya tempat untuk tadahan, untuk mengelakkan banjir, dibuat parking kereta dan menyebabkan banjir berlaku.  
Pembinaan apa yang disebut sebagai Batu Pahat Mall Tuan Yang di-Pertua, Batu Pahat Mall merupakan satu contoh yang cukup drastik.  Kebenaran yang diterima ialah kebenaran merancang.  Tiba-tiba dia sudah buat bangunan untuk dijadikan kompleks perniagaan, betul-betul dekat dengan jalan utama.  Ini mengecewakan kita!  Sehingga berlaku banjir di kawasan ‘Solok’ One Mall dan yang lebih mendukacitakan ialah kajian trafik yang dia lakukan.  Dia kata kajian trafik dia dalam masa seminggu.  Syarat JKR ialah tiga bulan.

Dia buat kajian seminggu sebab dia kata tidak cukup. Tetapi, kenapa boleh lulus? Ini yang saya katakan bahawa berlaku apa yang dikatakan sebagai budaya kerja yang sudah begitu lama yang diikat oleh orang-orang lain, maka akhirnya berlaku double standard  Rakyat biasa, kita tekan, ambil tindakan dan sebagainya, orang seperti ini kita biarkan. Sebab itulah saya berharap supaya perkara ini diberi perhatian. Sebab itu saya lihat apabila PBT ini melakukan banyak pembaziran macam baru-baru ini di Johor, dibuat majlis sambutan raya peringkat PBT.  Kerajaan negeri pun tidak buat, tetapi dia sebagai kerajaan ketiga ini, dibuat!  Pembaziran buat apa!  Banjir sana sini berlaku, tetapi dia melakukan pembaziran.  Berapa banyak keluar duit?
Pergi lawatan luar negara, walaupun dia kata seorang ahli majlis kena bayar RM2,000 lebih dan dia cuma beri subsidi antara RM20 ribu hingga RM50 ribu. Alangkah baiknya duit RM20 ribu, RM50 ribu diguna untuk memberikan latihan kepada ahli-ahli majlis ini, supaya faham tentang peraturan, faham tentang undang-undang, supaya mereka tahu bagaimana untuk bekerja dan sebagainya, daripada pergi melawat ke China dan sebagainya kononnya hendak melihat bagaimana mereka mencantikkan daerah tersebut. Lebih baik di peringkat awal ini mereka diberi latihan kefahaman tentang peraturan dan undang-undang yang sedia ada, supaya mereka lebih senang melihat dan memantau apa yang berlaku, supaya tidak berlaku penyelewengan. Daripada kita membazir duit seperti itu, kenapa? Ini yang saya persoalkan sebenarnya.  Pembaziran-pembaziran seperti ini!
Dato’ Hajah Saripah Aminah binti Haji Syed Mohamed: Minta laluan Yang Berhormat. Terima kasih Tuan Yang di-Pertua.  Apa pendapat Yang Berhormat tadi Yang Berhormat asyik beritahu kata pegawai PBT, YDP PBT. Kenapa tidak juga kaunselor? Pasal yang meluluskan sesuatu pelan, yang meluluskan sesuatu projek termasuk pihak kaunselor.  Pihak kaunselor ini juga perlu didedahkan dengan segala undang-undang. Kalau tidak mereka ini akan dipertanggungjawabkan menjadi orang yang sama-sama meluluskan sesuatu projek dan pelan bersama dengan pegawai-pegawai jabatan. Oleh kerana yang saya difahamkan kaunselorlah yang berkuasa penuh dalam setiap PBT, bukan YDP, bukan pegawai-pegawai. Itu sahaja Tuan Yang di-Pertua.

Dr. Haji Mohd. Puad bin Zarkashi:  Saya setuju dengan Yang Berhormat.  Sebab itu saya kata tadi bahawa, daripada duit itu dihabiskan, buat benda-benda yang tidak mendatangkan faedah seperti sambutan raya peringkat PBT. Lebih baik ahli-ahli majlis ini, dan pegawai-pegawai dia sendiri, diberi latihan untuk memahami undang-undang dan peraturan yang sedia ada.  Sebab itu ada kaunselor-kaunselor ini, saya setuju, apabila ada cadangan bahawa perlu ada transformasi terhadap cara kita memilih ahli-ahli majlis ini supaya ahli-ahli majlis yang dilantik adalah orang-orang yang berkelayakan.  Bukan semata-mata kerana kedudukan dia dan mereka sendiri sebenarnya perlu diberikan latihan supaya mereka faham peraturan dan undang-undang tersebut supaya mereka ini dapat memantau jika berlaku ataupun timbul perkara-perkara yang melanggar peraturan dan undang-undang.

Saya setuju sebab itu. Saya maksudnya, sebab itulah saya kata bahawa lawatan-lawatan ke luar negara ini, walaupun disebut bahawa apabila balik nanti kena sediakan laporan, laporan apa? Dalam keadaan sistem tempat kita bekerja itu sebenarnya adalah sistem yang sudah lapuk, yang tidak akan mengubah apa-apa sebenarnya sebab jawapan kita terima itu adalah amalan.  Akhirnya kita lihat macam di Menara Batu Pahat, orang-orang yang berniaga di gerai-gerai ini menjadi mangsa. Masalah mereka tidak diberi perhatian, akhirnya mereka gulung tikar sebab tidak ada perhatian!  
Menara Batu Pahat itu pun dibuat tengah-tengah bandar sampai bas pun tidak tahu hendak parking di mana. Akhirnya bas parking di tengah-tengah jalan dan peniaga di atas itu tidak dapat berniaga, sebab tidak ada siapa hendak naik ke atas. Itu tidak diberi perhatian!  Tetapi kita benarkan dan biarkan orang-orang yang berkuasa ini, yang ada pengaruh, ada kemampuan dan sebagainya buat sesuka hati dia. Yang saya tekankan di sini ialah sekurang-kurangnya mesti ada denda dari segi bagaimana hendak mengajar orang seperti ini supaya jangan membuat sesuatu yang melanggar peraturan terlebih dahulu, kemudian masuk pelan pindaan dan dia yakin dia akan dapat kelulusan. Ini yang....

Dato' Musa bin Haji Sheikh Fadzir:  Mohon laluan Yang Berhormat. Terima kasih, saya tertarik dengan ucapan Yang Berhormat tentang lawatan. Lawatan ahli-ahli majlis iaitu pihak berkuasa tempatan. Saya rasa lawatan ini kita tidak boleh tuduh, kata pembaziran. Mungkin lawatan sambil belajar. Orang juga boleh tuduh kita ahli-ahli Dewan Negara juga lawatan sambil belajar ke luar negara.  Adakah ini satu pembaziran?  Apa pandangan Yang Berhormat?

Timbalan Yang di-Pertua: Sebelum daripada itu Yang Berhormat, boleh saya tahu berapa lama lagi ucapan Yang Berhormat?

Dr. Haji Mohd. Puad bin Zarkashi:  Boleh bagi saya sepuluh minit lagi? Terima kasih Tuan Yang di-Pertua. Sebenarnya kita ahli-ahli Parlimen ini apabila pergi ke luar negara, biasanya kita hadir dalam seminar-seminar, satu. Yang kedua ialah kita belajar sistem Parlimen yang ada di negara-negara jiran dan sebagainya, dua. Yang ketiga kita lebih banyak terlibat dalam perbincangan-perbincangan, diskusi dan ini sebenarnya bermanfaat kepada ahli-ahli Parlimen berbanding yang saya katakan tadi, lawatan ini, pergi ke Shanghai, pergi ke Beijing, dia sekejap Shanghai, sekejap Beijing itu sahaja. Saya tidak tahulah sama ada dia hendak buat Tembok Besar Negeri China di Batu Pahat atau sebagainya.  
Saya tidak nampak faedahnya! Sebab itu saya kata tadi bahawa selesaikan dahulu masalah di peringkat kaunselor-kaunselor ini. Kalau dia boleh buat kebersihan macam di ‘Da Lian’ dan sebagainya, tidak apa juga. 
Tetapi, saya tidak nampak kelebihan mereka ke luar negara ini yang mendatangkan faedah kesannya dari segi mereka hendak membetulkan dan memperbaiki sistem yang mereka amalkan di peringkat Majlis Perbandaran. Saya rasa tidak sama sebenarnya dengan kita Ahli Parlimen yang pergi ke luar negara kebanyakannya ialah kerana menghadiri seminar, menghadiri perbincangan, diskusi, dialog dan sebagainya. Kita memahami pula sistem yang diamalkan dalam sistem-sistem Parlimen di negara-negara yang kita lawati itu.  
Tuan Yang di-Pertua, oleh kerana sudah ditanya tadi, saya hendak masuk pada satu tajuk yang baru iaitu tentang halal hab sebab dalam Bajet....

Puan Hajah Sharifah Azizah binti Dato' Syed Zain:  Yang Berhormat sebelum.., bagi saya laluan.

Timbalan Yang di-Pertua:  Yang Berhormat bagi tidak laluan?

Dr. Haji Mohd. Puad bin Zarkashi:  Saya akan bagi laluan, cuma saya akan tentukan hendak jawab atau tidak.

Puan Hajah Sharifah Azizah binti Dato' Syed Zain:  Saya amat bersetuju dengan apa yang dikatakan oleh Yang Berhormat tadi, terutama tentang lawatan-lawatan ke luar negara.  Maknanya dalam Malaysia pun dia tidak habis melawat ahli-ahli majlis ini, tetapi hendak pergi ke luar negara. Kita tahu masalah yang dihadapi oleh kerajaan hari ini terutamanya apabila menjelang pilihan raya. Di antara penyumbang utama masalah ialah keyakinan rakyat kepada kita, tidak ada!  Ini kerana masalah PBT! Sistem perparitan yang tidak betul, pengangkutan sampah yang tidak betul, yang berterus-terusan selama-lamanya ini, tidak dapat diperbaiki.  Kenapa mesti kita pergi ke negara lain, yang kita rasa negara kita lebih maju daripada mereka?  Apa pendapat Yang Berhormat?

Puan Wan Ubaidah binti Omar:  Pohon laluan.... [Bangun]

Tuan Tan Bon You:  [Bangun]

Timbalan Yang di-Pertua:  Dua Yang Berhormat hendak minta laluan.  Yang Berhormat hendak bagi tidak?

Dr. Haji Mohd. Puad bin Zarkashi:  Terpulanglah Yang Berhormat.

Timbalan Yang di-Pertua:  Bagi peluang pun Yang Berhormat ada sepuluh minit sahaja.

Puan Wan Ubaidah binti Omar: Saya cuma hendak minta pandangan Yang Berhormat.  Terima kasih Tuan Yang di-Pertua, terima kasih Yang Berhormat. Mungkin kah masalah di PBT ini boleh kita selesaikan sekiranya kaunselor-kaunselor itu ataupun wakil-wakilnya dilantik, dipilih dalam pilihan raya Perbandaran Majlis Tempatan?
Tuan Tan Bon You:  Pohon laluan.  Terima kasih Tuan Yang di-Pertua, terima kasih Yang Berhormat. Saya tertarik dengan apa yang dikatakan tadi oleh Yang Berhormat.  Berkenaan dengan pemilihan dan pelantikan Ahli-Ahli Majlis Daerah dan Perbandaran.  Apakah pandangan ataupun cadangan daripada Yang Berhormat selain daripada sistem yang ada sekarang, berasaskan komposisi parti?  Apakah cadangan yang terbaik yang boleh dikemukakan oleh Yang Berhormat? 
Yang keduanya, saya bersetuju dengan apa yang dikatakan tadi, undang-undang sebenarnya banyak tidak dilaporkan!  Sebenarnya saya hendak menarik perhatian berkenaan dengan kerja tanah yang sebelum diluluskan, cuma didenda RM500.  Mungkin undang-undang ini digubal puluhan tahun yang lalu.  Kalau dengan setakat ini banyak pembangunan yang besar-besar ataupun developer dengan izin, mampu membayar dengan RM500 sebelum kelulusan didapatkan.  Apa pandangan Yang Berhormat?  Terima kasih.

Dr. Haji Mohd. Puad bin Zarkashi: Terima kasih Yang Berhormat. Tentang pelantikan ahli majlis. Walaupun maksudnya dilantik mengikut komposisi parti komponen, tetapi tanggungjawab kita pula ialah, biarlah orang yang kita lantik itu orang-orang yang benar-benar berkelayakan.  Dia adalah ahli profesional walaupun atas komposisi parti.  Biar profesional, biar ada latar belakang engineer, lawyer dan sebagainya. Jangan semata-mata kita pilih rupa-rupanya dia tukang kebun sahaja, tetapi sebab penyokong kita lantik juga.  Sebab itu akhirnya tidak boleh hendak buat apa!  
Soal rombakan dalam sistem pelantikan ini, sama ada hendak buat dalam sistem pilihan raya dan sebagainya, saya memang difahamkan ada satu paper yang disediakan.  Yang itu saya tidak tahulah, tetapi saya bersetuju yang paling penting ialah soal bagaimana kita melantik ahli majlis ini biarlah orang yang berkelayakan yang latar belakangnya sebagai orang yang berkemampuan, yang dia begitu teliti dalam melihat sesuatu perkara.  
Tuan Yang di-Pertua, saya menyentuh sedikit tentang halal hab ini sebab dalam Bajet 2007 kerajaan akan mewujudkan Perbadanan Pembangunan Industri Halal dan ia amat penting sebab industri ini amat penting untuk menjana ekonomi negara.

Cuma saya mencadangkan di sini iaitu bahawa timbul masalah tentang logo halal ini, maka saya fikir dengan mendengar jawapan daripada Menteri di Jabatan Perdana Menteri pagi tadi, maka sudah sampai sebenarnya kita menggubal Akta Halal ini.  Akta Halal ini iaitu bahawa selain daripada dia berhak mengeluarkan logo halal maka semua premis-premis perniagaan, syarikat-syarikat wajib mendapatkan logo halal ini hanya daripada JAKIM, tidak ada lagi pihak swasta.

Sekarang ini, walaupun logo halal ini dikeluarkan oleh JAKIM, tetapi JAKIM tidak ada kuasa untuk mewajibkan semua orang mesti ambil, guna logo daripada JAKIM.  Ini sebenarnya kenapa Akta Halal ini perlu digubal supaya hanya JAKIM yang terlibat secara keseluruhannya, baik dalam soal membangunkan industri halal di negara kita.

Yang kedua, saya juga mencadangkan iaitu supaya diwujudkan satu badan yang mengeluarkan logo halal ini seperti mana kita mewujudkan LAN ataupun SIRIM dan sebagainya, supaya badan profesional ini akan memastikan kredibiliti dalam pengeluaran logo halal itu terpelihara.  

LAN, sebagai contoh, walaupun ia tidak ada kuasa tetapi tidak ada orang yang akan pergi ke kolej jika sekiranya kolej itu tidak mendapat pengiktirafan daripada LAN.  Maksudnya di sini ialah LAN ada kredibiliti.  Seperti SIRIM memberi ISO dan sebagainya, walaupun ia tidak ada kuasa tetapi apabila ia dilihat sebagai badan yang ada kredibiliti maka orang akan percaya terhadap sebarang syarikat yang mendapat pengiktirafan daripada SIRIM.

Sebab itulah saya menyokong cadangan, iaitu bahawa dalam mengeluarkan logo halal ini mesti ada badan profesion ini yang membuat kajian, yang membuat penyelidikan, yang akan meningkatkan kredibilitinya, memastikan bahawa kepercayaan akan semakin meningkat terhadap Logo Halal yang dikeluarkan oleh JAKIM ini.  Saya rasa ini harus diberikan perhatian sebenarnya.  

Ia juga sebenarnya, sepatutnya selain daripada mengeluarkan sijil halal, logo halal, ia juga sepatutnya mengeluarkan sijil tidak halal.  Selain daripada mengeluarkan sijil halal, badan ini juga sepatutnya mengeluarkan sijil tidak halal.  Jadi, senang.  Sebab ada juga barangkali kedai apabila ia sebenarnya tidak halal tetapi oleh kerana tidak ada logo halal maka orang ingat kedai itu sebenarnya adalah kedai halal, sedangkan ia menjual barang-barang yang tidak halal.  Sebab itu mesti ada logo tidak halal.

Tuan Yang di-Pertua, saya minta dua minit lagi, tentang isu pertanian ini.  Sebenarnya banyak benda tetapi kerana hendak menghormati masa yang saya sudah terlebih ini, saya hendak menyentuh tentang pertanian. Terima kasih kepada kerajaan kerana menyediakan sebanyak RM3.6 bilion untuk pertumbuhan, pertanian dalam Bajet 2007 ini, iaitu peningkatan sebanyak 28%, berbanding tahun 2006.

Tetapi yang sering menjadi rungutan kepada orang ramai ini, terutamanya petani-petani, ialah kerana bank-bank kita ini dalam mengeluarkan pinjaman kepada petani-petani. Kadang-kadang sistem penyampai maklumat itu terhadap petani di luar bandar ini tidak begitu efisien, sebab itu mereka tidak tahu.  Kalau mereka tahu pun nanti ialah apabila mereka membuat permohonan, biasanya mereka mendapat jawapan yang mendukacitakan.

Sebab kebanyakan bank ini ia merasakan bahawa bidang pertanian ini masih tidak produktif.  Ini sebenarnya yang membelenggu pegawai-pegawai di bank-bank sekarang ini. Saya harap kerajaan harus memberikan perhatian terhadap permasalahan yang ditimbulkan ini, iaitu mempermudah pinjaman bank untuk sektor pertanian. Terutamanya kepada petani-petani di luar bandar.  

Saya ambil contoh sekarang ini seperti nanas di Johor, Tuan Yang di-Pertua.  sekarang ini orang sudah mula hendak menanam nanas. Tetapi timbul masalah dari segi kemudahan-kemudahan kredit seperti ini, sebab mereka mengatakan tidak viable dan sebagainya.  Ini adalah rungutan-rungutan yang mereka kemukakan kepada saya sebagai contoh bahawa bank-bank sekarang ini masih liat lagi untuk mempermudah pinjaman untuk pembangunan pertanian ini.

Tuan Yang di-Pertua, dalam isu muflis, ini yang terakhir, Tuan Yang di-Pertua. Minta maaf!  Dalam isu muflis kita merasa amat dukacita.  Ini kerana sehingga tahun 2005, terdapat 743.7 MPL kad kredit ini dan terdapat sejumlah 78,141 kes muflis yang dilaporkan dalam tempoh 5 tahun daripada tahun 2001 hingga 2005.  Oleh itu, akhirnya kita memudahkan rakyat untuk menjadi miskin dengan muflis ini.  Ini kerana kita memudahkan pinjaman kad kredit sebenarnya.

Pada orang yang berpendapatan, yang sebenarnya tidak cukup untuk dia berbelanja untuk menggunakan kredit kad akhirnya dia berbelanja berlebihan dan dia tidak mampu membayar.  Sebab itu, saya minta bank negara ini memperketat cara institusi-institusi kewangan ini dalam memberikan kemudahan kad kredit ini.  Kalau untuk pertanian mereka susah hendak bagi tetapi kad kredit dipermudahkan, hendak mengikat orang supaya banyak berhutang.  Akhirnya mereka dikejar oleh Ah Long dan sebagainya. 

Inilah yang menjadi masalah kemiskinan, yang kadang-kadang bukan berpunca kerana kemiskinan yang diwarisi tetapi kemiskinan serta-merta ini, kemiskinan yang datang secara mendadak ini. Akhirnya diikat oleh Ah Long.  Sebab itu, Tuan Yang di-Pertua, saya yakin bahawa kerajaan perlu mewujudkan satu pusat untuk memberi kaunseling kepada mereka yang dipegang dan diikat oleh ‘ah long-ah long’ ini.

Tuan Yang di-Pertua, saya mohon menyokong.

Timbalan Tuan Yang di-Pertua: Terima kasih, Yang Berhormat. Silakan Yang Berhormat Datuk Wira Syed Ali.

3.06 ptg.

Datuk Wira Syed Ali bin Tan Sri Syed Abbas Alhabshee:  Terima kasih, Tuan Yang di-Pertua. Kita bersyukur ke hadrat Allah pada beberapa hari ini kita dapat bersama-sama berkumpul dalam Dewan ini bagi meneruskan amanah dan tanggungjawab kepada rakyat, negara dan bangsa kita.  Terlebih dahulu saya ingin mengambil kesempatan untuk mengucapkan tahniah kepada Menteri Kewangan Kedua, Tan Sri Nor Mohamed bin Yakcop, yang akan di sambung semula jawatan Senator untuk sepenggal lagi....  [Tepuk]

Ini menunjukkan bahawa perkhidmatan dan sumbangan Yang Berhormat Tan Sri diperlukan dalam pembangunan Rancangan Malaysia Kesembilan, yang telah diterajui oleh Yang Amat Berhormat Perdana Menteri. Saya juga ingin mengucapkan tahniah dan syabas kepada Ketua Penerangan UMNO Malaysia, Yang Berhormat Tan Sri Dato’ Muhammad bin Muhammad Taib, kerana dilantik sebagai Ahli Dewan Negara... [Tepuk] dan juga pengerusi syarikat perumahan negara, Yang Berhormat Dato’ Azian bin Othman... [Tepuk], kita yakin kedua-dua mereka yang dilantik ini mempunyai pengalaman dan dapat bersama-sama memberi sumbangan kepada Dewan Negara dan juga kepada rakyat, khususnya.

Tuan Yang di-Pertua, Ibnu Khaldun dalam mukadimah menyatakan secara semula jadi bahawa sesebuah kerajaan hanya kekal berkuasa dalam tempoh tiga generasi, iaitu 120 tahun.  Satu generasi 40 tahun, menjelang usia 50 tahun bermakna kerajaan kita berada dalam era generasi yang kedua. Persoalannya, bagaimanakah proses pembelajaran, dengan izin, learning curve yang telah kita lalui selama 49 tahun. Apakah kita mampu kekal berkuasa sehingga generasi ketiga? Persoalan jenama bangsa Melayu, Cina dan India dalam wacana perjuangan hak mengikut Perlembagaan, bukanlah isu perkauman.  

Selaku rakyat Malaysia, kita mendapat hak yang sama, tetapi Perkara 152, 153 dan 131 adalah soal istimewa orang Melayu dan Islam yang telah dipersetujui. Jika, kita perkukuhkan brand Melayu, dalam dasar awam yang selaras dan Perkara 152, 153 dan 131 tanpa menjejaskan kepentingan rakan-rakan kita, maka itu adalah wajar. Tuan Yang di-Pertua, justeru dengan itu, Utusan Melayu perlu dikekalkan sebagai satu aspek budaya dalam kepimpinan negara.  Jenama seperti Tanah Melayu, Kereta Api Tanah Melayu, bahasa Melayu, Jawi adalah warisan yang telah terpinggir daripada sebutan harian.  

Tuan Yang di-Pertua, kalau kita melihat perkembangan yang terbaharu baru-baru ini, bahawa Utusan Malaysia dan NSTP akan digabungkan.  Kalau pengurusan tertinggi merasakan di Utusan mereka telah gagal untuk membangunkan syarikat dan mahu pula menggadai kepada orang lain, sudah sampai masanya Tuan Yang di-Pertua, mereka ini berundur dan memberi laluan kepada kepimpinan yang lebih dinamik dan bertanggungjawab. Kita harus kekalkan Utusan Melayu sebagai sebuah wadah perjuangan bangsa Melayu.

Tuan Yang di-Pertua, pejuang lama, termasuk arwah bapa saya menggunakan Utusan Melayu sebagai wadah perjuangan bangsa. Saya yakin wartawan Utusan daripada dahulu sehingga kini dilatih mempunyai semangat juang bangsa yang tinggi, mereka bukan rapuh dan saya amat sedih sekiranya Utusan Melayu dikorbankan dengan penggabungan ini.

Tuan Haji Tajul Urus bin Haji Mat Zain: Minta laluan. Terima kasih, Tuan Yang di-Pertua.  Sekiranya berlaku penggabungan antara Utusan Melayu dengan New Straits Times.  Pada pendapat Yang Berhormat, yang mana akan mempengaruhi yang mana?  Utusan Melayu akan mempengaruhi New Straits Times atau pun New Straits Times mempengaruhi Utusan Melayu? Kalaulah penggabungan itu, maknanya Utusan Melayu boleh membawa, mempengaruhi, membawa masuk identiti Utusan Melayu ke dalam New Straits Times, tidakkah penggabungan ini sesuatu yang baik.

Saya nampak macam Yang Berhormat rasa takutkan New Straits Times telan Utusan Melayu sahaja.  Takkan itu kut?  Terima kasih. 

Datuk Wira Syed Ali bin Tan Sri Syed Abbas Alhabshee: Terima kasih, Yang Berhormat, sahabat saya. Untuk saya Utusan Melayu merupakan identiti orang Melayu, sebuah akhbar yang tersendiri. Kalau kita gabungkan, suka tidak suka, kita tahu bahawa NSTP di belakangnya adalah sebuah syarikat yang mengendalikannya dan ia merupakan orang yang boleh bertukar tangan. Hari ini pengarah-pengarah ini duduk dalam syarikat ini dan apabila terjadi sesuatu boleh bertukar tangan.

Maka dengan itu, saya melihat Utusan Melayu sebagai sebuah akhbar ulung Melayu, yang merupakan wajah perjuangan orang Melayu.  Orang-orang Melayu di masa dahulu, jika mereka mempunyai masalah orang Melayu, masalah perjuangan orang Melayu, mereka akan menggunakan Utusan Melayu. Utusan Melayu lah satu-satunya akhbar kita yang banyak mengetengahkan masalah orang Melayu sehingga hari ini.  

Jika berlaku penggabungan antara Utusan Melayu dengan NSTP maka satu lagi jenama Melayu akan pupus.  Kita perlu teliti dengan hemah, apakah agenda yang tersirat dan tersurat daripada gabungan ini? Apakah nilai tambahnya akan berlaku? Adakah Utusan Melayu atau NSTP sedang bermasalah? Adakah gabungan merupakan corak urus tadbir baru GLC?  Saya tidak setuju langsung dengan penggabungan ini.  Oleh yang demikian.......

Dato’ Musa bin Haji Sheikh Fadzir:  [Bangun]

Tuan Ismail Kasim:  [Bangun]

Timbalan Tuan Yang di-Pertua:  Yang Berhormat Dato’ Musa.

Dato’ Musa bin Haji Sheikh Fadzir:  Terima kasih, kerana Yang Berhormat beri laluan.  Tuan Yang di-Pertua, saya tertarik dengan wawasan Yang Berhormat tadi.  Yang pertama Yang Berhormat mengatakan yang membuat keputusan untuk pegawai ini kalaulah pihak pengurusan ataupun pihak pentadbiran utusan sendiri bahawa mereka ini patut berundur diri.  Bagi saya, saya hendak tanya Yang Berhormat sendiri, kita lihat dua hari lepas, dalam Utusan Malaysia, bahawa Utusan Malaysia telah pun mendapat pasaran yang terbaik di Malaysia ini.  Utusan Malaysia adalah yang nombor satu di Malaysia ini.

Kita lihat juga keuntungan kalau dilihat daripada tahun lepas dengan tahun ini, keuntungannya telah pun meningkat.  Maknanya Utusan Malaysia ini tidak mengalami kerugian.  Kalau kata Utusan Malaysia ini merosot, kalau kita baca dalam artikel itu, maknanya Utusan Malaysia ini sudah pun meningkat daripada semasa ke semasa.  Jadi, bagi saya, kenapa Utusan Malaysia ini perlu digabung dengan NSTP ini.  

Yang kedua, soalan saya kepada Yang Berhormat, kalau sebuah syarikat monopoli semua, baik media massa dan juga siaran televisyen, apakah ini bukan satu lagi akan menggugatkan keselamatan negara ini.  Apakah pandangan Yang Berhormat?


Tuan Ismail Kasim:  Terima kasih Yang Berhormat dan terima kasih Tuan Yang di-Pertua kerana memberi laluan kepada saya.  Saya juga bersetuju dengan pandangan sahabat saya Datuk Wira Syed Ali bahawa Utusan harus dipertahankan identiti dan kerana jiran sebelah Yang Berhormat Tajul.... [Menghalakan pandangan kepada Yang Berhormat Tuan Haji Tajul Urus bin Haji Mat Zain].

Tetapi kerana perkara ini kita harus ada sedikit sense of belonging dengan izin, kerana kalau kelemahan timbul dari segi pemasaran yang perlu dikaji daripada pelbagai sudut, kita hendak memberi kekuatan kepada Utusan, dia bukan persoalan syarikat, kerana pada saya surat khabar ini ialah surat khabar yang laris malah di hotel-hotel bertaraf lima bintang dan enam bintang dan sebagainya pun dia bukan berdasarkan kepada request kalau dia tahu tetamu itu adalah orang-orang Melayu, maka dia akan bagi akhbar Utusan Malaysia sebagai akhbar bacaan rasmi.

Bermakna kata surat khabar ini berada dalam keadaan yang cukup baik, cuma kalau hendak diperbetulkan dari segi perkembangan pemasaran ia boleh dibuat kajian. Jangan kalau hanya ada sedikit kelemahan maka akhbar yang menjadi kebanggaan orang Melayu pada hari ini terus dibuat tindakan untuk dijual atau digabung dan dihilangkan identitinya. Ini adalah suatu perkara yang tidak wajar dan tidak harus leka kerana kita buat keputusan yang terlalu tergesa-gesa kerana biasanya elemen ketergesaan ini dia tidak menghasilkan satu keputusan yang baik.  Apa pandangan Yang Berhormat berhubung perkara ini.

Datuk Wira Syed Ali bin Tan Sri Syed Abbas Alhabshee:  Terima kasih Sahabat-sahabat saya Ahli-Ahli Yang Berhormat.  Sebab itulah saya katakan bahawa Utusan Melayu ini kita kena tahu sejarah dia.  Sejarah Utusan Melayu ini ditubuhkan sebelum kita merdeka lagi.  Sebuah akhbar yang banyak memperjuangkan hak orang-orang Melayu yang mana orang-orang Melayu menyuarakan pandangan, membawa masalah ke tengah melalui akhbar ini dan saya melihat hari ini Utusan Melayu yang dikatakan memerlukan suntikan dan sebagainya.

Kalau kita pergi ke mana-mana pun, sekiranya kita hendak memperbesarkan, kita hendak memperluaskan sudah barang tentu kita memerlukan suntikan dan sebagainya dan ada berbagai-bagai cara untuk kita membolehkan Utusan Melayu ini bergerak dengan daya saing yang maju.  

Kalau kita lihat dari segi iklan di dalam Utusan Melayu. Kalau kita bandingkan dengan akhbar The Star kenapa akhbar The Star banyak iklan. Kenapa di Utusan Melayu tidak banyak iklan. Sebab itulah saya minta kementerian-kementerian, badan-badan berkanun, kalau boleh iklan-iklan itu dikeluarkan dalam Utusan Melayu.  Ini akhbar orang Melayu.  

Kita sudah lama menggunakan akhbar ini untuk kepentingan orang-orang Melayu.  Kita harus mempertahankan Utusan Melayu untuk saya apa juga yang kita lakukan kalau kita tidak bekerja sama memastikan daripada segi iklan, daripada segi membeli akhbar Utusan Melayu itu sendiri, ini adalah tanggungjawab kita bersama.  Kita harus bersama-sama memastikan bahawa akhbar ini menjadi akhbar yang unggul bagi orang-orang Melayu, jadi akhbar ini harus dipertahankan oleh semua pihak.

Datuk Jins Shamsudin:  Minta laluan.

Timbalan Yang di-Pertua:  Datuk Jins Shamsudin.

Datuk Jins Shamsudin: Terima kasih Tuan Yang di-Pertua. Saya amat tertarik tentang mempertahankan Utusan. Kita sebenarnya sudah banyak kehilangan identiti, identiti bangsa.  Oleh kerana itu Utusan ini, dahulu pun kita ada tulisan jawi Utusan Melayu sebenarnya tetapi setelah di..., hilang sudah tidak ada. Utusan sekarang ini ialah Utusan Malaysia yang ditulis dalam tulisan rumi. Apa pandangan Yang Berhormat kalau kita sudah digabungkan kebimbangan itu memang ada. Kebimbangan bahawa akhbar ini akan lupus memang ada kerana pernah terjadi kepada Utusan Melayu yang ditulis dalam jawi sudah hapus.  

Kemudian baru-baru Kementerian Kebudayaan, Kesenian dan Warisan cuba menghidupkan seperti hidup segan mati tak mahu.  Adalah disisip sahaja di dalam akhbar pada hari Isnin hanya disisip sahaja. Bukan dia berdiri sebagai suatu akhbar yang boleh kita banggakan.  Maka itu saya ingin bertanya Yang Berhormat apakah pandangan Yang Berhormat jikalau Utusan Melayu itu dikekalkan namanya, Utusan Melayu bukan Utusan Malaysia. Apa pandangan Yang Berhormat, terima kasih.

Datuk Wira Syed Ali bin Tan Sri Syed Abbas Alhabshee: Terima kasih Yang Berhormat.  Kita mempunyai berbagai-bagai pandangan Yang Berhormat.  Kalau Utusan Melayu dikekalkan, maka pembelajaran jawi harus kita ke tengah di seluruh masyarakat dalam negara kita sebab hari ini kita lihat kita baru balik untuk memperkenalkan bacaan jawi kepada sekolah-sekolah rendah.  Ini akan memakan masa.  

Hari ini kita mempunyai Utusan Malaysia adalah daripada Utusan Melayu yang menjadi sebuah akhbar kebanggaan negara kita.  Maka untuk saya Utusan Malaysia, Utusan Melayu kalau mahu diwujudkan ini akan menjadi lagi salah satu akhbar untuk orang-orang Melayu kita menelaah dan melihat bagaimana perjuangan kita untuk bangsa-bangsa Melayu dan kita tahu bahawa dalam Utusan Malaysia mahu pun Utusan Melayu yang kita perjuangkan hari ini, ini adalah tempat di mana orang-orang Melayu mendapat tempat dan menyuarakan daripada seluruh pelosok tanah air masalah-masalah mereka dan Utusan Melayu adalah sebuah akhbar ....
Dato’ Haji Abdul Rashid bin Ngah:  Pohon laluan Yang Berhormat Dato’.

Timbalan Yang di-Pertua:  Ya, Dato’ Haji Abdul Rashid.

Dato’ Haji Abdul Rashid bin Ngah:  Terima kasih Tuan Yang di-Pertua.  Terima kasih Yang Berhormat Dato’. 

Saya memang bercadang seperti sahabat-sahabat lain juga hendak menyokong gesaan yang dibuat oleh Yang Berhormat berhubung dengan kekalnya Utusan Malaysia ini.  Cuma untuk memperkuatkan lagi niat saya untuk menyokong ini, kalau Yang Berhormat boleh memberikan sedikit saya maklumat dan untuk Dewan Yang Mulia ini juga siapakah yang sebenarnya tuan punya Utusan Malaysia dan Utusan Melayu itu sebenarnya, jadi barulah senang kita tuju gesaan dan permohonan atau rayuan kita kepada dia.  Kalau tidak dalam keadaan samar-samar, siapa dia yang sebenarnya tuan punya akhbar Utusan Melayu ini?

Datuk Wira Syed Ali bin Tan Sri Syed Abbas Alhabshee: Terima kasih Yang Berhormat. Saya pun tak pergi check siapa tuan punya Utusan Melayu. Tetapi saya pasti dia kepunyaan orang Melayu. Itu saya pasti.

Tuan Yang di-Pertua, saya tak mahu panjang lagi ini, saya panjang saya tak boleh pergi kepada isu-isu yang lain.

Tuan Tan Bon You:  Minta laluan Tuan Yang di-Pertua.  Belum selesaikan ini...

Timbalan Yang di-Pertua :  Tuan Tan Bon You.

Tuan Tan Bon You:  Terima kasih Tuan Yang di-Pertua, terima kasih rakan saya.  Saya juga tertarik dengan apa yang dikatakan tadi. Selain daripada kekhuatiran Yang Berhormat terhadap ciri-ciri dan identiti Utusan Melayu itu akan hilang atau pun pupus, apakah pandangan Yang Berhormat tentang kebebasan media cetak, adakah ini akan terjejas juga selepas penggabungan itu.  Terima kasih.

Datuk Wira Syed Ali bin Tan Sri Syed Abbas Alhabshee:  Terima kasih Yang Berhormat. Sebab itulah saya kata kadang-kadang kita harus memberi kebebasan kepada akhbar-akhbar untuk menyuarakan, menyiarkan dan sebagainya. Tetapi kadang-kadang saya melihat akhbar-akhbar ini pun apabila memberi terlalu luas kebebasan mereka juga kadang-kadang menyalahgunakan kebebasan tersebut. Sebab itulah kita seharusnya mengelakkan penggabungan antara NSTP dengan Utusan Melayu biarlah mereka mempunyai identiti sendiri dan menyiarkan berita-berita yang dapat manfaat kepada rakyat kita.

Tuan Yang di-Pertua, yang kedua saya masuk kementerian ......

Dr. Haji Mohd. Puad bin Zarkashi:  Yang Berhormat, mohon laluan.  

Datuk Wira Syed Ali bin Tan Sri Syed Abbas Alhabshee:  Ya?

Dr. Haji Mohd. Puad bin Zarkashi:  Mohon laluan.

Timbalan Yang di-Pertua:  Dr. Haji Mohd. Puad bin Zarkashi.

Dr. Haji Mohd. Puad bin Zarkashi:  Terima kasih Tuan Yang di-Pertua.  Sebenarnya Yang Berhormat, isu yang berbangkit tentang penggabungan ini ialah kerana Utusan Malaysia, Berita Harian dan NST dari segi edarannya semakin menurun dan semakin jatuh.

Sebab itulah kita lihat NST sebagai contohnya untuk mendapatkan satu blok pembaca tertentu maka dia mengubah cara dia mengeluarkan berita, cara dia menulis rencana dan sebagainya kerana dia perlu mendapatkan readers yang tetap, dengan izin.  Ini berpunca ialah kerana edaran mereka semakin jatuh maka datanglah rasional penggabungan ini.  

Kebetulan pula sekarang ini isu-isu penggabungan sedang menjadi macam satu tradisi baru iaitu gabung sana, gabung sini dan akhirnya ditelan oleh orang-orang tertentu.  Saya tidak boleh menafikan berdasarkan kepada laporan yang dikeluarkan Utusan, Berita dan NST sememang semakin menurun.  

Antara puncanya ialah dari segi collection iklan yang sebenarnya seolah-olah berlaku pilih kasih.  Sebab itu saya setuju dengan Yang Berhormat iaitu bahawa kerajaan khususnya seperti GLC diwajibkan untuk mengiklankan dalam akhbar-akhbar seperti Utusan dan Berita Harian termasuklah Kementerian Pelancongan yang sekarang ini banyak hendak mengiklankan produk-produk mereka.

Begitu juga kementerian-kementerian sepatutnya diwajibkan banyak mengiklan di dalam akhbar-akhbar seperti ini. Soalnya ialah kita memang tidak bersetuju penggabungan ini kerana Utusan mempunyai peranannya tersendiri, Berita Harian peranannya tersendiri dan NST mempunyai peranannya tersendiri. Cuma saya ingin bertanya kepada Yang Berhormat apakah ini berpunca sebenarnya orang yang mengambil peluang daripada masalah ini untuk kontrol semua media di Malaysia seperti mana ini apa yang berlaku Media Prima habis semua dikontrol, TV3, TV7,TV8, semua dia ambil dan dia menentukan sekarang ini arah tuju berita di negara kita.

Ini bahaya apabila masanya sistem maklumat  dikawal dan dikontrol oleh pihak tertentu maka ini puncanya ialah akan merosakkan proses pembinaan bangsa dan negara di tempat kita ini sendiri.  Apa pandangan Yang Berhormat.

Datuk Wira Syed Ali bin Tan Sri Syed Abbas Alhabshee: Terima kasih Yang Berhormat. Saya bersetuju dengan Yang Berhormat berkenaan dengan apa suasana yang berlaku pada hari ini. Kita tahu bahawa penggabungan antara NSTP dan Utusan adalah lagi salah satu pihak tertentu untuk mengawal media massa di negara kita.

Kita tidak boleh membiarkan perkara ini berlaku.  Sebab itulah kita harus menyuarakan pandangan kita supaya pihak atasan mendengar bahawa perkara-perkara ini harus dilihat dengan lebih teliti kerana kita khuatir apa yang akan terjadi sekiranya akhbar, media elektronik dan sebagainya dikawal oleh satu pihak sahaja dan kita tidak mahu apabila mereka mengawal media-media elektronik ataupun media-media cetak ini maka mereka akan lebih menyuarakan sesuatu yang tidak baik kepada negara kita.

Sebab itu saya minta pihak yang bertanggungjawab melihat kembali atas penggabungan ini.  Tuan Yang di-Pertua, saya hendak masuk isu yang kedua.

Puan Mumtaz binti Md Nawi:  Minta laluan.

Datuk Wira Syed Ali bin Tan Sri Syed Abbas Alhabshee:  Saya minta maaf.  Saya tidak ada cukup time.  Terima kasih.  

Saya hendak masuk isu kedua Tuan Yang di-Pertua iaitu Kementerian Tenaga Air dan Komunikasi.  Ini juga sebuah kementerian yang bertanggungjawab kepada stesen-stesen TV.  Saya tidak tahu dia bertanggungjawab kepada media cetak tetapi ini media-media elektronik.  Ini ada dua perkara yang saya hendak bangkitkan di sini kerana saya khuatir sekiranya kementerian ini tidak memantau iklan-iklan yang disiarkan dalam televisyen.

Untuk saya Tuan Yang di-Pertua, walau pun mereka telah pun diberi hak untuk menyiarkan advertisement dan sebagainya tetapi advertisement ataupun iklan ini haruslah mendapat kebenaran sebelum disiarkan.  Sebagai contoh Yang Berhormat, pada hari semalam kebetulan..., saya ini jarang tengok NTV7. Tetapi semalam sudah pergi buka tengok NTV7 Tuan Yang di-Pertua ada satu iklan yang saya rasa cukup memalukan sebab ketika saya melihat, anak saya berada dengan saya.

Ia dinamakan satu krim iaitu krim payu dara.  Dia sebut Tuan Yang di-Pertua.  Sudah sebut krim payu dara pun saya boleh terimalah tak apalah payu dara.  Lepas itu dia kata brand, pretty women untuk buah dada, lebih cantik, tegang dan mengkontur.  Saya terkejut.  Ini disebut dalam iklan Tuan Yang di-Pertua.  Di mana peranan kementerian ini?  Mereka tak memantau kah, perkara ini terjadi.  Contour 
Saya malu sebab anak saya tanya, apa itu payu dara babah? Mengkontur itu apa?  Saya hendak jawab, saya kata, “Dia silap. Dia silap” Saya tidak tahu hendak jawab.  Dia itu umur lapan tahun, seorang kanak-kanak perempuan.  Saya tak tahu mungkin Ahli-ahli Yang Berhormat tidak tengok tetapi ini berlaku di NTV7.

Satu lagi iklan Tuan Yang di-Pertua, berlaku dalam TV3.  Ini saya rasa ada orang tengok.  Dia advertisment yang tidak bergerak.  Dia ada SMS On Kawan.  Mula-mula, On Kawan, lepas itu dia keluar On Kasih, On Sayang, On Sunyi, On Cinta, On Mesra, On Love dan satu lagi On Cun.  On Cun pun ada?....  [Dewan riuh]

Tuan Yang di-Pertua, untuk saya ini apa faedah iklan dalam kaca TV sedangkan anak-anak kita diberi handphone kadang-kadang kita takut inilah tengok SMS dia pun hendak cuba.  






Ini yang saya khuatir, Tuan Yang di-Pertua....

Datuk Jins Shamsudin:  [Bangun]


Dr. Haji Mohd. Puad bin Zakarshi:  Minta laluan.


Timbalan Yang di-Pertua:  Ada dua yang bangun, Yang Berhormat.


Datuk Wira Syed Ali bin Tan Sri Syed Abbas Alhabshee:  Bagi Datuk Jins Shamsudin dulu.


Datuk Jins Shamsudin: Terima kasih, Yang Berhormat. Terima kasih, Tuan Yang di-Pertua. Sebenarnya saya telah berkali-kali menyebut hal ini. Saya ingin bertanya Yang Berhormat, sama ada iklan-iklan ini disiarkan kuasanya memanglah di bawah Kementerian Tenaga, Air dan Komunikasi tetapi Perbadanan Kemajuan Filem Nasional atau FINAS, mengawal hal-hal yang bersangkutan dengan MIM dengan izin, Made in Malaysia certificate.  


Oleh kerana mereka menyiarkan iklan ini tanpa mendapatkan certificate daripada Perbadanan Kemajuan Filem Nasional, ini di antara sebabnya maka iklan itu keluar tanpa kelulusan. Jadi bolehlah dianggap bahawa dia telah menyalahi undang-undang Perbadanan Kemajuan filem Nasional.  Apa pandangan Yang Berhormat.


Datuk Wira Syed Ali bin Tan Sri Syed Abbas Alhabshee: Terima kasih, Yang Berhormat. Ini saya pun baru tahu yang dia melanggar undang-undang. Sebab itulah Yang Berhormat, saya minta pihak yang bertanggungjawab. Saya pada mulanya biarkan tetapi lama-kelamaan saya khuatir generasi yang akan datang. Kita bukan kolot. Kita bukan not open minded, tetapi perkara-perkara dan cara yang dikeluarkan dalam iklan ini cukup menakutkan seperti On Kasih, On Cun, On Sunyi. Kadang-kadang remaja-remaja ini mencuba - apa dia On Sunyi? Bila dia sunyi, dia cuba SMS, maka dengan ini akan mendatangkan kemudaratan sekiranya kita tidak pantau ataupun kawal.


Dr. Haji Mohd. Puad bin Zakarshi: Terima kasih, Yang Berhormat. Sebenarnya ada cadangan iaitu supaya TV-TV kita sekarang ini tidak lagi diletakkan di bawah Kementerian Tenaga, Air dan Komunikasi, mesti diletakkan di bawah Kementerian Penerangan supaya ada kawalan yang lebih tegas sebenarnya. Jika tidak, seperti inilah yang berlaku. Sebab itu kadang-kadang kita risau bila tengok rancangan-rancangan seperti Mencari Jodoh. Sudah sampai ke peringkat TV mencari jodoh ini. Saya rasa memang tidak sesuai. Kadang-kadang kita rasa macam geli geleman bila tengok perkara-perkara seperti ini. Tidak sesuai. Tetapi yang menjadi mangsanya adalah anak-anak kita.


Astro sebagai contohnya. Segala-galanya dia sekarang ini. Dia kontrol semua.  Sebab itu saya rasa, apakah Yang Berhormat bersetuju supaya TV-TV kita sekarang ini mesti duduk balik di bawah Kementerian Penerangan supaya ia tidak bertentangan dengan dasar kerajaan sendiri.  Mudah dikontrol, sebenarnya kalau melalui Kementerian Penerangan sebab dasarnya ada di situ.  Apa pandangan Yang Berhormat?


Datuk Wira Syed Ali bin Tan Sri Syed Abbas Alhabshee: Terima kasih, Yang Berhormat. Saya amat bersetuju dengan Yang Berhormat supaya kuasa ini diberi balik kepada Kementerian Penerangan untuk memastikan bahawa sebarang iklan atau drama - walaupun drama-drama tempatan, kadang-kadang kita tengok pun dalam kebimbangan kerana anak-anak kecil tengok, dia tunjuk cara lelaki berfoya-foya dalam karaoke, disko dan sebagainya.  Ia tidak elok untuk keluarga.


Jadi, masa untuk keluarga itu adalah lebih baik kalau drama-drama yang memberi manfaat bukannya - Tuan Yang di-Pertua, saya minta maaf, kadang-kadang-kadang saya tengok dalam drama TV ini dia membuat seolah-olah perkara ini pernah terjadi tetapi diperbesarkan dalam drama yang mana handphone ini, si suami ada girl friend - SMS.  Perkara-perkara macam ini drama ini buat - pergi ke karaoke, kata si suami ada kerja atau meeting.

Perkara-perkara ini tidak mendatangkan faedah.  Kenapa drama-drama tempatan yang kita buat ini, Datuk Jins Shamsudin ada, kenapa perkara yang tidak berkualiti harus kita tayangkan?


Tuan Ismail bin Kasim:  Mohon laluan. Terima kasih, sahabat saya Datuk Wira Syed Ali dan terima kasih, Tuan Yang di-Pertua. Saya juga tertarik untuk bertanya pandangan Yang Berhormat kerana apabila Yang Berhormat Datuk Jins Shamsudin selaku Pengerusi FINAS mengatakan bahawa sebenarnya tidak cukup kakitangan untuk mengawal pemotongan dan juga kelulusan setiap filem yang ditayangkan di Astro dan sebagainya.  Mengapakah pihak kerajaan tidak mengambil langkah drastik untuk menambah kakitangan?


Kita tengok akhir-akhir ini semasa cuti sekolah, saya bersetuju dengan rakan-rakan, apabila minggu James Bond yang disiarkan di Astro sehari sebanyak dua filem sampai dinilai oleh budak-budak sebagai sesuatu yang cukup memalukan kerana banyak perkara yang perlu kawalan sebenarnya. Janganlah macam contohnya, Kementerian Pelancongan yang hantar iklan Malaysia Truly Asia, di Arab Saudi tetapi yang gambar akhir itu di fokus kepada perempuan yang berbaju two pieces, yang atas dan bawah sahaja.


Jadi, Tok Arab yang datang ke Malaysia ini dia tengok, Oh, Malaysia ada yang itu!  Malaysia Truly Asia, ada benda macam itu!  Sebab itu mereka datang melancong beramai-ramai ke Malaysia. Kita tidak mahu tarikan seks itu menjadi tarikan utama. Mereka datang kerana hendak melabur dalam institusi perbankan Islam. Mereka datang kerana hendak membeli hartanah, hendak beli rumah syarikat perumahan negara yang banyak Dato’ Azian buat. Kita mahu yang macam itu, yang sihat, yang berkekalan, yang diberkati. Apa pandangan Yang Berhormat berhubung perkara ini?


Timbalan Yang di-Pertua:  Selepas Yang Berhormat menjawab soalan daripada Tuan Ismail bin Kasim nanti Yang Berhormat boleh membuat kesimpulan.


Dato’ Musa bin Haji Sheikh Fadzir:  Tuan Yang di-Pertua, saya hendak sikit sahaja.  Minta kebenaran, Tuan Yang di-Pertua. Ini saya bercakap soal double standard, dengan kebenaran Tuan Yang di-Pertua.  Saya rasa dalam Dewan yang mulia ini kita sudah bercakap banyak kali tentang kuasa-kuasa yang ada pada kerajaan.  Saya sudah bercakap banyak kali dan kita lihat pada hari ini siapa yang berkuasa sebenarnya, adakah kerajaan atau media?  Kita nampak media yang tidak ada kebenaran daripada FINAS boleh tayangkan, maknanya kuasa daripada syarikat swasta ini lebih daripada kerajaan. Kerajaan sudah tidak boleh menguasai.  Kalau kita lihat peniaga-peniaga kecil kalau jual VCD atau CD yang tidak menyalahi diambil tindakan.  Ini soal korporat kenapa tidak diambil tindakan?  Adakah undang-undang di Malaysia ini double standard?  Saya minta pandangan Yang Berhormat. Terima kasih.


Datuk Wira Syed Ali bin Tan Sri Syed Abbas Alhabshee: Terima kasih, Yang Berhormat.  Sebab itulah saya minta kerajaan, saya minta FINAS, kalau tidak cukup kakitangan kita kena tambah untuk memastikan perkara-perkara ataupun iklan-iklan seperti ini tidak berulang lagi.  Ini cukup penting, Tuan Yang di-Pertua, kerana masa depan negara kita hendak menuju Wawasan 2020.  Kalau kita sendiri tidak memastikan perkara-perkara ini tidak dapat dikawal, saya khuatir apakah jenis orang yang akan kita lahirkan menjelang 2020.


Tuan Yang di-Pertua, seperkara lagi kita melihat Kementerian Kesihatan yang telah diperuntukkan sebanyak RM8,340,000,000.  Ini satu peruntukan yang cukup besar untuk negara kita.  Kerajaan mahu rakyat yang sihat.  Kerajaan mahu rakyat mendapat perubatan yang terbaik.  Tetapi, apabila kerajaan mengumumkan kenaikan harga rokok, ia hanya satu sen sahaja, Tuan Yang di-Pertua!  Kerajaan sudah tahu bahawa merokok membahayakan kesihatan. Ada juga Kempen Tak Nak merokok. Baru-baru ini kita tengok dalam Perbekalan Tambahan diminta sebanyak RM20 juta untuk Kementerian Kesihatan. Minta buat apa?  Bagi orang beli rokok.  Harga rokok naik sikit-sikit.


Tuan Yang di-Pertua, saya ingin mencadangkan kepada kerajaan, apabila hendak menaikkan harga rokok naikkanlah dengan harga yang pelajar-pelajar tidak mampu membeli rokok. Kalau hendak naik setakat satu sen, dua sen, satu kotak harganya RM8, RM9, percayalah, anak-anak ini masih mampu membelinya. Jadi, saya minta harga rokok dinaikkan sekotak RM20 ataupun RM25. Ini demi menjamin kesihatan rakyat negara kita.  Kenapa harus kita naikkan sikit-sikit, Tuan Yang di-Pertua.  Ini membahayakan kesihatan.


Satu lagi mengenai dengan arak, Tuan Yang di-Pertua.  Negara kita negara majmuk, kita boleh jual, tidak ada masalah. Saya hendak minta kementerian yang bertanggungjawab supaya memantau penjualan arak di 7-Eleven.  Inilah tempat pelajar-pelajar masuk membeli arak di situ.


Tuan Yang di-Pertua, seharusnya minuman arak tidak dibuat dalam tin disamakan dengan minuman oren, Sarsi ataupun Coca-Cola yang dijual dalam tin.  Arak harus dijual dalam bentuk botol yang lain bukan dengan tin supaya sesiapa pelajar yang membeli arak, maka kita boleh pantau.  7-Eleven tidak boleh menjual arak kerana ini akan membebankan anak-anak kita yang sentiasa pergi ke 7-Eleven yang dibuka 24 jam.  Jadi dia pun pergi dan beli rokok, arak dan sebagainya.  Perkara ini harus dipantau.  Kalau kita tidak memantau, kalau kita tidak memberi perhatian yang serius akan perkara-perkara ini, saya khuatir bahawa anak-anak kita suatu hari nanti tidak tahu apa nak jadi.


Sudahlah kerajaan tubuhkan macam-macam jabatan dan kementerian hendak jaga anak-anak. Sebab apabila kita salahkan emak bapak dia kata dia tidak salah.  Anak dia jadi macam ini dia salahkan kerajaan. Dia salahkan semua orang. Sepatutnya ibu bapa harus mengambil tanggungjawab memainkan peranan ini tetapi telah diubah kepada kerajaan.  Hari ini kita tengok beratus ribu orang di pusat serenti.


Datuk Jins Shamsudin:  Yang Berhormat, minta laluan.  Terima kasih, Tuan Yang di-Pertua.  Saya tertarik dengan hujah Yang Berhormat mengenai 7-Eleven.  Apa pandangan Yang Berhormat kerana 7-Eleven diwujudkan dulu, kalau kita lihat di luar negara, dibuka dari pukul 7 hingga pukul 11, maka itulah namanya 7-eleven.  Tetapi 7-Eleven di negara kita dibuka sampai 24 jam!  Apa pandangan Yang Berhormat kalau kita minta supaya 7.00 - 11.00 sahaja, jadi tidaklah ramai anak-anak muda pergi ke situ. Apa pandangan Yang Berhormat? Terima kasih.


Datuk Wira Syed Ali bin Tan Sri Syed Abbas Alhabshee: Terima kasih, sahabat saya.  Kita boleh lihat daripada dua segi aspek, Yang Berhormat, kerana 7-Eleven ini kadang-kadang tempatnya berguna kalau-kalau kita memerlukan barang-barang keperluan di tengah malam misalnya.  Maka sebab itulah saya minta kerajaan kawal tentang penjualan minuman arak dan juga rokok kepada anak-anak ini.  Kalau boleh dikawal, alhamdulillah.  Kalau tidak boleh dikawal, kerajaan kena buka pukul 7 hingga pukul 11 tetapi ia akan merugikan masyarakat yang memerlukan barang di waktu malam. Kadang-kadang keputusan barang seperti susu dan sebagainya, tempatnya adalah 7-Eleven.


Maka dengan itu Tuan Yang di-Pertua, saya amat berharap ibu bapa juga memainkan peranan memantau anak-anak mereka. Perkara ini sudah berpuluh dan beratus kali kita bercakap, Tuan Yang di-Pertua. Tetapi kalau kita tidak mahu ambil tanggungjawab ini, kita sebagai ibu bapa yang melahirkan anak-anak kita, tengah-tengah malam anak tidak balik rumah, emak bapa buat tidak tahu. Selepas itu bila polis tangkap, bapa datang menjamin. Tetapi bila sudah jamin, anak keluar malam tidak ambil tahu. 


Perkara-perkara macam ini pun kita kena tengok. Kementerian Pembangunan Wanita, Keluarga dan Masyarakat harus melihat perkara ini kerana kita khuatir, kalau emak bapa tidak bertanggungjawab, tahu beranak tetapi tidak tahu jaga anak, ini menjadi satu beban kepada negara kita. Negara kita hendak maju, Tuan Yang di-Pertua. Tetapi kalau anak-anak kita tidak dibimbing, tidak diberi mereka pelajaran dan sebagainya, saya khuatir anak-anak kita akan hilang pegangan. Sebab itu kita melihat di universiti-universiti tempatan, 60%, 70% pelajar-pelajar perempuan.  Cari pelajar-pelajar lelaki, semuanya di pusat serenti. 100% anak lelaki masuk pusat serenti


Sebab itu saya minta supaya kerajaan memainkan peranan bagaimana untuk memberi ilmu kepada ibu bapa yang baru kahwin supaya mereka faham tanggungjawab. Jangan lepas tangan, Tuan Yang di-Pertua.  Kita sudah ada anak, kita sudah ada cucu dan sebagainya, kita harus pegang.  Ini tanggungjawab kita.  Kita tahu masalah di Wilayah Persekutuan, bilik-bilik di rumah pangsa hanya satu bilik. Sekarang ini kerajaan sedang buat tiga bilik kerana satu untuk ibu bapa, satu untuk lelaki dan satu untuk perempuan. Itu pun tidak cukup. Kadang-kadang ada yang ramai anak.


Ini adalah masalah sosial yang kita harus lihat.  Bagaimana kita hendak memperbetulkan supaya perkara ini dapat diatasi. Kepada Kementerian Pembangunan Wanita dan Keluarga, saya minta mereka mengadakan satu modul kepada ibu bapa sama ada yang baru kahwin ataupun yang sudah lama berkahwin.  Kadang-kadang yang sudah lama berkahwin, dia kahwin satu lagi dan tinggalkan anak-bini macam ini. Ini pun masalah. Jadi, kita kena bagi kedua-duanya modul ini supaya mereka memahami tanggungjawab mereka untuk mendidik anak-anak ini.


Tuan Yang di-Pertua, satu lagi yang saya hendak minta kepada Kementerian Perdagangan Dalam Negeri dan Hal Ehwal Pengguna mengenai dengan barang-barang jualan.  Kadang-kadang ia tidak mengawal semua barang.  Itu saya setuju.  Tetapi ia kena lihat. 


Saya bagi contoh, Tuan Yang di-Pertua. Saya tinggal di Ampang, ada dua kedai bersebelahan. Jual benda yang sama tetapi harganya lain-lain. Takkan tiap kali saya hendak pergi report kepada Kementerian Perdagangan Dalam Negeri dan Hal Ehwal Pengguna.



Sepatutnya ada pemantauan dilakukan. Mereka datang dan melihat kedai sebelah-sebelah sama, kenapa harga lain-lain? Sebab itu saya minta Kementerian Perdagangan Dalam Negeri dan Hal Ehwal Pengguna supaya lebih efisien lagi dan turun ke bawah, pergi pantau barang-barang. Milo dalam tin sama semua satu kilo. Ada perbezaan antara tiga puluh hingga empat puluh sen satu tin.  Jadi bagaimana kalau kementerian tidak buat pemantauan dan hantar kakitangan pergi melihat?  Daripada segi rambang Tuan Yang di-Pertua, kita akan dapati bahawa banyak barang-barang yang tidak dikawal tetapi mereka menjual dengan harga yang berlainan.  Saya tidak mahu pengguna tertipu dengan perkara-perkara ini.

Tuan Yang di-Pertua, satu lagi yang saya ingin bawa adalah mengenai dengan perkara yang pernah saya bawa dalam Dewan ini tentang iklan rokok. Saya sudah beberapa kali bawa dan saya telah pun dapat jawapan daripada Yang Berhormat Timbalan Menteri yang bertanggungjawab tentang iklan ini Tuan Yang di-Pertua.  Baru-baru ini Tuan Yang di-Pertua, di bulan puasa sekali lagi saya melihat iklan dalam akhbar The Star.  Walaupun Timbalan Menteri Datuk Fu Ah Kiow, ada mengatakan bahawa beliau akan menasihati pihak akhbar perlu lebih sensitif dalam isu ini iaitu iklan arak yang saya bawa.  Mereka haruslah memilih muka surat yang akan menyiarkan iklan tersebut tetapi dari segi peraturan tidak melanggar syarat.

Tuan Yang di-Pertua, saya sudah beberapa kali bawa perkara ini iaitu kalau kita hendak buat iklan arak dan kalau sudah dibolehkan, saya tidak bersetuju tetapi kementerian kata boleh, iklan rokok tidak boleh.  Iklan arak boleh.  Saya pun hairan Tuan Yang di-Pertua, macam mana arak boleh tetapi rokok tidak boleh. Jadi kalau dia hendak siarkan iklan arak, saya mintalah hormati pemimpin negara kita.  Kalau hendak siarkan, jangan muka surat dua Dato' Seri Abdullah bin Haji Ahmad Badawi, muka surat tiga gambar arak.  Muka surat dua Dato' Sri Mohd. Najib bin Tun Haji Abdul Razak, muka surat tiga gambar arak.  Saya sudah tegur beberapa kali dan baru-baru ini bulan puasa Tuan Yang di-Pertua.  Saya terlupa hendak bawa akhbar itu kerana saya ingat saya tidak bercakap hari ini.  
Dalam akhbar The Star juga, dalam bulan puasa gambar Dato' Sri Mohd. Najib bin Tun Haji Abdul Razak berpakaian baju Melayu dan bersongkok, di sebelahnya adalah gambar arak.  Berapa kali Tuan Yang di-Pertua, kementerian kata hendak bagi nasihat.  Dia nasihat atau tidak, saya tidak tau.  Dia bagi surat warning pun saya tidak tahu.  Mereka tidak menghormati langsung.  Ini di bulan puasa Tuan Yang di-Pertua.  

Jadi saya harap isu-isu ini tolonglah, saya minta pihak yang bertanggungjawab ambil berat.  Isu ini yang akan dilihat dan dinilai oleh rakyat kita.  Pemimpin kita cakap Islam Hadhari, kita buat macam-macam pembaharuan tetapi mereka tidak sedikit pun sensitif akan perkara ini.  Saya harap pihak kementerian yang bertanggungjawab tolonglah ambil perhatian akan perkara ini.  
Itulah Tuan Yang di-Pertua, saya sekali lagi ucapkan terima kasih dan saya hendak memberi peluang kepada rakan-rakan saya yang ramai untuk bercakap.  Dengan ini saya mohon menyokong rang undang-undang ini.  Terima kasih.

Timbalan Yang di-Pertua:  Terima kasih Yang Berhormat.  Tuan Gooi Hoe Hin.

3.48 ptg.

Tuan Gooi Hoe Hin:  Terima kasih Tuan Yang di-Pertua kerana sudi memberi peluang kepada saya untuk mengambil bahagian dalam perbahasan Rang Undang-undang Perbekalan 2007 di Dewan yang mulia ini sepertimana yang dikehendaki mengikut Perlembagaan Persekutuan Perkara 100 dan berpandu kepada Perkara 67 dan 68, Perlembagaan Persekutuan.

Terlebih dahulu, ingin saya mengambil kesempatan di Dewan yang mulia ini untuk mengucapkan setinggi-tinggi tahniah dan syabas kepada kerajaan kerana sekali lagi membentangkan satu belanjawan yang penuh bermakna kepada rakyat demi melaksanakan Misi Nasional ke arah mencapai wawasan negara. Dalam membahaskan Rang Undang-undang Perbekalan 2007, saya berpandu kepada ucapan Yang Amat Berhormat Dato' Seri Abdullah bin Haji Ahmad Badawi merangkap Menteri Kewangan yang kita sayangi dan cintai.  Saya petikkan, ”kita harus mengamalkan sikap terbuka.  Kita perlu terus bersatu padu.  Kita harus mengamalkan sifat syukur. Hayat manusia terlalu suntuk untuk kita bersengketa. Kita manusia harus memakmurkan kebahagiaan, membina perhubungan persaudaraan dan menjalin silaturahim.  Marilah kita bersama-sama tekad dan berusaha dengan lebih gigih, tekun dan jujur untuk membina sebuah negara maju menjelang 2020”.  

Kata-kata Yang Amat Berhormat Perdana Menteri yang memberangsangkan itu, bagi saya merangkumi falsafah dan asas bagi pembinaan negara Malaysia yang kita cintai.  Kalau kita halusi dengan lebih teliti, Yang Amat Berhormat merayu kepada semua rakyat jelata supaya bersama-sama dengan Yang Amat Berhormat bekerja dan berusaha dengan mengamalkan sifat-sifat seperti yang dinyatakan. Dan secara ringkas sikap terbuka, bersatu padu, tidak bersengketa, kebahagiaan, persaudaraan, silaturahim, bertekad, gigih, tekun dan jujur.  

Sehubungan dengan ini, terlintas di fikiran saya terhadap negara kita ke mana arah tuju sebelum 2020 dan selepas 2020. Di mana negara Malaysia dalam ambang meraikan ke-50 tahun kemerdekaannya pada tahun depan, akan menjadi sebuah negara cemerlang, gemilang dan terbilang. 50 tahun genapnya merdeka merupakan satu masa yang singkat dengan izin only 50 years young.  Berbanding dengan negara-negara lain seperti China dan India yang mempunyai sejarah lebih 2,000 tahun. Demi mencapai status sebuah negara maju menjelang 2020, hanya tinggal 14 tahun sahaja. Kita harus terus mengekalkan semangat dan jiwa bersatu padu yang jitu.  

Baru-baru ini ataupun kebelakangan ini, nampaknya berbagai-bagai panah, arrows dengan izin, shooting telah dibedil tidak tentu arah tuju dan sesetengah telah kena bertubi-tubi yang menyakitkan pihak-pihak yang berkenaan.  Kemudian panah-panah itulah kadangkala telah membutakan mereka sehingga mereka nampak tetapi tidak lihat. We look, but we don’t see dengan izin.  Dengar tetapi tidak mendengar.  You hear but you don’t listen.  Cakap tetapi tidak bicara. You talk but you don’t speak.  Keadaan ini tidak sihat, tidak baik dan akan menjejaskan perpaduan serta keharmonian negara.  Kita ini semuanya dalam keluarga yang sama, sama ada yang tinggi atau rendah, sama ada kita coklat, kuning atau hitam, kita semuanya warganegara Malaysia.  Menuju dan mencapai Wawasan 2020 sebagai sebuah negara maju dari segala aspek mahupun ekonomi, politik, sosial, kerohanian, kejiwaan dan kebudayaan demi pembentukan bangsa Malaysia.  

Oleh yang demikian dalam keadaan kini dengan panah-panah ini, saya harap rakyat khususnya ahli-ahli politik kembalilah kepada asas pembentukan kenegaraan Malaysia iaitu yang selalu saya kata Perlembagaan Persekutuan yang menjadi undang-undang utama negara dengan izin, supreme law of the country serta lima prinsip Rukunegara.

Tuan Yang di-Pertua, izinkan saya petikkan ulasan Tuan Yang di-Pertua semasa sesi soal jawab lisan saya pada 7 September tentang Perlembagaan Persekutuan. Dengan izin, take care of the Constitution, and national unity will take care of itself.  Pada hemat saya, ini adalah satu pedoman yang benar-benar bermakna. Kita semua harus berusaha untuk memahami Perlembagaan Persekutuan ini walaupun telah dipinda lebih daripada 40 kali. Telah pun diuji sekian lama ini, agar orang-orang yang tertentu dengan kefahaman yang ekstrem atau melampau dengan niat kepentingan politik sempit, manipulasikan fahaman Perlembagaan Persekutuan akan menggagalkan mencapai objektif niat jahat mereka.

Kadangkala kerana fahaman Perlembagaan Persekutuan dan apabila sesuatu dibangkitkan khususnya tentang pelaksanaan hak-hak istimewa Melayu seperti Yang Berhormat bagi Cheras, Melayu dan bumiputera dengan tujuan yang murni.  Pihak-pihak tertentu memberi reaksi yang amat membimbangkan. Saya hanya hendak menerangkan dan menjelaskan bahawa kekhuatiran dan kebimbangan ini adalah yang saya kurang faham kerana termaktub dalam Perlembagaan Persekutuan Perkara 153(1) saya petik, “Adalah menjadi tanggungjawab Duli Yang maha Mulia Yang Dipertuan Agong memelihara kedudukan istimewa orang Melayu dan bumiputera di mana-mana negeri Sabah, Sarawak dan kepentingan sah kaum-kaum lain mengikut peruntukan ini. Di samping itu, Majlis Raja-Raja hendaklah diminta buah fikirannya sebelum dibuat apa-apa perubahan tentang dasar mengenai tindakan pentadbiran di bawah Perkara 153.  Tambahan pula, termaktub dalam Perlembagaan Persekutuan Perkara 159(5) persetujuan Majlis Raja-Raja perlu diperolehi”.  

Jadi saya kurang memahami kerana kebimbangan dan kekhuatiran itu. Ini kerana terdapat juga Akta Hasutan yang juga melindungi hak-hak ini. Oleh yang demikian, kita semua harus mengamalkan sikap terbuka dengan hati yang terbuka. Apabila sesuatu dibangkitkan untuk penjelasan, kita harus buka minda tanpa kekhuatiran ataupun kebimbangan kerana di dalam sesuatu pelaksanaan tentunya adalah kelemahan. Dan juga dalam melaksanakan Dasar Ekonomi Baru kita juga akan menghadapi pelbagai dugaan, pelbagai cabaran dan mungkin memiliki pelbagai kelemahan dan pelbagai ketidaksempurnaan. Ataupun kita juga mungkin melakukan kesilapan seperti manusia.  Segala-galanya yang baik datang hanya daripada tuhan, manusia yang buat silap. Tetapi saya percaya dan saya yakin dengan persefahaman yang jitu, dengan semangat bermesyuarat di antara satu sama lain kita boleh, Malaysia Boleh mencapai apa yang kita sasarkan.  

Tuan Yang di-Pertua, saya tidak bercadang untuk memberi satu huraian yang lebih mendalam tentang Perlembagaan Persekutuan dari aspek agama, bahasa...
Tuan Ahmad bin Husin:  Tuan Yang di-Pertua, saya mohon laluan.

Tuan Gooi Hoe Hin:  Boleh.

Timbalan Yang di-Pertua:  Yang Berhormat Tuan Ahmad bin Husin.

Tuan Ahmad bin Husin: Terima kasih Tuan Yang di-Pertua, terima kasih Yang Berhormat.  Saya juga jarang-jarang dengar perbahasan yang menjurus ke arah ini oleh Yang Berhormat di Dewan, khasnya selalunya Yang Berhormat Datuk Wira Syed bercakaplah hal bangsa tentang Federal Constitution...  

[Tuan Yang di-Pertua mempengerusikan Mesyuarat]
Tuan Yang di-Pertua:  Sila teruskan Yang Berhormat.

Tuan Ahmad bin Husin: Tuan Yang di-Pertua ini saya mencelah tentang apa yang dibincangkan tentang Perlembagaan Persekutuan. Saya rasa, huraian-huraian yang telah diberikan oleh Yang Berhormat sungguh mendalam dan jelas kerana saya lihat apa yang dibincangkan oleh Yang Berhormat termasuk Perkara 152...
Tuan Yang di-Pertua:  Jadi Yang Berhormat memang ada dalam senarai untuk berucap, Yang Berhormat, saya rasa mungkin ingat Yang Berhormat akan berpeluang ketengahkan hujah-hujah selain daripada diberi kesempatan untuk laluan ini, ya.
Tuan Ahmad bin Husin: ...Cuma baru-baru ini timbul satu pertikaian tentang keris sehingga ada keragu-raguan apabila keris itu dicabut daripada sarung.  Jadi akhirnya Tuan Yang di-Pertua, perkara ini biarlah lebih kepada budaya. Jika semua memahami tentang budaya, saya rasa tidak timbul sebab apa, orang Melayu khasnya Tan Sri Dato’ Muhammad bin Muhammad Taib tahulah, dia tidak mengamuk kalau dia tidak dikacau....

Tuan Yang di-Pertua:  Seperti yang saya katakan, Yang Berhormat ada dalam senarai untuk berucap pada hari ini.  

Tuan Ahmad bin Husin:  Jadi saya ingin bertanya pendapat Yang Berhormat tentang, agar buaya Melayu itu difahami sesungguh-sungguhnya mengikut apa yang terdapat dalam Perlembagaan Persekutuan. Sekian, terima kasih.

Tuan Gooi Hoe Hin:  Saya ini kurang faham dari segi budaya keris tetapi saya hanya boleh jawab menggunakan pepatah Melayu iaitu, kalau kita cubit paha yang kiri, paha yang kanan terasa. Kadangkala bukan terasa sakit tetapi banyak sakit.  Jadi yang penting, kita harus mewujudkan satu persefahaman.  Persefahaman yang jitu...

Tuan Yang di-Pertua:  Halus Yang Berhormat ini, sila teruskan.

Tuan Gooi Hoe Hin:  Terima kasih Tuan Yang di-Pertua. Saya dapati kewangan dan lain-lain kerana saya masih sebagai seorang pentadbir dahulu, masih meneliti undang utama ini agar saya dapat melaksanakan tugas saya untuk mempertahankan Perlembagaan Persekutuan seperti mana saya melafazkan ikrar saya apabila mengangkat sumpah. Namun, saya ingin menggesa dan merayu agar kerajaan serius dan bertekad supaya mata pelajaran Perlembagaan Persekutuan dan prinsip-prinsipnya serta semangat dan jiwa yang terkandung dalam Laporan Suruhanjaya Reid dan Cobbold diajar sebagai satu mata pelajaran wajib supaya generasi-generasi muda yang akan datang memahaminya dengan baik dan sempurna, yang akan menjadi asas, asas kenegaraan Malaysia.

Tuan Yang di-Pertua, negara kita melalui suatu peringkat pembangunan yang begitu pesat, yang biasanya kita dengan izin, we take things for granted tanpa menyedari bahawa untuk membina amat sukar tetapi hendak memusnahkan begitu senang sahaja. Hanya 26 tahun dahulu, saya imbas kembali sebagai suatu ukuran iaitu pada tahun 1980, eksport negara masih bergantung kepada getah dan timah 70%. Masih saya ingat, yang mana eksport negara hanya berjumlah RM28,020 juta, RM28 billions roughly. Pendapatan per kapita, RM3,650, KDNK - RM26,118 juta, kadar kemiskinan 32.2% dan jika tahun 70-an, 49.3% kadar kemiskinan. Tetapi pada tahun 2005 eksport berjumlah RM533,788 juta.  Kalau you banding tahun 80-an dengan 21 century, agaknya cukup maju, cukup tambah.

Pendapatan per kapita RM18,039, KDNK - RM262,175 dan kadar kemiskinan pada tahun 2005, 5.7%.  
Ini menunjukkan kita telah bersama-sama sebagai sebuah negara yang besar dapat memantapkan apabila kita dapat kemerdekaan, orang predict, prophet of doom  tetapi kita capai sehingga ini. Pada hemat saya, semua ini dicapai melalui kerjasama erat di antara kerajaan dengan rakyat. Kita telah melalui pelbagai rintangan dan cabaran sejak mencapai kemerdekaan seperti konfrontasi dengan Indonesia, kita dapat menewaskan ancaman komunis, kepahitan 13 Mei 1969, kegawatan ekonomi tahun 1967, apabila nilai mata wang kita menurun. 
Tahun 1975, 1976, kegawatan ekonomi. Tahun 1985, 1987, 1997, 1998 tetapi bersama-sama dengan satu hati, kita dapat bangun dengan mewah sampai ke masa kini.  
Sehubungan dengan itu, saya mendapati bahawa sistem penyampaian  perkhidmatan awam perlu diberi pujian.  Tanpa sistem perkhidmatan, pegawai-pegawai yang duduk belakang situ, jika tidak bersama-sama berganding bahu, bagai aur dengan tebing, kita tidak akan capai.  Tetapi kita harus tingkatkan, tanpa little Napoleon atau birokrasi perkauman dengan memberi khidmat yang berkesan dan sempurna. Tidak boleh dinafikan bahawa perkhidmatan awam telah banyak mencurahkan khidmat baktinya....
Tuan Yang di-Pertua: Saya melihat ungkapan little Napoleon itu sebab Napoleon memang little. Orang kecil-kecil ini hebat belaka.  Sila teruskan Yang Berhormat.

Tuan Gooi Hoe Hin:  Saya setuju dengan Tuan Yang di-Pertua. Orang biasa yang little-little itu dia berkuasa. Tidak kira dari doktor ke jururawat, guru-guru, kerani, juruteknik, tentera, polis, pentadbir dan sebagainya. Saya masih ingat apabila Kad Perakam Waktu. memakai tag nama, penggunaan sistem maklumat dan pelbagai sistem pemodenan diperkenalkan, sebilangan anggota perkhidmatan awam rasa tidak begitu senang hati.  Ini saya dapati, mutu perkhidmatan awam telah banyak bertambah baik tetapi banyak lagi perlu ditingkatkan.  

Oleh yang demikian, saya menyeru, tibanya masa tangga gaji tetapi bukan 40% dan kemudahan anggota perkhidmatan awam perlu disemak semula dan jika perlu, sesetengah anggota ikhtisas dan profesional seperti doktor, polis perlu dirombak semula supaya skimnya berlainan dengan tugas dan tanggungjawabnya.  Perkhidmatan awam telah melalui perubahan yang amat ketara sejak Laporan Suruhanjaya Aziz, Laporan Harun, perjawatan Kabinet, Sistem Saraan Baru atau SSB, kadangkala kalau kita bicara dengan perkhidmatan awam mereka kata kadangkala dipanggil ‘sengsara sampai bersara’ - SSB dan kini, Sistem Saraan Malaysia atau SSM dipanggil kadangkala...

Tuan Yang di-Pertua:  Apa Yang Berhormat?  

Tuan Gooi Hoe Hin:  ‘Sengsara sampai bersara’.

Tuan Yang di-Pertua:  Sengsara sampai bersara,, kalau gaji terlalu rendahlah?

Tuan Gooi Hoe Hin: Ini SSM, mereka membuat slogan ‘sengsara sampai mati’...[Ketawa]  Dengan kos sara hidup yang kian meningkat, saya bimbang dan mungkin benar-benar anggota perkhidmatan awam ini melalui kesengsaraan secara diam diri. Saya faham, selepas penelitian ringkas sahaja, dulu kata pada tahun 1975, ini sebagai saya sendiri yang melalui, seorang siswazah apabila menyertai anggota pentadbiran, gaji permulaannya adalah RM750 sebulan tetapi dulunya kos rumah, tengok keadaan dan tengok tempat, boleh dapat RM17,000 sampai RM30,000 atau di Bangsar juga, di Taman Tun, kereta Toyota cukup RM5,000.  Makan, cin-cin, cai-cai, orang cakap nasi campur...

Tuan Yang di-Pertua:  Dengan izin.

Tuan Gooi Hoe Hin:  ...Dengan izin, minta maaf.  Nasi campur RM0.60. Ini main masuk jadi PTD semua hendak jadi PTD, ‘Pegawai tanggung dosa’. Masuk jadi PTD, lebih kurang RM2,000 lebih kurang. Bermakna RM750,000, 30 tahun sekarang 31 tahun, gajinya 300%.  Kereta yang murah sekali RM36,000, kancil. Rumah kalau Taman Tun, tidak ada bertingkat RM400,000.  Makan nasi campur, RM4.50. Macam mana dia hidup? 
Ini yang kata siswazah pegawai, Pegawai PTD, ‘Pegawai tak da duit’.  
Jadi ini adalah masalah yang kita perlu faham. Faham bahawa macam mana kalau seseorang itu guru biasa, Diploma RM1,000. Hendak hantar pergi mengajar. Sewa rumah biasanya jadi setinggan. Ini hakikat yang saya menyeru supaya masalah, dilema perlu dihalusi, yang perlu ditangani oleh kerajaan....  

Tuan Ismail bin Kasim:  Mohon laluan Yang Berhormat.  Terima kasih.

Tuan Yang di-Pertua:  Adakah Yang Berhormat hendak memberikan laluan?
Tuan Gooi Hoe Hin:  Ya.
Tuan Ismail bin Kasim: Terima kasih sahabat saya Senator Gooi dan terima kasih kepada Tuan Yang di-Pertua kerana memberi laluan kepada saya.  
Saya ingin bertanya kepada Yang Berhormat kerana Yang Berhormat membangkitkan tentang civil service dan Yang Berhormat telah memberi penerangan daripada skim, pelbagai skim sampailah SSB, SSM dan sebagainya. Adakah ini akan menyebabkan peluang-peluang kenaikan pangkat ini, disebabkan oleh kecenderungan pihak kerajaan menyambung tugas pegawai-pegawai tinggi yang berpencen kerana kalau rasionalnya, kalau mengatakan bahawa pegawai itu terpaksa disambung tugasnya sebagai apa pun, kerana pengalaman yang ada.
Tetapi pengalaman pegawai-pegawai yang di bawah, yang telah diberi pengalaman yang begitu lama.  Kenapa mereka ini dilihat seolah-olah tidak bersedia mengambil alih tugas dan tanggungjawab yang sepatutnya mereka pikul selepas persaraan. Jadi tidak perlu dilanjutkan lagi setahun, setahun, menjejaskan peluang kenaikan pangkat. Yang senarai menunggu itu kadang-kadang, dia pun pencen sama-sama dengan  kawan yang dilanjutkan tugas. Jadi apa pandangan Yang Berhormat berhubung perkara ini?  

Tuan Gooi Hoe Hin: Terima kasih Yang Berhormat. Ini juga satu masalah yang kita perlu tengok secara terbuka.
Sejauh mana yang saya tahu bahawa kerajaan memang menyambung secara kontrak tetapi segelintir sahaja. Mungkin you buka sahaja, mungkin tidak sampai 20 orang. Jadi pada keseluruhannya, ia tidak akan mengakibatkan, mungkin dengan izin, dominant theory.  Seseorang itu kekal, bermakna dia tidak ada dominan teori yang lain. Tetapi saya bagi contohlah ....

Tuan Yang di-Pertua:  Yang Berhormat pun ada dalam senarai untuk berucap jadi Yang Berhormat tidak perlu minta laluan lagilah.  

Tuan Gooi Hoe Hin:  Dengan izin katakan bila you hendak sampai,  hendak jadi KSN, umur you sudah 55 tahun.  Masalah dia macam itu, saya harap soalan  saya  dijawab, terpaksa ..., saya harap Jabatan Perkhidmatan Awam atau JPA, yang tadi Yang Berhormat menyebut tentang mafia-mafia perlu prihatin khususnya bagi rakan sejawatan mereka yang bukan dalam kategori JUSA.  JUSA itu segelintir sahaja iaitu kebanyakan terdiri daripada zon pertengahan dan betul-betul untuk kerja, bukan JUSA tidak kerja.  

Tuan Yang di-Pertua:  Ada pula JUSA tidak kerja?  

Tuan Gooi Hoe Hin: Yang pertengahan itu kerja lebih sebab dia perlu tulis banyak.  Yang buat keputusan, orang JUSA, biasalah. Tapi dia dibayar untuk gaji yang lebih tinggi untuk buat keputusan dan dia ambil tanggungjawab, sistem itu. Terdiri daripada result..., tambahan pula ini kita harus menduduki peperiksaan PTK dengan penilai kadangkala itu masuk ambil peperiksaan, kita telefon pegawai mana pergi?  Oh, semua pergi kursus wajib PTK, Peperiksaan Tahap Kecekapan. Dan bila keluar, tunggu proses, semuanya ada satu sistem yang tidak kenalah bagi saya.  Apabila seseorang doktor atau engineer, you masuk, you pergi PTK, you pergi tanya yang bukan-bukan, dia tidak faham.  Jadi kebanyakan guru semuanya tidak gagal, gagal, lulus.  Jadi harap JPA, ini bukan satu kritikan tapi ini satu pandangan yang membina supaya JPA harus memahami bahawa you don’t put dengan izin, a square  peg  in  a round hole or  a round hole  in  a square peg,  lain.  The world is flat dengan izin.  

Jadi mana saya sekarang?  

Tuan Yang di-Pertua:  Lima minit lagi.  

Tuan Gooi Hoe Hin:  Okay, terima kasih.  Tidak berkaitan.  

Tuan Yang di-Pertua:  Yang Berhormat tanya di mana saya sekarang? Saya jawab lima minit lagi.  

Tuan Gooi Hoe Hin: Lima minit. Saya faham anggota perkhidmatan awam perlu dilengkapkan dengan ilmu pengetahuan masa kini. Tetapi cara pelaksanaannya mempunyai lebih kesan yang buruk daripada yang baik.  Dengan demikian, saya ingin mencadangkan supaya tiba masanya perkhidmatan awam perlu dirombak semula khususnya bagi kategori ikhtisas dan profesional. Imbuhan dan kemudahan harus setanding dengan tugas dan tanggungjawab dengan prinsip dan prinsip dengan izin, the first essential for ensuring an efficient administration except the political  impartiality  of  the public service should be recognized and safe guarded. 
Saya ini sudah tunggu 31 tahun untuk berucap dan berbahas bagi pihak pegawai kerajaan.  Dan hari ini saya telah pun jalankan tugas saya, dan dengan kata-kata itu saya mohon untuk menyokong Rang Undang-undang Perbekalan 2007.  Sekian, terima kasih.  

Tuan Yang di-Pertua:  Terima kasih.  Sekarang Tuan Ismail Kasim.  

4.20 ptg.  

Tuan Ismail bin Kasim:  Terima kasih Tuan Yang di-Pertua kerana memberi peluang kepada saya untuk turut serta dalam membahaskan Bajet 2007 ataupun Akta Perbekalan 2007 yang melibatkan sejumlah wang yang tidak melebihi RM91,255,189,000.  Sepatutnya Tuan Yang di-Pertua, saya hendak bercakap akhir sekali selepas sahabat saya Yang Berhormat Tuan Ahmad Husin.  Tapi sebab Tuan Yang di-Pertua tengok muka saya awal ...

Tuan Yang di-Pertua:  Selepas ini saya bagi Tuan Ahmad Husin.  

Tuan Ismail bin Kasim:  Terima kasih Tuan Yang di-Pertua.  Pertama sekali Tuan Yang di-Pertua, saya ingin mengambil kesempatan di sini untuk menjunjung kasih kepada ke bawah Duli Yang Maha Mulia Seri Paduka Baginda Yang d-Pertuan Agong Tuanku Syed Sirajuddin atas perkhidmatan sebagai Yang di-Pertuan Agong selama 5 tahun, yang insya-Allah akan tamat tempoh pada esok hari. Dan juga tahniah diucapkan kepada Duli Yang Maha Mulia Tuanku Sultan Mirzan Sultan Terengganu yang akan dipilih sebagai pengganti sebagai Yang di-Pertuan Agong selama 5 tahun lagi.  Begitu juga tahniah diucapkan kepada Duli Yang Maha Mulia Sultan Selangor atas hari jadi pada hari ini, hari kelahiran Sultan Selangor pada hari ini yang rakan-rakan daripada Selangor ramai tidak hadir dalam sesi kita pada pagi tadi.  
Tuan Yang di-Pertua,  pertama sekali....
Tuan Yang di-Pertua:  Yang Berhormat, Yang Berhormat ini berucap dalam konteks ungkapan Perdana Menteri.  

Tuan Ismail bin Kasim:  Bagi pihak Dewan Tuan Yang di-Pertua.  

Tuan Yang di-Pertua: Semalam dulu yang menyatakan Yang di-Pertuan Agong sebagai sebahagian daripada Parlimen ya?  

Tuan Ismail bin Kasim:  Ya, sebab Tuan Yang di-Pertua kadang-kadang saya bukan tidak mahu bercakap, saya pernah bercakap di Dewan yang mulia ini Tuan Yang di-Pertua tentang perlunya separation of powers, iaitu pemisahan antara kuasa-kuasa ketiga bidang cabang utama ini. Tapi nampaknya ada banyak perkara yang perlu diselami tentang Akta Perkhidmatan Parlimen ini, saya adalah di antara orang yang membela awal-awal lagi supaya akta ini dihidupkan semula.  Jadi apakan daya, saya tidak berjaya jadi biar teruslah seperti yang ada sekarang ini.  

Tuan Yang di-Pertua, saya ingin menarik perhatian Dewan berhubung dengan B.21 iaitu Kementerian Pertanian dan Industri Asas Tani.  Cuma saya ingin fokuskan kepada satu industri iaitu industri beras negara.  Sebagai makanan rasmi rakyat Malaysia, ada beberapa perkara yang saya ingin tarik pihak kementerian supaya memberi sedikit pertimbangan kepada industri beras ini supaya ianya dilibatkan lebih banyak penyertaan bumiputera, khusus kepada sebuah syarikat yang telah diberikan AP sepenuhnya untuk mengendalikan pengurusan pengimportan beras daripada luar negara.  Kerana kita minta pihak BERNAS supaya mempertimbangkan penyertaan bumiputera pada masa perjanjian dibuat dengan kerajaan ini. Ada sebahagian daripada tanggungjawab sosial, yang saya rasa pada pandangan peribadi saya belum lagi mencapai pada satu keadaan yang membanggakan dari segi penglibatan bumiputera dalam bidang pemborongan dan juga peruncitan.  

Tuan Yang di-Pertua, saya lihat ada dua syarikat sahaja yang boleh dikatakan sedikit berjaya. Iaitu Syarikat Beras Faiza, dan satu lagi adalah Syarikat Era Bayang Kota daripada Kelantan. Itu pun Era Bayang Kota ada masalah pengurusan dan sekarang ini berada dalam keadaan yang perlu  di bail  ataupun diselamatkan dengan keadaan masalah-masalah tertentu, hutang tidak berbayar, lain-lain dan sebagainya. Yang hanya ada sebuah syarikat yang berjaya dibimbing oleh BERNAS ialah Syarikat Faiza daripada Johor. Yang lain-lain saya lihat masih dalam keadaan yang memerlukan pihak kerajaan.  Kerana kita tidak boleh letakkan kesalahan 100% kepada pihak BERNAS tetapi menerusi skim-skim yang telah ditawarkan.  Bermakna kata dalam hal ini, Kementerian Pertanian dan Industri Asas Tani perlu bergabung dengan Kementerian Pembangunan Usahawan dan Koperasi dengan kita mengenal pasti beberapa peluang menerusi skim dan insentif yang ditawarkan.  

Misalnya menerusi Skim Prosper di mana dalam Skim Prosper ini yang telah diilhamkan oleh bekas Perdana Menteri.  Dia mahu sebanyak mungkin pemborong-pemborong Melayu dan juga peruncit-peruncit Melayu ini dibimbing, dan mereka dapat berdaya saing selepas menerusi tempoh ataupun ketika-ketika yang tertentu.  Jadi dalam hal ini, kita minta pihak kerajaan dan juga Kementerian Pertanian dan Industri Asas Tani dan juga Kementerian Pembangunan Usahawan dan Koperasi supaya dalam menggunakan program-program dan juga menerusi pelan-pelan yang telah ditawarkan, supaya kita tumpukan juga pada pemborongan beras, bagi memastikan bahawa bidang ini juga walaupun kita sekurang-kurangnya dapat bersama-sama dengan rakan-rakan kita daripada bukan bumiputera yang memang telah berjaya dalam bidang ini.  
Saya rasa pengalaman yang ada daripada rakan-rakan bumiputera ini boleh dikongsi ataupun kita mengadakan satu seminar, kursus dan sebagainya yang membolehkan bagaimana perkara ini dapat diurus tadbir dengan baik menerusi cara-cara pentadbiran, cara-cara untuk kita membuat pengedaran, cara-cara untuk kita mengawal kewangan dan cara-cara untuk kita membuat jualan dan sebagainya.  

Jadi dalam hal ini Tuan Yang di-Pertua, saya rasa biarlah segala-galanya yang kita buat ini, kita perlu ada konsep perkongsian di antara bumiputera dan bukan bumiputera bagi memastikan ada sesetengah bidang yang memang dikuasai oleh bukan bumiputera dapat disertai sedikit oleh bumiputera, supaya kita mendapat pengimbangan   terutamanya makanan ini adalah makanan rasmi rakyat Malaysia.  

Selain daripada itu, apabila pihak kerajaan telah meluluskan satu peruntukan yang agak besar juga, lebih daripada RM1.7 bilion untuk pertanian dan asas tani ini merupakan satu peruntukan yang cukup besar bagi Bajet 2007. Jadi saya melihat ada beberapa perkara yang menjadi tumpuan oleh pihak kerajaan terutamanya dalam pengeluaran dan juga pemasaran.  Tapi kita lihat masih lagi terjadi terutamanya dalam bidang pemasaran apabila sesuatu hasil pertanian berada di kemuncaknya, ia masih lagi terdapat barangan-barangan ini tidak berjaya dijual dengan harga yang sepatutnya dinikmati oleh petani.  Kerana saya ingat sering kali pihak kerajaan telah pun bercakap perkara ini, malah  menteri sendiri bercakap berkali-kali.  Bahawa dalam masa musim kemuncak ini, kita perlu fikirkan sesuatu yang membolehkan pihak petani mendapat keuntungan ketika musim kemuncak ataupun musim menuai, bagi memastikan mereka mendapat pendapatan yang setimpal dengan hasil usaha yang mereka tabur selama ini terhadap hasil tani mereka.  

Kita perlu mengambil contoh yang baik, terutamanya apa yang pernah dilakukan oleh Kerajaan Thailand. Ketika musim kemuncak ini, mereka telah memikirkan benda-benda lain yang berkaitan dengan asas tani dan  by-product  ini, bagaimana mereka menghasilkan bentuk-bentuk makanan yang ada kelainan hasil daripada buah-buahan yang dihasilkan di negara mereka.  Mereka telah melatih ramai  pelajar, pelajar-pelajar yang diajar untuk menghasilkan menu makanan ini.  Dan pelajar-pelajar ini diajar berbahasa Inggeris dengan fasih dan mereka telah dihantar ke seluruh dunia menerusi hotel-hotel, rangkaian hotel antarabangsa yang dibiayai sepenuhnya oleh Kerajaan Thailand. Dan kita lihat hasilnya, buah-buahan yang dihasilkan oleh negara Thailand ini telah berjaya menembusi pasaran Eropah dan pasaran Amerika Tengah dan lain-lain.  

Jadi cara-cara sebeginilah yang kita harus ambil iktibar.  Kerana FAMA sekali pun, FAMA yang telah kita beri peluang dan telah digubal akta bagi membolehkan pegawai-pegawai yang terlibat dalam entiti perniagaan ini.  Mereka tidak boleh dikenakan tindakan mahkamah kalau terlibat dalam mengesahkan pinjaman dan sebagainya menerusi institusi kewangan.  


Bermakna kata semuanya mendapat perlindungan. Cuma apa yang perlu, FAMA memikirkan perkara yang lebih jauh perkara yang lebih mendatangkan kesan dari segi pemasaran hasil-hasil pertanian yang kita hendak laksanakan. Kerana setakat pasar tani dan juga penghasilan secara tidak berterusan produk di negara kita, kita merasakan pendekatan ini sebenarnya belum lagi dapat kita laksanakan bagi kita memberi pendapatan yang sepatutnya dinikmati oleh para petani dan sebagainya.

Puan Mumtaz binti Md Nawi:  Minta laluan.

Tuan Ismail Kasim:  Silakan.

Puan Mumtaz binti Md Nawi:  Terima kasih Tuan Yang di-Pertua dan terima kasih Yang Berhormat. Sehubungan dengan apa yang telah dibentangkan oleh Yang Berhormat tadi mengenai penjualan beras. Jadi saya hendak tanya pendapat Yang Berhormat berkenaan dengan penglibatan KADA yang memang dari pasaran direct dengan masalah beras di negara kita dan juga penglibatan NAFAS dari segi pemberian baja kepada petani-petani yang mengusahakan penanaman padi.  Sebab kalau kita lihat dari segi tanah saya rasa mungkin tanah kita dengan tanah di Thailand lebih kurang sama. Mungkin sistem ataupun baja yang kita bekalkan mungkin ada sedikit masalah kuantiti kerana untuk suburnya satu pokok itu saya rasa kaitan yang paling kuat adalah baja.  Jadi apa pendapat Yang Berhormat tentang hal ini?

Tuan Ismail Kasim: Yang Berhormat tanya fasal padi kah, fasal beras?  Padi dia daripada pokok tidak jadi beras lagi. Okay lah, saya jawablah. Sebenarnya saya Yang Berhormat kadang-kadang sikap...
Tuan Yang di-Pertua: Saat-saat inilah saya perlu berhati-hati supaya jangan perbahasan merosot menjadi perbincangan........

Tuan Ismail Kasim:  Sebab asal padi menjadi beras Tuan Yang di-Pertua.

Tuan Yang di-Pertua:  .....Dan seterusnya merosot menjadi persembangan.

Tuan Ismail Kasim: Tidak Tuan Yang di-Pertua.  Saya hendak bagi penjelasan sebab bila dikaitkan dengan fokus Yang Berhormat tadi adalah di Kelantan. Saya berasa terpanggil juga untuk memberi sedikit penjelasan. Pertama saya ingat bukan salah baja.  Soal pemantauan pada hasil pertanian kerana sikap petani kita sekarang ini moden Yang Berhormat. Petani moden ini kerana ada anak muda pun banyak yang berhijrah ke luar. Yang Berhormat pun sendiri maklum bukan kata orang Kelantan, orang Perlis pun ramai berhijrah ke Kuala Lumpur, ke Johor Bahru, Singapura dan sebagainya. Jadi tinggallah ayah-ayah yang tua dan memang dari segi kudratnya tidak ada kemampuan untuk ke sawah pun, kalau boleh pun pergi tengok. Tetapi apa yang ada sekarang ini kebanyakan petani-petani ini mereka mengupah orang-orang lain untuk menjalankan urusan sawah mereka. Ada di kalangan mereka sekarang ini menjadi petani yang hanya menggunakan handphone duduk atas motosikal dan bercakap-cakap handphone dan tengok orang dok tabur baja ataupun racun di sawah padi tanpa mereka mengambil berat sendiri.  Kerana untuk menghasilkan 10 tan sehektar seperti mana yang berlaku di Sekinchan, di Kuala Selangor, di Perak, di Kedah ada, di Perlis ada.  Dia mesti tumpuan secara langsung yang dibuat melalui kesepakatan di antara petani-petani.  

Dia mesti buat dalam bentuk mini estet. Kalau hendak meracun dia meracun sama-sama Yang Berhormat.  Kalau semua kena meracun kalau hendak membaja, membaja sama-sama barulah racun dan serangga perosak ini dia akan lari pergi tempat lain. Tetapi kalau masing-masing buat hal masing-masing sendiri dia racun itu serangga itu dia tidak akan berpindah kepada dia pindah ke sawah orang sekejap kemudian dia akan balik ke sawah kita bila racun itu habis dan sebagainya. Jadi benda-benda ini apabila kerajaan menyarankan supaya dibuat mini estet dibuat estet di kalangan kita tidak ada permuafakatan. Bila sudah nampak kejayaan kawan-kawan di tempat lain berjaya tetapi petani-petani lain tidak mahu jadi contoh walaupun saya ingat kerajaan sudah hantar berpuluh-puluh bas pergi melihat kejayaan-kejayaan yang telah dicapai oleh rakan-rakan di tempat lain sepuluh tan sehektar itu yang boleh meningkat dan menambah hasil petani. Tetapi masih lagi tidak ada kesedaran pergi sekadar lawatan pergi tengok kawan-kawan di Sekinchan berjaya tetapi balik masih mengamalkan cara yang sama sebab apa tiap-tiap bulan anak hantar duit daripada Kuala Lumpur, daripada Pulau Pinang daripada sana sudah selesa dengan perbelanjaan. Jadi hasil itu terpaksa tidak meningkat dan walau apa jua kaedah pun yang diguna pakai selagi tidak kesedaran pada petani percayalah perkara-perkara ini akan menemui kegagalan walaupun peruntukan tidak sebesar mana diperuntukkan untuk kerajaan.  


Saya ingat Yang Berhormat dapat tentang perkara ini.  Ini atas saya sebagai anak petani dan juga bekas pengurus besar kanan di syarikat berkenaan dan saya tahu masalah-masalah sebenar yang berlaku dalam bidang ini. 

Tuan Yang di-Pertua, saya tidak akan menyeleweng daripada tajuk seperti mana Tuan Yang di-Pertua katakan tadi.  Saya akan balik kepada topik perbahasan iaitu saya ingin menarik kepada Kementerian Belia dan Sukan.  


Tuan Yang di-Pertua: Baguslah Yang Berhormat. Saya takut nanti orang ingat kita orang Perlis pakar dalam bidang beras dan padi sahaja.


Tuan Ismail Kasim: Saya dengar. Kementerian Belia dan Sukan saya pegang.  Peruntukan sejumlah lebih daripada RM422 juta telah diperuntukkan. Tuan Yang di-Pertua ada banyak perkara sebenarnya jadi sebagai ahli majlis kerja tertinggi sebuah pertubuhan belia saya merasakan apabila Akta Belia ini hendak diubah saya menyokong pun tidak, membangkang pun tidak. Kerana ada perkara-perkara yang kita fikir yang hendak dibuat oleh kerajaan ini ada kebaikan. Tetapi ada pun juga tengok daripada satu sudut dari segi leadership belum sampai lagi masanya rakan-rakan ataupun adik-adik di bawah umur 40 tahun ini untuk memimpin sebuah pertubuhan yang diasaskan sebegitu rupa. Tetapi walaupun terdapat pro and contra kita harus menerima hakikat bahawa kita harus menyediakan pelapis-pelapis yang benar-benar bersedia.  Kerana saya lihat sekarang perkara yang dibuat oleh Kementerian Belia dan Sukan menerusi program penyediaan di peringkat awal, peringkat yang pertama lagi macam mana satu saya minta penjelasan Yang Berhormat Mumtaz.  Yang Berhormat Mumtaz tanya saya, saya tanya dia balik tidak apalah.


Peringkat pertamanya Program Y to Y yang dibuat daripada umur 15 kalau tidak silap saya hingga umur 25.  Itu yang pertama asas untuk kita menyalurkan ciri-ciri kepimpinan kepada belia.  Kemudian peringkat yang kedua selepas mereka meraih pengalaman menerusi bidang kepimpinan ini mereka mempunyai pengalaman, mereka ada asas-asas kepimpinan, mereka ada karisma maka mereka ini akan beralih untuk masuk dalam persatuan belia yang sebenar barulah mereka, daripada pengalaman awal di peringkat usia yang masih muda mereka akan pergi ke peringkat yang agak lebih matang di mana mereka akan berhadapan dengan suasana sebenar.  Kerana saya juga bersetuju apabila kita hanya belia yang memahami belia sebab kalau bukan saya hendak kata presiden-presiden belia yang ada sekarang ini sudah terlalu lanjut usia dan tidak faham masalah remaja. Tetapi dia faham, tetapi faham dia dengan melihat suasana muda dia zaman dahulu dengan suasana muda zaman sekarang adalah sesuatu yang berlainan sama sekali.  Zaman sekarang ini lain macam Datuk Wira Syed Ali kata tadi.


Zaman sekarang dia ada log on to, log on ini, dia ada log on love, macam-macam.  Kita sendiri pun kadang-kadang tidak faham benda-benda itu. Tetapi remaja yang sama-sama seumur peers rakan sebaya mereka ini faham kerana mereka tahu bahawa suasana sebenar dalam zaman sekarang begini keadaannya.  Kerana apabila saya bercakap Tuan Yang di-Pertua atas dasar pengalaman.  Semalam saya ada mengadakan perjumpaan dengan mat rempit yang saya hendak suruh sambut Duli Yang Maha Mulia Tuanku balik Perlis 1,500 motor.  Kita buat perjumpaan di Putra Palace lebih kurang 10 malam. Saya bertanya sembang-sembang lebih kurang macam sesi intelectual discourse, cambahan fikiran dengan mereka.  Apa yang saya dapat mereka adalah jahil pengetahuan sedangkan peluang-peluang yang disediakan oleh kerajaan, kemahiran di Pusat Giat Mara sampai pergi cari orang di kampung-kampung. Tidak ada orang yang mendaftar sampai terpaksa diambil pelajar-pelajar di bidang jahitan daripada luar negara daripada petani.  Saya pun terkejut apabila Giat Mara memaklumkan kepada saya.  Hai, kenapa orang Malaysia sudah tidak ada ini?  


Yang berlambak dok naik motor, kalau istilah Perlis dia kata jantan betina dia tidak kata lelaki perempuan Tuan Yang di-Pertua.  Yang berlambak dok naik motor jantan betina ini apakah mereka ini tidak diberi peluang, tidak didedahkan, tidak dibagi tahu. Di mana salahnya, siapa yang patut disalahkan? Kolej Komuniti, ILP dan sebagainya yang ini yang kita merasakan sesuatu yang sebenarnya kita pemimpin-pemimpin kecil, besar, sederhana, tua, muda kita harus benda-benda ini kita kena bagi penerangan. Jangan pandai bercakap di mana-mana seminar, Dewan yang mulia, ceramah tetapi perkara-perkara yang patut kita pergi ke asas ke akarnya kita tidak atasi masalah ini. Sebab masalahnya belia ini kalau kita membuat perdampingan yang sebenar dengan mereka semua masalah mereka dapat diatasinya sebenarnya. Tetapi yang menjadinya kita berkokok di luar bercakap tetapi berhadapan dengan masalah sebenar kita menjadi layu lesu dan kita tidak pernah ambil berat.  Seolah-olah kita ada satu-satu ketika kita jadi kadang-kadang jujur atau tidak jujur untuk kita menyelesaikan masalah ini.


Sebab itulah saya minta apabila sekarang ini di bawah Yang Amat Berhormat Pak Lah, Pak Lah telah bagi keterbukaan dalam Parlimen, debate openly. Pak Lah kata di Alor Setar dengan izin, Tuan Yang di-Pertua, and then dia kata kita sepakat pass the bill, dia kata Pak Lah kata.  Ini keterbukaan yang Pak Lah pamerkan.   Bukan saya hendak puji Dato’ Musa sebab Pak Lah buat macam ini. Sebab itulah kadang-kadang kalau kita hendak buat apa-apa pun dalam kehidupan hendak kata dekat orang kita tengok diri kita. Hendak menegur orang walaupun benda itu benar dalam Islam saya ingat Senator Wan Ubaidah boleh betulkan kalau saya salah. Tiada konsep ribah dalam Islam.  Ribah ini benda betul pun tidak boleh kata benda tidak betul pun tidak boleh kata. Dua mata, empat mata, enam mata itu yang dianjurkan oleh Islam. Apa lagi dibuat kenyataan terbuka mencerca, mencaci terutamanya melibatkan perkara-perkara yang berkaitan dengan peribadi.  Itu tidak boleh sama sekali, kena belajar sedikit benda-benda macam ini.


Hak betul pun tidak boleh kata, hak tidak betul pun tidak boleh kata, ribah dalam Islam dikecualikan dalam beberapa perkara yang diharuskan. Yang ini kita bukan majlis tetapi saya hendak bagi tahu ini keadaannya apa yang Pak Lah buat pada kita pada hari ini. Insya-Allah dengan ketulusan yang dipamerkan oleh kerajaan yang ada sekarang ini kita akan dapat menghasilkan dan dapat menjayakan misi negara dengan berkesan. Kerana Tuan Yang di-Pertua kata orang Perlis berani cakap pada padi beras dan belia, saya tambah sukan lagi satu Tuan Yang di-Pertua.  Sebelum saya masuk perbankan Islam, ekonomi pun boleh cakap.  Dalam sukan ini Tuan Yang di-Pertua saya peminat sukan. Sekarang ini kelab saya Kelab Sukan Komoditi Tambun Tulang masuk Piala FAM perlawanan pertama saya dengan Dewan Bandar Raya Kuala Lumpur, Datuk Syed Ali punya kelab di Stadium Utama Negeri. Insya-Allah saya akan pukul habis-habisan macam mana pasukan negeri yang saya adalah pengerusi pemilihan pemain saya hendak pukul macam itu juga.  Tetapi bangganya saya kejayaan negeri Perlis jadi juara Piala Malaysia. Menonton siaran liputan secara langsung yang disiarkan oleh Astro dan juga TV1 saya merasakan sesuatu yang amat menyedihkan.


Saya ingin tanya pihak kementerian berapa peruntukkan yang sebenarnya yang dibelanjakan untuk kita melatih atlet-atlet bagi dihantar ke Sukan Asia di Doha, Qatar.  Sudahlah dahulu kita gagal mendapat hak menjadi tuan rumah malu tebal muka kita di Dewan. Saya duduk sebelah sana tempat Yang Berhormat Cun cakap lobi habis-habisan kita tiba-tiba hak dapat dekat Doha tetapi Doha telah buat yang terbaik kita akurlah dia memang layak jadi tuan rumah pun dari segi penganjuran. Tetapi kita hendak tanya pencapaian atlet negara.  Saya tidak mahu sebut pun bola sepak sebab saya sebut bola sepak malu pada diri saya kerana kita bincang di Dewan yang mulia ini sudah berapa kali sudah tentang kemerosotan mutu bola sepak negara.  Sampai Yang Berhormat Setiausaha Parlimen Kementerian Belia dan Sukan pun sudah malas hendak menjawab soalan, dia pun tidak tahu hendak jawab apa.  Akademi dia pun tidak tahu ada ke tidak ada akademi. Kadang-kadang dahulu masa kita duit banyak tetapi Datuk Syed Ali marahlah sebab  Dunhill taja.  Tetapi sekarang TM taja jumlah geran itu tidak cukup hendak bagi dekat negeri masalahnya tetapi rokok taja sudah tidak boleh taja hendak buat macam mana.  


Kalau Dunhill taja sebut RM2 juta, RM2 juta dia tambah bila-bila masa. Tetapi Syed Ali tidak tahulah dia tidak pernah menanggung beban jaga bola sepak ini.


Datuk Wira Syed Ali bin Tan Sri Syed Abbas Alhabshee:  Minta laluan Tuan Yang di-Pertua.  


Tuan Ismail Kasim:  Terima kasih...

Datuk Wira Syed Ali bin Tan Sri Syed Abbas Alhabshee:  Saya tidak pernah kata Dunhill tidak boleh taja.  Tuan Yang di-Pertua tadi dalam perbahasan saya, saya memintakan kerajaan menaikkan harga rokok supaya boleh belanja untuk aktiviti sukan kah, apa kah, daripada harga rokok dijual dengan murah dan diberi sewenang-wenangnya oleh anak-anak muda. Jadi saya hendak minta perbetulkanlah saya tidak pernah kata Dunhill tidak boleh taja, boleh taja.  Terima kasih.

Tuan Yang di-Pertua:  Menimbulkan sangkaan jahat itu adalah salah di sisi undang-undang.

Tuan Ismail Kasim:  Saya tarik balik sebab saya dengar separuh sahaja Tuan Yang di-Pertua tadi.  Tapi sebab dia rakan saya, kami ini saling bermaaf-maafan di antara satu sama lain.  Saya rasa saya sudah menjawab Tuan Yang di-Pertua.  Jadi Tuan Yang di-Pertua...
Tuan Yang di-Pertua:  Yang Berhormat ada lagi lima minit untuk kupas soal perbankan Islam.

Tuan Ismail Kasim:  Tapi Tuan Yang di-Pertua, selagi saya tak lepaskan perkara ini..
Tuan Yang di-Pertua:  Yang Berhormat boleh simpullah.  Tak payah simpan.

Tuan Ismail Kasim:  Saya tidak boleh masuk perbankan Islam.  Sebab tempo dia sudah lari Tuan Yang di-Pertua.  Sebab Tuan Yang di-Pertua, pelaburannya melibatkan wang negara.  Saya bukan hendak pertikai Yang Berhormat Datuk Azalina binti Othman Said.  Ada bidang yang kita berjaya, ada bidang yang kita gagal. Itu biasa, lumrah. Kalah, menang, lumrah. Tapi kadang-kadang ada bidang-bidang yang contohnya lumba basikal, atlet Asia ini keupayaan dia lebih kurang sama.  Dia tidak ada, kalau ada lebih sikit pun Uzbekistan, Mongolia lebih sikit. Yang besar-besar lah maksud saya.  Bukan dari segi kecantikan rupa paras dan sebagainya.  

Yang lain-lain, fizikalnya sama.  Saya lihat acara lebuh raya 65km, peserta Malaysia di peringkat awalnya bersaing sama-sama dengan Jepun dan saya merasa bangga.  Saya tidak tinggalkan kerusi kerana saya hendak tengok sejauh manakah peserta ini dapat bersaing, sekurang-kurangnya tidak dapat pingat tapi bersaing dalam kelompok? Tapi bila sampai 5km terakhir, bukan kata tempat belasan malah berada di tempat terakhir. Pelumba kata, apakah corak latihan yang kita buat?  Kita hantar peserta kita di luar negara, belanja yang cukup tinggi dan sebahagiannya kita bagi biasiswa, elaun dan sebagainya dan berbagai-bagai lagi bentuk penajaan. Tapi kesan sebenarnya kita peroleh adalah cukup memalukan.  Malah bila kita kalah bola sepak 3-1, 4-1, 4-0 pun jurulatih dengan bangganya mengatakan kita telah mempamerkan prestasi yang terbaik.

Walaupun Dato’ Raja Ahmad Zainuddin bin Raja Haji Omar dengan Datuk Seri Dr Ibrahim Saad buat sidang akhbar, touch down sahaja di Kuala Lumpur, kami nak report dengan kadar yang segera, supaya kadang-kadang kita lihat macam, seolah-olah kita diperbudakkan.  Negara yang sedang berperang seperti Iraq pun yang jersi, bendera yang kadang-kadang ada bendera, yang kawan itu tak ada bendera, jersi pun kutip merata kerana perang.  Nak cari jersi pun tak ada tapi boleh menang. Boleh tunjukkan performance yang cukup hebat.  Ini negara yang aman damai, yang ada segala kemudahan, tiba-tiba mempamerkan mutu dan kualiti permainan yang sebegitu rupa.  Adalah sesuatu yang memalukan negara sama sekali.

Datuk Jins Shamsudin:  Yang Berhormat, boleh saya minta laluan sedikit sahaja?

Tuan Ismail Kasim:  Sila Datuk Jins Shamsudin.

Datuk Jins Shamsudin: Terima kasih Yang Berhormat, terima kasih Tuan Yang di-Pertua. Tadi Yang Berhormat ada menyebut bahawa mutu sukan negara telah merosot.  Jadi dengan adanya kita, kebanyakan negeri semua mengimport pemain-pemain dari luar yang telah membelanjakan banyak wang mengimport pemain dari luar. Dan apakah hasilnya dan apa pandangan Yang Berhormat supaya kita hanya mengimport jurulatih, bukan pemain sebab pemain dari luar ini yang kita import, mutu sukan negara kita pertama sekali bola sepak merosot juga? Yang skor itu yang orang luar negara. Orang kita tak juga skor. Apa pandangan Yang Berhormat?

Tuan Ismail Kasim:  Mutu liga bola sepak kita di peringkat kelab.  Terjadi macam mana Datuk Jins Shamsudin katakan tadi. Tapi di peringkat negara pun kita boleh bagi PR iaitu pemastautin tetap, kerana pemain kita import, tiga orang sahaja.  Pergi cari di Brazil umur 15-16 tahun, di Argentina sebagainya.  Buat macam mana Jepun buat, buat macam mana Korea buat di peringkat permulaan sebagai asas.  Buat macam mana Singapura buat, jiran kita.  Saya sudah cadang di Dewan Yang Mulia ini, tapi tidak buat-buat juga sebab kononnya Datuk Azalina jawab, kerusi mana saya sudah tidak ingat Tuan Yang di-Pertua.  Ini benda-benda ini saya ingat balik satu persatu.

Kita perlu lahirkan pemain yang mempunyai jati diri negara kita. Itu keazaman kita.  Dengan tegas dia kata dekat kita.  Saya tak berani lah sebab dia black belt, tali pinggang hitam.  Itu ketegasan yang Datuk Azalina kata.  Kita sudah cadang Datuk.  Sebab kita hendak sekurang-kurangnya di peringkat awalnya ada perimbangan. Ini sukan nombor satu negara.  Hendak cerita dekat Tuan Yang di-Pertua, hendak sambut Yang di Pertua Agung atau pemimpin, kita kena kira lain itu. Kalau tidak ada t-shirt, dia tidak pergi. Tapi kalau bola sepak, announce, hebahan sekali dalam radio, kita minta seribu penyokong, 10 ribu mereka turun Tuan Yang di-Pertua.  Itu hebatnya bola sepak, sukan nombor satu negara yang rakyat tidak payah diminta apa-apa, semua parti politik, PAS, UMNO, MCA, MIC semua mai pi.  Semua bangsa.  Itu bola sepak.

Tuan Yang di-Pertua: Kini Yang Berhormat sudah mempergunakan sepenuhnya peruntukkan masa untuk Yang Berhormat. Tapi saya ini agaknya baik sikit. Jadi, saya berilah Yang Berhormat lima minit lagi sekiranya ada apa-apa perkara yang ketinggalan, Yang Berhormat sedang sebut dalam Dewan ini.

Tuan Ismail Kasim: Tuan Yang di-Pertua, saya ingin bercakap sikitlah Tuan Yang di-Pertua, tentang perbankan Islam,Tuan Yang di-Pertua. Tapi, sebabkan masa yang agak pendek dan benda ini perlu penjelasan yang begitu panjang, saya ingin bagi pada kawan-kawan nantilah untuk tolong sampaikan. Cuma saya hendak tarik perhatian kepada...

Tuan Yang di-Pertua: Memadai Yang Berhormat sebut isu-isu berkenaan dengan perbankan Islam. Jangan Yang Berhormat kempunan pula. 

Tuan Ismail Kasim: Tak kempunan Tuan Yang di-Pertua. Saya boleh, sebab saya ini Tuan Yang di-Pertua, saya akan boleh kacau kawan-kawan.  Di samping saya kacau..

Tuan Yang di-Pertua:  Hah, itu yang saya tak nak...
[Ketawa].

Tuan Ismail Kasim:  Saya akan selitlah sedikit sebanyak apa peluang-peluang yang saya tertinggal sebenarnya.  Tuan Yang di-Pertua, saya dengan penuh hormatnya arahan Tuan Yang di-Pertua saya pohon menyokong rang undang-undang ini.

Tuan Yang di-Pertua:  Terima kasih.  Tuan Ahmad bin Husin. 

Tuan Ahmad bin Husin:  Terima kasih Tuan Yang di-Pertua kerana memberi keizinan untuk saya bersama untuk membahaskan Rang Undang-undang Pembekalan 2007 yang telah dibentangkan kepada Dewan. Tuan Yang di-Pertua, Kementerian Kewangan telah diberi tanggungjawab untuk menggunakan Kumpulan Wang Yang Disatukan di samping menyelia, mengawal dan menentukan semua perkara yang berhubung dengan kewangan negara.

Tuan Yang di-Pertua:  Selepas ini Yang Berhormat Puan Hajah Wan Hazani binti Haji Wan Mohd. Nor.  Saya harap bersedia.

Tuan Ahmad bin Husin:  Perbendaharaan juga telah diamanahkan bukan sekadar bertanggungjawab untuk mengurus dana-dana awam, malahan kepada mewujudkan infrastruktur kewangan, dan ekonomi yang cekap dan berkesan bagi memastikan peruntukan ekonomi yang mapan dan seimbang. Saya ingin menyentuh apa yang disebut oleh Profesor Diraja Tun Dr. Ungku Abdul Aziz bin Ungku Abdul Hamid,kata-katanya, “Kerajaan telah menyalurkan pelbagai peluang untuk membasmi kemiskinan dengan peruntukkan yang besar. Tetapi soalan penting yang harus ditanya oleh semua orang sekarang ialah apakah masyarakat di desa, di luar bandar, di Utara Semenanjung Malaysia itu akan merebut peluang-peluang ini? 
Ini akan banyak bergantung kepada kesungguhan diri. Kita harus menukar sikap orang tentang kesungguhannya”.
Tema bagi Rang Undang-undang Perbekalan ini ialah merealisasikan misi nasional ke arah mencapai wawasan negara. Saya ingin membincangkan beberapa perkara penting yang telah digariskan di dalam rang undang-undang ini.  
Pertama sekali teras yang pertama, ada menyebut meningkatkan ekonomi dalam rantaian nilai tinggi.  Sektor swasta sebagai peneraju pembangunan ekonomi.  Ini adalah pokok kepada persoalan negara.  Sama ada kita akan berjaya atau tidak dalam merancakkan ekonomi negara, banyak bergantung pada sektor swasta.

Bila kita sebut sektor swasta, maka dengan sendirinya terbayang tentang export oriented, dengan izin.  Di sini semua pemimpin politik dan pegawai-pegawai kerajaan secara jujur dan amanah perlu membantu pihak swasta. Walaupun kerajaan tidak akan dapat apa-apa kepentingan jika swasta mendapat keuntungan tetapi kita jangan lupa, mereka adalah pembayar cukai yang setia.  Wang ini daripada pencukaian inilah maka, pembangunan dapat diwujudkan dan kakitangan kerajaan mendapat gaji. Kalau dilihat cukai bagi 2007, seperti mana yang telah diterangkan oleh Timbalan Menteri Kewangan Kedua tadi ialah 27% dan pada 2008, diturunkan kepada 26%.  

Ini bermakna apa-apa dasar yang telah diluluskan oleh kerajaan Barisan Nasional iaitu Malaysia Incorporated, dengan izin, dan penswastaan adalah gabungan yang saya kira mantap bagi menimbulkan semangat, kesedaran dan juga akauntabiliti kita. Seterusnya untuk sama-sama complimentary antara satu sama lain, dengan izin, Tuan Yang di-Pertua, kerana bila kita anggap negara ini sebagai satu company yang kita sendiri sebagai jujur dan amanah mentadbirnya, dengan sendirinya pihak swasta yang banyak melabur di dalam negara ini akan merasa selesa terhadap apa yang telah disumbangkan oleh kakitangan perkhidmatan awam sebagaimana yang telah diterangkan oleh Yang Berhormat kita tadi.  

Satu, saya ingin cadangkan supaya dialog pegawai tinggi kerajaan dengan sektor swasta hendaklah disemarakkan, dipertingkatkan. Yang ini saya nampak di akhir-akhir ini agak menurun, agak kurang.  Hanya saya lihat Kementerian Perdagangan Antarabangsa dan Industri atau MITI, sahaja yang lebih kerap mengadakan perbincangan dan saya harap jabatan-jabatan lain, kementerian-kementerian lain supaya dapat mengambil inisiatif untuk terus berdialog dari semasa ke semasa dengan pihak swasta.  Apatah lagi kita sebut “tak kenal, tak cinta, tak diduga, tak nyata” Tuan Yang di-Pertua. Seterusnya bagi fine tuning yang saya sebut tadi dengan izin Tuan Yang di-Pertua, sebagai engine of growth dengan izin, Tuan Yang di-Pertua, dasar persyarikatan Malaysia itu hendaklah disemarakkan, difahami sungguh-sungguh oleh semua kakitangan kerajaan.

Pada zaman saya dahulu iaitu pada tahun 80-an, kita sebagai PTD officer, kita nampak macam ada sesuatu yang tidak berapa kena kalau kita tolong secara sungguh-sungguh.  Kita tidak nampak dari segi produknya, Tuan Yang di-Pertua. Kita nampak macam kalau kita tolong pun, ah! itu swasta, itu kilang, itu syarikat, itu dia punya had.  Kita pegawai, pengarah, timbalan pengarah, timbalan ketua pengarah, JUSA dan sebagainya kita rasa act, pada masa itu, jangan lupa.  

Tetapi sekarang apabila kita sudah faham, kerajaan sudah lancar, sudah diluluskan, sudah dipersetujui dan sudah menjadi dasar negara bahawa ia sebenarnya memberi manfaat kepada negara keseluruhannya khasnya disampai kepada masyarakat luar bandar. Sebab apa yang kita dapat ini, kita akan salur terus kepada luar bandar di mana institusi pejabat daerah akan menguruskan pembangunan luar bandar. Cuma saya harap institusi pegawai daerah ini dimantapkan dan diperhebat lagi.  Saya nampak agak longgar sedikit DO-DO kita ini, tuan-tuan pegawai daerah kita ini.

Saya harap DO-DO kita bangun hari ini, dengar ini Dewan sedang bercakap DO-DO kita, pejabat-pejabat daerah. Jadikanlah pejabat-pejabat daerah sebagai pejabat-pejabat contoh mithali bagi pembangunan. Kasihan masyarakat luar bandar yang memerlukan bimbingan, tunjuk ajar dan juga pembangunan yang sebenarnya. Saya ingin menyentuh sedikit sahaja tentang sektor pertanian.  Bagaimana kita hendak mengkomersialkan sektor pertanian yang kerajaan pada hari ini telah mengatakan bahawa pertanian sebagai satu sumber perniagaan.  

Sebagaimana yang kita ketahui bahawa majoriti masyarakat luar bandar di Malaysia terlibat dengan sektor pertanian yang kita dapati bahawa ‘Pemuda’ baru-baru ini hendak buat koperasi di seluruh negara dan kita sahut minta ‘Pemuda’ buktikan seluruh negara di tiap-tiap negeri kalau ada satu atau dua atau tiga koperasi yang betul-betul bekerja untuk ahli bukan untuk Ahli Lembaga Pengarah.  Ini hendak perbetulkan ayat ini supaya tuning tune itu kena.  Jangan jadi koperasi, koperasi menjadi kurus, Ahli Lembaga Pengarah menjadi gemuk.  Kita tidak mahu.  Hari ini kita mahu Ahli Lembaga Pengarah menjadi kurus tetapi koperasi menjadi gemuk.  Semua ahli dapat manfaat.  


Yang ini kita tidak pernah bincang.  Kita selalu bincang tentang berapa hendak dapat Ahli Lembaga Pengarah.  Hari ini kita kena berhenti, hari ini we have to stop once and for all dengan izin, Tuan Yang di-Pertua. Berhentilah kerja-kerja menggemukkan Ahli Lembaga Pengarah.  Kalau tidak mati, rakyat hendak duduk di mana Tuan Yang di-Pertua?  Sudah lama benda ini berjalan tetapi baru-baru ini Ahli Lembaga Pengarah NAFAS dapat RM57 ribu.  Tidak apalah, NAFAS itu ia bilion, RM57 ribu seorang.  

Saya hendak bangkit balik tentang minyak kelapa dara atau virgin coconut oil.  Saya sudah bangkitkan di sini dan saya harap MARDI dan FAMA sudah ambil tanggungjawab ini.  Kalau dulu harga RM43, sekarang sudah harga RM20. Bermakna semua rakyat luar bandar sudah dapat sudah dan tanaman kelapa yang tidak ada dalam anggaran dulu, bila Dewan Negara berbincang, kerajaan telah bersetuju memberi RM17.2 juta kepada penanam-penanam kelapa atau orang Perlis kata nyiur.  

Jadi sekurang-kurangnya orang kampung sudah dapat sedikit pendapatan untuk sara diri.  Bangun pagi sudah ada, yang dulu tidak jadi harga tetapi sekarang sudah jadi harga dengan adanya industri bioteknologi yang berbentuk minyak kelapa dara. Ada disebut di dalam teras pertama tadi ialah tentang ICT.  Masalah sekarang ialah banyak siswazah-siswazah dulu ini, kita gembar-gembur dengan IT, ICT dan super corridor. Semua orang menyanyikan lagu-lagu ini dan kita pun cerna anak-anak kita, cucu-cucu kita, adik-beradik kita buat ICT. Tetapi sekarang, lambakan ICT dalam pasaran cukup banyak.  Kita minta kementerian-kementerian tertentu untuk cari jalan macam mana kita hendak tolong anak-anak kita yang telah pun lulus bachelor of software engineering lah, itu engineering lah, macam-macam engineering berada dalam pasaran.

Tuan Yang di-Pertua, sama ada universiti-universiti yang ada di dalam negara ambil mereka atau kementerian-kementerian ambil mereka sebab ini adalah produk-produk yang terbaik, yang ternilai dan yang ada merit.  Ini bukan sembarangan produk. Produk ini ada nilai, nilai komersial. Jadi jangan tinggal dalam pasaran begitu sahaja, Tuan Yang di-Pertua. Rugi berbilion sudah yang kita belanjakan untuk ICT. Bagi industri halal, yang ini penting.  Kita kena sebut halal ini sebab kalau kita makan benda yang tidak halal Tuan Yang di-Pertua, ia jadi tidak halal habis semua.  Daripada mula tidak halal, habis semua tidak halal. Jadi masalah ini masalah penting.

JAKIM kena carilah manusia-manusia yang betul-betul ada ilmu-ilmu yang tinggi seperti food technologies kah. Minta JPA check dengan JAKIM, depa minta atau tidak?  Kita pun hendak kena jaga juga JPA ini.  Dulu saya pun kerja JPA jugalah, biasa.  Jadi kita hendak JAKIM atau apa yang negeri-negeri ini minta atau tidak jawatan-jawatan tertentu yang hendak memperkukuh dan memperkasa carta organisasi masing-masing ini. Kalau ia ada minta, maka barulah JPA boleh cerita, boleh beritahu SPA dan sebagainya untuk tentukan hendak ambil manusia-manusia yang boleh menjalankan kerja-kerja ini.

Sebab kita tengok tanda halal ini macam-macam. Jadi sekarang ini kita hendak seragamkan halal, kalau boleh halal ini satu sahaja. Tidak payah kita hendak kata, “Ha, sebab dia ini ada lebai, dia boleh kata halal. Dia ini ada sedikit pangkat, dia boleh kata halal”.  Mati kita Tuan Yang di-Pertua.   

Tuan Yang di-Pertua: Selama ini saya bagi sedikit kelonggaran kepada Yang Berhormat menggunakan bahasa daerah. Saya harap Yang Berhormat jangan keterlaluan, balik kepada bahasa kebangsaanlah.  

Tuan Ahmad bin Husin:  Baik Tuan Yang di-Pertua. Jadi Logo Halal ini satu lagi kelewatan pengeluaran dan pembaharuan sijil.  Ini banyak diperkatakan.  Bagaimana kita hendak atasi perkara ini? Ini disebabkan oleh kemungkinan kekurangan kakitangan dan sebagainya menyebabkan dia terencat..., terencat ini bahasa Dewan Bahasa Tuan Yang di-Pertua.  Terencat hendak menjalankan dan tidak berfungsi sebagai satu organisasi. Jadi dia hendak keluarkan tidak boleh. Dia hendak keluarkan tidak boleh sebab dia punya kilang tidak kuat, power tidak kuat.  Jadi saya harap JPA, SPA, JAKIM dan kerajaan-kerajaan negeri serta pimpinan kerajaan negeri bangun.  Kita tidak boleh tunggu sudah.  

Tetapi siapa dia tidak tahulah, kita sebut kepimpinan kerajaan negeri.  The whole set up lah, start daripada nombor satu sampai Exco lah.  Kemudian saya tengok ada masalah bagi khasnya orang kitalah, industri kita ini tentang orang Melayulah, tentang pengeluaran barangan halal perlu digalakkan mematuhi piawaian antarabangsa seperti Hazard Analysis and Critical Control Point atau HACCP.  Ini lemah lagi, kita masih  terbelakang lagi. Good manufacturing practice atau GMP, dengan izin, dan good hygienic practice atau GHP, ini mesti sudah kita patut di peringkat yang tinggi sudah, terkenal sudah dan selesai sudah kaedah ini.  Sebab kita Tuan Yang di-Pertua, sudah makan macam-macam sudah, kita sudah guna macam-macam dan kasut kita diperbuat daripada apa, tali pinggang daripada apa pun, kita tidak tahu Tuan Yang di-Pertua.  

Tuan Yang di-Pertua:  Halal ini berkenaan dengan makan atau berkenaan dengan pakai?

Tuan Ahmad bin Husin:  Merangkumi semua sekali supaya kita tidak payah cakap banyak kali, Tuan Yang di-Pertua.

Tuan Yang di-Pertua:  Yang Berhormat perlu jaga baik-baik, jangan keluarkan fatwa yang lebih daripada apa yang tuntutan al-Quran.

Tuan Ahmad bin Husin:  Nombor satu makan Tuan Yang di-Pertua.  Itu nombor satu sekali.  Yang kedua ialah tentang teras yang kedua, yang ini saya tidak hendak kupas, saya hendak baca sahaja iaitu meningkat keupayaan pengetahuan dan inovasi negara serta memupuk minda kelas pertama. Saya cuma hendak bawa satu kes sahaja sebab kes ini tidak pernah dibawa, sebab kes ini mudah dan kecil tetapi kesannya Tuan Yang di-Pertua, besar iaitu isu Majlis Guru-guru Besar di seluruh negara.  Majlis Guru-guru Besar merupakan pertubuhan haram sebab ada ahli-ahli jawatankuasa satu, pengerusi, setiausaha, bendahari dan ahli jawatankuasa.  Secara automatik guru-guru besar sekolah rendah dilantik sebagai Exco.

Apa yang berlaku Tuan Yang di-Pertua, ada mesyuarat, ada minit mesyuarat dan ada akaun bank tetapi tidak didaftar di bawah Akta Pertubuhan maka semua pemegang-pemegang jawatan telah melaksanakan kesalahan di bawah seksyen 42, Akta Pertubuhan 1966, Akta 335.  Office barriers nya boleh dikenakan denda, boleh dipenjarakan dan boleh dikenakan denda RM10 ribu. Yang ini kita minta Menteri Pendidikan, sebelum perkara ini sudah dihebohkan oleh pihak-pihak atau kawan-kawan kita di sebelah sana untuk membantu menyelesaikan masalah ini sebelum masalah-masalah ini timbul dengan Majlis Guru-guru Besar Sekolah Rendah dan kena diwujudkan masalah ini di seluruh negara. Benda ini kecil, tetapi kesan dia besar.

Yang ketiga, ini saya hendak sebut yang ketiga Tuan Yang di-Pertua. Menangani masalah ketidakseimbangan sosioekonomi yang berterusan secara membina dan produktif iaitu mengurangkan jurang antara wilayah. Di sini saya hendak mengucapkan ribuan terima kasih kepada Kementerian Kewangan dan MITI kerana telah mengambil langkah untuk memperbaiki iklim pelaburan di negeri Perlis yang kini telah diiktiraf sebagai satu kawasan di mana insentif pengecualian cukai yang lebih baik seperti di kawasan Koridor Pantai Timur dengan izin Eastern Corridor Semenanjung Malaysia, Sabah dan Sarawak. Diharap insentif khas dapat dipertimbangkan dalam sektor logistik di sempadan Malaysia-Thailand di bawah Wilayah Ekonomi Koridor Utara iaitu Northern Economic Corridor.
Bagi teras keempat untuk meningkatkan tahap dan kemampuan kualiti hidup shelter dan alam sekitar.  Dan akhirnya ialah tentang yang kelima, ini penting iaitu mengukuhkan keupayaan institusi dan pelaksanaan iaitu delivery system. Kita tidak hendak sebagaimana yang dibincangkan tentang Little Napoleon baru-baru ini dan saya harap kita minta supaya kita rujuk kepada Chapter ‘D’ untuk kita sama-sama selesaikan masalah ini supaya tidak timbul lagi menyatakan jentera pentadbiran awam lemah, kurang efisien, kurang kemampuan atau tidak ada semangat untuk berkhidmat sesungguh-sungguhnya.  

Dekat mana masalah ini?  Cara hendak selesaikannya, kita baca yang negatifnya.  Apa yang disebut dalam Perkara 4(2) iaitu seorang pegawai tidak boleh.  Apa yang tidak boleh?  Mesti dibuat selain daripada apa yang tidak boleh. Pertama, pegawai awam tidak boleh membelakangkan tugas awamnya demi kepentingan persendiriannya, cukup jelas.  Bila dia kerja kerana Allah seperti mana yang Perdana Menteri sebut, kerja bersama-sama dengan saya, kita selesai masalah.  Sebab contoh sudah ada, sebab ada sajak pula yang saya akan akhirinya.

Tuan Yang di-Pertua:  Kadang-kadang ada pihak yang terlupa bahawa di bawah Perkara 5 yang menyebut soal meningkatkan kemampuan institusi adalah termasuk meningkatkan kemampuan institusi seperti Dewan Negara.  

Tuan Ahmad bin Husin:  Terima kasih Tuan Yang di-Pertua.

Tuan Yang di-Pertua:  Sebab itu saya kendalikan mesyuarat dengan lebih keras sedikit untuk meningkatkan kemampuan institusi Dewan Negara.

Tuan Ahmad bin Husin:  Ini yang bagusnya Tuan Yang di-Pertua. Kita semua steady.  Cuma hendak baca satu dua sahaja tidak mahu panjang-panjang. Dia banyak tetapi kita baca sikit-sikit sahaja sebab akur.  
Yang kedua berkelakuan dengan sedemikian cara yang mungkin menyebabkan kepentingan persendiriannya bercanggah dengan tugas awamnya. Jelas kurang cekap kurang usaha kena cekap dan kuat usaha. Dan tidak jujur, tidak amanah jujur dan amanah kita terbalikkan. Saya seru semua sekali, satu juta kakitangan kerajaan baca Chapter ‘D’ dan terbalikkan maksud yang negatif turn into positif dan aktif ke proaktif.  

Dan saya kena baca sajak Perdana Menteri last sekali sebab ini penting.  Masa orang hantar saya kad Selamat Hari Raya Tuan Yang di-Pertua 
“aku cari damai abadi, 
aku cari bukan harta bertimbun-timbun untuk hidup kaya, 
aku cari bukan wang berjuta-juta untuk hidup bergaya, 
aku cari bukan kawan-kawan untuk hidup sekadar berfoya-foya, 
aku cari mana Dia Al-Ghazali 
aku cari mana Dia Al-Shafie, 
kita bongkar rahsia kitab suci cari pedoman, 
kita bongkar rahsia sunah nabi cari panduan, 
aku hidup kerana Dia, Rabbi. 
Dialah teman 
Dialah wali 
Dia mencukupi, 
aku hidup bererti damai abadi’. 
Dengan ini saya menyokong Rang Undang-undang ini. Terima kasih.

Tuan Yang di-Pertua: Terima kasih Yang Berhormat.  Yang Berhormat Puan Hajah Wan Hazani binti Haji Wan Mohd. Nor. Yang Berhormat dalam senarai saya ialah Yang Berhormat Dato’ Seri Empiang Jabu, Datuk Hajah Dayang Mahani mungkin tidak sempat hari ini dan selepas itu Tan Sri Dato’ Muhammad bin Muhammad Taib esok.  Sila teruskan.

5.17 ptg.
Puan Hajah Wan Hazani binti Haji Wan Mohd. Nor:  Terima kasih Tuan Yang di-Pertua. Yang pertamanya saya ucapkan tahniah kepada Yang Berhormat Tan Sri Dato’ Muhammad Taib Ketua Penerangan UMNO yang telah dilantik sebagai Senator dan tahniah kepada semua Ahli-Ahli Yang Berhormat yang baru dilantik.  
B.22 Kementerian Kemajuan Luar Bandar dan Wilayah.  Isu pembukaan tanah baru untuk tanaman kelapa sawit dan tanaman getah.  Berdasarkan penekanan yang diberikan oleh kerajaan pada sektor pertanian sebagai agen kepada pertumbuhan serta sasaran untuk mengimbangkan perbelanjaan luar negara atau mengurangkan pergantungan import bahan makanan.  Aktiviti pertanian terus menjadi satu kepentingan yang perlu ditangani dengan lebih serius.  Saya ingin mencadangkan agar keputusan kerajaan yang tidak lagi mahu menambahkan kawasan tanaman getah yang kini keluasannya 1.28 juta hektar seluruh negara.  Wajar difikirkan semula dan Tuan Yang di-Pertua yang keluasan 1.28 juta hektar seluruh negara.  Ini kerana dengan keluasan tanaman yang ada sekarang ia masih tidak mencukupi dan pembukaan kawasan tanah baru bagi tanaman getah ini secara langsung akan memberikan sinar baru kepada petani terutamanya kawasan di luar bandar. 

Saya faham bahawa kerajaan mempunyai perancangan tersendiri untuk meningkatkan hasil tanaman ini dengan menjalankan kajian terutamanya di dalam bidang bio teknologi.  Namun begitu pada hemat saya pembukaan kawasan tanah baru dan dengan penggunaan kaedah bioteknologi akan bukan hanya membantu petani luar bandar meningkatkan taraf hidup mereka tetapi juga dapat membantu mempercepatkan sektor ini sebagai agen ketiga pertumbuhan negara.  
Saya juga ingin mendapatkan sedikit penjelasan daripada kementerian mengenai rancangan pihak kementerian mengenai program pembangunan tanah baru bagi tanaman kelapa sawit oleh sektor swasta seperti yang telah digariskan di dalam Rancangan Malaysia Kesembilan. Iaitu berapakah jumlah kawasan yang akan dibuka di kawasan manakah yang terlibat? 

B.26, setiap tahun kementerian akan meraikan Hari Koperasi Negara (HKN) dan pada tahun ini dengan tema Koperasi Penggerak Ekonomi merupakan satu seruan dan cabaran kepada ahli koperasi untuk menjadikan aktiviti koperasi sebagai penjana ekonomi bangsa dan negara.  Kita juga belum maklum fungsi dan peranan setiap koperasi dalam usaha membantu menjana ekonomi dan membasmi kemiskinan di kawasan terutamanya masyarakat luar bandar.  Namun begitu, jumlah koperasi yang ada di negara ini ialah 151 buah. Pada pandangan saya masih lagi sedikit.  Justeru itu saya ingin mencadangkan agar kementerian lebih aktif membantu mewujudkan koperasi dan juga memantau perjalanan koperasi itu agar tidak menjadi koperasi yang mati.  
Saya juga ingin menyatakan kepada pihak kementerian bagaimanakah pihak kementerian dapat membantu kaum wanita terutamanya golongan wanita luar bandar, kumpulan ibu tunggal dan ibu tertinggal kerana seperti yang kita tahu sehingga 2004 hanya terdapat empat sahaja koperasi wanita wujud di negara ini.  
Di dalam usaha membangunkan usahawan wanita saya juga ingin mencadangkan agar pihak kementerian memberikan bantuan kewangan kepada koperasi-koperasi terutamanya yang melibatkan golongan ibu tunggal atau ibu tinggal dan juga wanita di luar bandar. Saya juga mencadangkan agar pihak kementerian menyediakan banyak produk atau bidang-bidang yang boleh diceburi oleh koperasi wanita seperti memperbanyakkan lagi maklumat mengenai usahawan, taska dan tadika yang mana ia amat sesuai untuk dilaksanakan oleh kaum ini.  
Mengikut maklumat Angkasa pada tahun 2004 jumlah taska koperasi adalah sebanyak 10 buah dan telah bertambah menjadi 16 buah pada tahun 2006. Dan dengan kemahiran dan pengetahuan yang betul, taska atau tadika koperasi akan sedikit sebanyak dapat membantu menyelesaikan masalah penjagaan bagi kalangan ibu bapa yang bekerja.

Isu Ah Long, saya tidak ingin menyentuh banyak tentang Ah Long. Umpamanya umumnya sudah mengetahui masalah dan natijahnya. Apa yang ingin saya ketahui adalah mengenai peranan kementerian di dalam membantu para peniaga yang terjerumus dengan masalah Ah Long ini.  Sebab daripada kekurangan ilmu di dalam perniagaan ataupun pertama kali melibatkan diri dalam perniagaan kita maklum pihak kementerian telah menyediakan pelbagai program latihan keusahawanan bagi mewujudkan ahli perniagaan tulen dan kita amat berterima kasih.  Namun begitu saya juga ingin mencadangkan supaya pihak kementerian juga melihat kepada masalah ini.  
B.48, di dalam penekanan keluarga bahagia di samping pendidikan yang diberikan keutamaan, pihak kementerian perlu memberi perhatian kepada ekonomi keluarga. Perlu dititikberatkan kemahiran ibu bapa dan anak-anak.  Mereka dilatih dan memantau dari masa ke semasa termasuk orang-orang asli untuk menentukan mereka betul-betul berjaya supaya tiada pembaziran duit yang disalurkan kepada mereka yang berkenaan.  Tahniah kepada kementerian yang banyak membantu wanita, keluarga dan masyarakat. JPWK, MPWK, LPPKN kita minta diperbanyakkan lagi kursus-kursus dan acara-acara keluarga dan aktiviti tahunan di samping aktiviti-aktiviti peningkatan ilmu dalam keluarga terutamanya kawasan luar bandar dan negeri yang mundur termasuk kawasan-kawasan Orang Asli. 

B.62 - kegagalan memerangi dadah. Tidak ada penyelarasan bersepadu di antara agensi-agensi yang terlibat NGO’s dan masyarakat di dalam program pencegahan dadah.  Institusi keluarga yang longgar dan ketidakprihatinan masyarakat serta terhakisnya nilai-nilai murni membawa kepada keparahan penyakit sosial.  Pegawai-pegawai yang diamanahkan untuk membasmi dadah adalah tidak profesional di dalam bidang mereka.  Kemunculan jenis dadah baru yang sintetik seperti dadah jenis ATS contohnya syabu, ecstasy, pil kuda.  Di dalam bidang pencegahan, penguatkuasaan pemulihan stigma dan reaksi keluarga, majikan dan masyarakat terhadap penagih-penagih dadah menyebabkan berlakunya kadar penagihan semula yang tinggi.  Kegagalan penggunaan ubat-ubatan sebagi rawatan sokongan seperti subutex dan methadone menggagalkan usaha pemulihan di dalam komuniti ini.  Kerana bekas-bekas penagih  dadah ini mencampurkan ubat tadi dengan bahan-bahan atau ubat lain yang boleh membawa kepada penagihan yang lebih kronik. Pegawai-pegawai yang ditugaskan merawat pulih kurang terlatih di dalam melaksanakan kerja mereka.  

Publisiti yang amat kurang melalui media masa dan elektronik juga ketidakberkesanan program pencegahan di dalam memerangi dadah tidak dapat memberi kesedaran kepada masyarakat.  Kesukaran mengubah sikap dan persepsi masyarakat mengenai peranan mereka di dalam pencegahan dadah menyebabkan penularan ketagihan dadah di kalangan remaja dan belia sukar ditangani. Contohnya ketidakberkesanan di dalam memerangi dadah tahun 2000 penagih baru 19,810 penagih berulang 18,862.  2005 penagihan baru - 15,389 orang, berulang - 17,419 orang.  Bererti dalam tahun 2004 - 38,672 orang.  Pada tahun 2005 - 32,808 orang.  2006 penagihan baru - 9,873, berulang -7,466.  Oleh kerana kekurangan ini bukannya kurang pada angkanya tetapi operasi dari polis dan polis menahan di penjara.  

B.6 - Islam Hadhari.  Mencapai matlamat kejadian insan, ibadat, khalifah dan imarah.  Seluruh kehidupan manusia adalah untuk beribadat kepada Allah S.W.T. berperanan sebagai khalifah Allah. Bertanggungjawab membangunkan tamadun alam umarak selari dengan panduan Ilahi.  Apakah Islam Hadhari istilah Islam Hadhari yang bertamadun dan al-Islam al-Hadhari...

Tuan Yang di-Pertua:  Yang Berhormat boleh sambung esok di antara 8 hingga 10 minit untuk teruskan ucapan.  

Puan Hajah Wan Hazani binti Haji Wan Mohd Nor:  Sikit sahaja.  

Tuan Yang di-Pertua:  Kita sudah kehabisan masa Yang Berhormat. Yang Berhormat boleh sambung esok.  Saya akan beri masa lapan hingga sepuluh minit.  Memang peruntukkan untuk Yang Berhormat.  

Puan Hajah Wan Hazani binti Wan Mohd Nor:  Terima kasih Tuan Yang di-Pertua.
Tuan Yang di-Pertua: Selepas Yang Berhormat saya akan panggil Yang Berhormat Dato’ Seri Empiang Jabu, Datuk Hajah Dayang Mahani, Yang Berhormat Tan Sri Dato’ Muhammad bin Muhammad Taib dan Datuk Hajah Azizah binti Abd. Samad. Saya harap empat orang ini bersedia untuk berucap esok. Saya akan tambah lagi senarai esok. Inilah empat orang yang masih dalam senarai. 
Ahli-Ahli Yang Berhormat masa cukup. Mesyuarat ditangguhkan. Dewan akan bersidang semula pada pukul 10.00 pagi esok. Terima kasih.

Dewan ditangguhkan pada pukul 5.30 petang.

